
    YORILGAN HARAKAT BAYONI


    


    Bir odam izladim...


    izladim g‘arib,


    jufti yo‘q burgutday xunuk qishladim.


    Kezdim armon to‘la bir jom qidirib,


    malaklar yig‘ladi,


    itlar tishladi...


    Umring uzoq bo‘lsin,


    ey daryojonim,


    husningga hirs bilan nazar solmadim.


    Zanjirlar tovshiga to‘lganda yodim


    o‘zingdan o‘zga bir dildor qolmadi.


    Qolmadi bir ilinj,


    ishonch qolmadi,


    vahshiy daholarning makri bilindi.


    It bazmi qizigan oysiz shomlardan


    qizg‘onib opqochdim daryo dilimni.


    Bu chirkin og‘izlar...


    singan kallalar...


    ig‘vodan, bo‘htondan osilgan tillar...


    hirslar lashkarlari bosgan pallada


    shohlarin bo‘g‘izlab tishlagan dillar.


    Bu quyosh xo‘rlangan...


    bu oy zo‘rlangan...


    zarlari talangan bu sodda jabal.


    Qon, aroq, peshobni emib to‘ralgan


    buvaklar bo‘kirib yig‘lagan mahal


    yo xudo dedimu


    nurlar o‘ynagan


    peshonam ilk bora tuproqqa tegdi,


    yo xudo dedimu


    erkin gullagan


    daryodil samoga dilimni berdim.


    Umring uzoq bo‘lsin,


    ey, daryojonim,


    kechalar qa’rida bir gul yig‘ladi,


    yuzimga sachradi bir bulbul qoni.


    ko‘nglimga bu dunyo


    nechuk sig‘madi?!


    Nechuk bag‘ringdaman,


    kimning ishqida?


    Nechuk yolvoraman umringni tilab?


    Ulkan jasadimni toshlar ichida


    yuvarsan eng nozik qo‘llaring bilan.


    Aytgil, ey daryojon,


    bormidi zulm?


    Tog‘lar silsilasin buzvordi nola:


    «Gullarning bargini yemagan, gulim,


    bulbullar qonini ichmagan, bolam».

    ORZU TASBEHI


    


    Ajoyib kunlarning birida


    uyg‘onib ketaman uyqudan,


    yurakning eng chuqur yerida


    og‘riqqa aylangan tuyg‘udan.


    


    Bir qo‘shiq bo‘laman daryoday


    yurakning eng chuqur yerida,


    boqaman dunyoga dunyoday


    ajoyib kunlarning birida...


    


    


    MANZARA


    


    Oq sukunat portlar saharda,


    kun nurida yonib, yaraqlab,


    chopib kirar sovuq shaharga


    yalangoyoq yashil daraxtlar.


    Bir zumdayoq devor.tar oshib,


    Ko‘chalarga tarqab ketdilar.


    Darchalarga yuzlarin bosib,


    bolalarday qarar kattalar.


    


    


    SHIMOL KUNI


    


    Yechinadi milashlar yana,


    tor yo‘laklar yana sarg‘arar.


    Qovjiragan kuz tepasida


    aylanadi qora qarg‘alar.


    To‘lib ketdi qarg‘aga osmon,


    hatto arang ko‘rinadi kun.


    Qarg‘alarmas,


    go‘yo qag‘illab,


    uchib yurar parchalangan tun.


    


    


    ESDALIK


    


    Unuttanim yo‘qdir hali


    o‘rikzorni, asov soyni,


    soy bo‘yida ko‘zdan xoli


    baqaterak o‘sgan joyni.


    


    Unutganim yo‘qdir hali


    o‘yinqaroq zilol suvni,


    tol tagida shom mahali


    g‘ira-shira ikki quvni1.


    


    Yodimdadir o‘shal damlar,


    kulgularing edi so‘lim,


    hali yiroq edi g‘amlar,


    dunyoda yo‘q edi o‘lim.


    


    Qovjiradim yoz guliday


    sog‘ingancha o‘shal joyni,


    xoli kecha, yetim hulvo,


    yarqiragan ulkan oyni...


    


    


    MASHQ


    


    Qorong‘i bog,

    xilvatda


    o‘t-o‘lanlar shovillar,

    go‘yo zulmat girvatida

    yuzlashganday dovullar.

    Qorong‘ida yig‘lar kim,

    kim keladir yiroqdan?

    Charaqlaydi yildirim

    to‘qnashganday pichoqlar.

    Telbaday jim boraman,

    yurakka qon sig‘maydi,

    shum dovullar qornida

    ajinalar yig‘laydi...

    Guyo zulmat bosganday

    yangrar boyqush nidosi,

    shamol o‘ynar toshlarda,

    bu — dunyo ibtidosi,

    bu — dunyo intihosi.


    


    


    QUMARU


    


    Ko‘kmak dala,


    osmon qoraygan,


    cho‘kayotganday bulut karvoni.


    Seskantirar jiydazorlardan


    qochayotgan qushlar faryodi.


    Yo‘llar qadim...


    tutlar qarigan...


    suvlar simob kabi yaltirar.


    Sukunatning teran qa’rida


    uyg‘onmoqda saslar qaltirab.


    Asov ko‘ngil...


    ergashar andom,


    qadim yo‘ldan qayga yetaklar.


    Qorong‘ilik quyular qandoq,


    qandoq titrar edi chechaklar.


    O‘sib borar qon-qora besha,


    sovib borar yo‘llar turpog‘i.


    Ko‘ngil tashna..


    Qondiray desam,


    qaynab turar g‘amlar bulog‘i.


    


    


    O‘SHKENT LAHZASI


    


    Oq cho‘qqilar,

    shavaqi soylar

    yashillikka ko‘milgan mohtob.

    Moviy osmon yoyilmasida

    suzar ulkan olmaday oftob.

    Xayolimning tirishlariga

    gullar oqib kelar qayoqdan —

    ro‘mollarning tirqishlaridan

    yilt etkizib qarar ayollar.

    Bir daqiqa o‘yga botibman,

    jodulanib shivirlar labim.

    Bir qarasam toshday qotibman,

    oyoqlarim ildizlar kabi..


    


    


    BIR KECHA YODI


    


    Yog‘iladi mayin sas, sado,

    yog‘ar, yegar shomurut qori,

    naqadar xush jodugar navo,

    ozod, qora sochlar ifori.


    


    Shomurutlar oppoq gulidan

    kuzatarkan fonuslar yoqib,

    yulduzlarning olov selida

    ertaklarga kiramiz oqib.


    


    Tuyg‘ulardan devona ko‘ngul,

    sahargacha yurarmiz daydib.

    Kelarmikin bu joduli tun,

    kelarmikin dunyoga qaytib?!


    


    


    NIGOR


    


    Kattalarga qararding sirli,

    kattalarga tutding gulingni,

    katta bo‘ldim men bola sho‘rlik,

    kechalari poylab yo‘lingni.


    


    Endi seni kutmasman ortiq,

    derazangga boqmasman mahtal.

    Ko‘zlaringga qarayman qattiq,

    bellaringdan quchaman dag‘al.


    


    Biroq jismu joningni yoqqan

    devonavash qudratni yengib,

    derazangga jovdirab boqqan

    bolakayga qaraysan g‘amgin.


    


    


    DASTXAT


    


    Go‘zallik, poklikdan uyalib,


    qisilib, qimtinib turasan,


    qop-qora devorga suyanib,


    yop-yorug‘ xayollar surasan.


    


    Iloham, tong kabi yuzingga


    hirslanib, hezlanib boqarlar,


    ko‘zlarin qoqarlar ko‘zingga,


    qalbingni azoblab yoqarlar.


    


    Yiqilma, o‘zingni ushlagin,


    otsinlar jaholat toshini,


    labingni qattiqroq tishlagin,


    ko‘rsatma ko‘zlaring yoshini.


    


    


    VISOL


    


    Asta-asta erib boradi


    narsalarning zarralari ham,


    ikki qushcha bir-birin suyar


    yaproqlarning oralarida...


    Shabbodalar olib keladi


    rayhonlarning o‘tkir nafasin,


    yaproqlarning oralarida


    ikki kushning baxtiyor sasi.


    Kecha uzun,


    xayolday uzui,


    undan uzun qorong‘i sukun,


    hadiksirab turaman faqat,


    nogoh kelib kolmasaydi kun.


    


    


    * * *


    


    Ko‘p yig‘lama,


    og‘riydi boshing,


    axir baxtli bo‘lmog‘imiz shart.


    Yomon bo‘lar agar ko‘zyoshing


    tugab qolsa, kelgunicha Baxt.


    


    Ko‘zyoshingni sochma tunlarga.

    asrab qo‘ygin yaxshi kunlarga.


    


    


    * * *


    


    Kel, yashirib qo‘yayin seni


    yurakning eng chuqur yeriga.


    Keyin sen ham yashirgin meni


    yurakning eng chuqur yeriga.


    


    Topolmasin bizlarni birov!


    


    


    * * *


    


    Dunyo hali noraso, hali

    o‘rtamizda chopar ayriliq,

    chaqiramiz bir-birimizni,

    og‘zimizni yopar ayriliq.

    Nafrat yashar dunyoda, hali

    yozilganday qaysi kitobda

    Muhabbatning asrini kutib,

    o‘tiribmiz ikki qutbda...


    


    


    MUQADDIMA


    


    Butun umrim tayyorgarlikdir,

    hali ko‘pdir bitmagan itnim,

    anglanmadi hozircha ko‘p sir,

    hali vujud ichida ishqim.

    Yildirimday lahza suvratin

    yashirincha asrar xotira.

    Meni bor ham yo‘q qiladigan

    lahza porlab turar oldinda.


    


    


    UMMON


    


    Agarda bu ummon tagida

    qudratli daryolar bo‘lmasa,

    tublari goh issiq, goh sovuq,

    navqiron suvlarga to‘lmasa,

    bo‘lmasa xilma-xil harakat,

    bu qadar ummonlik qayoqda,

    poyonsiz bir ko‘lmak bo‘lardi,

    botqoqqa do‘nardi,

    botqoqqa.


    


    


    OZODLIK QO‘SHIG‘I


    


    Bu qo‘shiq ajoyib qo‘shiqdir,

    so‘zlari kuydirar tomoqni,

    o‘limni nazarga ilmaysan,

    sezmaysan surgunu qamoqni.


    


    Shaldiroq kishanlar hukmiga

    achinmay berarsan yoshliging.

    Yuzlaring burishmas og‘riqdan,

    farog‘at bag‘ishlar ochliging.


    


    Kuylasang, chekinar razolat,

    chekinar kadarlar, nolalar.

    Unchalik qo‘rqinchli emasdir

    ko‘ksingda ezilgan lolalar...


    


    


    URUSH SUVRATI


    


    Suv o‘rniga qon shimayotgan

    halovatsiz, bechora zamin.

    Hasrat bilan yerga qaraydi

    chiqarmasdan xudolar damin.


    


    Qonga botgan dunyoni ko‘rib,

    azoblarga berolmasdan dosh,

    ulkan, qizil quyosh har kuni

    olib ketar uzoqlarga bosh.


    


    Ketayotir tubsiz moziyga

    ko‘lankasiz yigitlar safi,

    qizlar qolar kuz og‘ushida

    unutilgan mevalar kabi.


    


    


    ESKI JANG MAYDONI


    


    Zambaraklar muzeyda qoldi,

    sarkardalar kirdi tarixga,

    gavdalardan bo‘shatib qonni,

    askar kirdi zamin qa’riga.


    


    Qalin maysa qopladi qadim

    kunda kabi jang maydonini,

    endi erkin qushlar behadik

    terib yurar rizqi — donini.


    


    Chumoliyu qushlar, maysalar

    buzgan mudhish chegaralarni,

    shu abadiy toza maskanning

    mangu g‘olib,

    chin egalari.


    


    


    XAYOL


    


    Dunyo...


    dune...


    ko‘p kadim dunyo...


    na tubi bor. na chegarasi.


    Somon yuli buzilgan ziyo —


    sayyoraning tillo zarrasi.


    Xayol o‘sgan yorug‘ lahzada


    ehtiyot bo‘l fosiq dunyodan.


    yiqilmagip oniy larzadan


    samolarga talpingan odam.


    Ehtiyot bo‘l


    nomard jo‘rangdan,


    sinab ko‘rish uchun doshingni,


    olmasin-da tag‘in mo‘ljalga


    pistirmadai yorug‘ boshingni.


    


    


    JABR


    


    Kirolmasdi bu uyga o‘lim,

    bo‘lmasaydik kibrli, olg‘ir,

    bo‘lmasaydik toshbag‘ir, po‘rim,

    agar odam qolmasa olg‘ir.


    


    Kirib ketdi sharpa ayozda.

    jabr ko‘rdi yana bir sho‘rlik,

    ochiq kolgan edi darvoza,

    biror kimsa to‘smadi yo‘lin.


    


    Birgalashib joyiga o‘qydik,
hol so‘rashdik ko‘z qirimizda,

    jabrlangan sho‘rlikni ko‘rib,

    uyalmadik bir-birimizdan.


    


    


    O‘ZGALAR DARDI...


    


    Qushchalar,

    sayroqi qushchalar

    qafasda bo‘g‘ilib sayrashar,

    betoqat potirlab simlarga

    o‘ralgan olamga karashar...

    Qushchalar,

    ozodruh qushchalar

    olamdan ko‘zlarin uzmaydi,

    chirqirab o‘zlarin holimas,

    o‘zgalar holiga bo‘zlaydi.


    


    


    * * *


    


    Chakin bo‘lma,


    bo‘lma guldirak,


    erdan ko‘pam uzoqlab ketma.


    Ovozingni yirtmagin bekor,


    erni quchma — quloching yetmas.


    


    Undan ko‘ra biror odamning

    makoni bo‘l — irmoqli, soyli,

    shamollarni to‘sgan tog‘i bo‘l,

    osmoni bo‘l — yulduzli, oyli.


    


    


    XO‘RSINIQ


    


    Tog‘ xo‘rsinib yubordi og‘ir —

    vodiylarga yugurdi shamol,

    yuzlarini yashirdi hilol.


    


    Tog‘ xo‘rsinib yubordi og‘ir,

    teran xobdan uyg‘ondi yurak,

    tog‘lar kabi xo‘rsinmoq kerak.


    


    


    
      
        1 Quv — sutni chayqatib, shopirib yog‘ini ajratib oladigan asbob.

    HAMAL


    


    Erib bitdi poyonsiz qorlar,

    yana ko‘hna zamin tulladi.

    Vodiydagi ulkan o‘riklar

    bir kechada oppoq gulladi.


    


    Oq bulutlar yerga qo‘ndimi,

    mo‘‘jizalar bo‘ldimi sodir?

    Oh, naqadar ajoyib tunda

    oq mash’ala ekilgan vodiy.


    


    Endi safsar kechalarda oq

    mash’alalar tutib, ulug‘vor

    kengliklarda kezar chiroyli

    kunduzlarni axtarib bahor.


    


    


    * * *


    


    Kunlar pisha boshlaydi yana,

    ranglarini boshingda elar,

    Xayolingni chaqmoqlar kabi

    yoritguvchi lahzalar kelar.


    Yana yaproq yozgan daraxtga,

    atirgulga do‘narsan nuqul.

    Kechalari chap ko‘kragingda

    qafasini sindirar bulbul.

    Bor kadarni yengmoqqa yana

    etib ortib qolar bardoshing.

    Endi o‘zing istamasang ham

    yulduzlarga tegadi boshing.


    


    


    * * *


    


    Yechib oppoq ko‘ylagani vaqt,

    kiydi yashil gulli ko‘ylagin.

    Yurak, uyg‘on, kapalak kabi

    chechaklarga qo‘nib o‘ynagin.


    


    Maysalarin tarab, parvozga

    shaylanadi cheksiz dalalar.

    O‘spirinlar quchog‘ida mast

    Qirda asir tushgan lolalar.


    


    Bog‘larda oq alanga gurlar,

    telba qilar shamollar isi,

    gilos gulin kiygan ko‘chada

    oqib borar qizlar kulgisi.


    


    Gurkiragan bu rangin olam

    tuyg‘ularni o‘ynatib tashlar

    va ajoyib kunlar umrimda

    atirgulday ochila boshlar.


    


    


    * * *


    


    Subhidamda yam-yashil daraxt

    derazamga yuzini bosdi,

    kerishganday oynak sathiga —

    gullarini ohista yozdi.


    


    Qirchillagan shabada keldi,

    ko‘pirgancha shoshib, quvonib,

    Bahor, jismi ochilib, yashnab,

    bosib ketdi atir tumani.


    


    Ko‘tarilar zamindan qudrat

    shabbalarning uchiga qadar,

    birdan yashil shoxlarda tillo

    g‘o‘ralar ham tovlanib ketar.


    


    Go‘yo quyesh parchalanganday...

    Garq qiladi olamni farah.

    Har bahorda menga erinmay

    yashamoqni o‘rgatar daraxt.


    


    


    * * *


    


    Ishon, odam, bahorga ishon,

    qara, go‘dak kabi beg‘ubor —

    minginchi bor olovday porloq

    gullarini ko‘rsatar bahor.


    


    Bahor senga ishonar, qara,

    suzib chiqdi ko‘ziga yurak —

    qarab turar senga intizor,

    sen bahorni sevishing kerak.


    


    Ko‘ziga boq, haydama uni —

    minginchi bor qilmagin xato.

    Ostonangdan ketmaydi bahor,

    sen aslingga qaytmaguncha to.


    


    Sharqiratar asov soylarin,

    nafasidan ranglar ufurar,

    o‘ynayverar yashil qushlarin,

    gullarini yondiraverar...


    


    


    VIDOLASHUV


    


    Xayr, Bahor! Alvido, Bahor!

    Rahmat, oppoq gullaring uchun,

    shoxlarimga zumrad g‘o‘ralar

    qadab qo‘ygan qo‘llaring uchun.


    


    Xayr, Bahor! Alvido, Bahor!

    Ushalmasdan qoldi armonim.

    Biroq kutgil, dediyu Bahor

    lablarimga bosdi barmog‘in.


    


    


    G‘AMGIN QO‘SHIQ


    


    Ayam Oftob Mamajon karvon qiziga


    


    Go‘zallashib ketardi borliq

    Shahrixondan o‘tganda Oftob,

    to‘kilardi kulgan chog‘i dur,

    nur uynardi ko‘zlarida sof.


    


    Uni ko‘rib to‘xtardi suvlar,

    ketolmasdi qushlar poyidan,

    majnuntollar ko‘tarardi bosh

    Shahrixonning eski soyidan.


    


    «Oq ipakday qo‘llari uzsa»,

    ezilardi sho‘rlik rayhonlar.

    «Oyoqlarin bir bor o‘ptirsa»,

    xo‘rsinardi yashil sayhonlar.


    


    Suvlar uni sevardi qandoq,

    gullar yonib qilardi xitob,

    g‘o‘zallikka ko‘mib borliqni,

    Shahrixondan o‘tganda Oftob.


    


    «Oftob, Oftob, yopma paranji,

    tiniq oylar qorayib ketsin,

    Oftob, Oftob, bir bora ranjib

    bir xo‘rsinib o‘lishga yetsin...»


    


    Kuzatdilar suvlari yig‘lab.

    kuzatdilar chechaklar so‘lib,

    o‘ttiz yilki yig‘ladi Oftob

    Shahrixondan yiroqda to‘lib.


    


    Endi uning sochlari kumush,

    oq inakday qo‘llari qadoq.

    Ko‘zlarida limmo-lim kadar

    bag‘ri dog‘li, yuragi adoq.


    


    Suvlar uni sevardi qandoq,

    gullar yonib qilardi xitob,

    go‘zallashib ketardi borliq

    Shahrixondan o‘tganda Oftob!


    


    


    DARYO


    


    Qo‘yvormaydi ko‘hna o‘zanim,

    kunduz yashar samarlarimda.

    Sayraganday qumri, bulbullar

    tovlanguvchi kamarlarimda.


    


    Tog‘lar tiniq qorini berar,

    yashil vodiy — yoniq gullarin,

    kechalarning bag‘rini yoqdim,

    mazaxladim sassiq ko‘llarni.


    


    Suv ichgani kelgan qo‘ylarday

    qirg‘oqlarim to‘ldirgan toshlar.

    Majnuntollar mayda o‘rilgan

    kokillarin bag‘rimga tashlar.


    


    Tirik suvman — gajir, o‘ynoqi,

    kunlar uxlar quchoqlarimda,

    bekor boqmas hamisha maftun

    daraxtlaru o‘t-giyohlar ham.


    


    


    QASIDA


    


    Tun dedim, yarashdi bu ism,

    men seni bir so‘zdan yaratdim.

    Kiydirdim yarqiroq ko‘ylakni,

    husningga olamni qaratdim.


    


    Sen marol ko‘zidan chiroyli,

    ohanglar taralar ismingdan,

    sen go‘zal tonglarni tug‘asan,

    nastarin bo‘ylari jismingda.


    


    Oylarni joyladim bag‘ringga,

    sen barcha tunlarning yoshisan,

    so‘ng o‘zim yiqildim hayratdan,

    milyonta suluvning sochisan.


    


    Qadadim qop-qora ko‘ksingga

    cho‘g‘ kabi qip-qizil g‘unchalar.

    Agar men bo‘lmasam, eshit, tun,

    chiroyli bo‘lmasding bunchalar.


    


    


    SEHRGAR


    


    Derazangdan boqasan sirli,

    titroq solib kunduz joniga.

    Sochlaringni yozasan — tunni

    kirgizasan asta xonangga.


    


    Birdaniga barcha daraxtlar

    qovjiratib to‘kadi bargin,

    uxlab qolar sho‘x o‘spirinlar

    xafa bulgan bolalar kabi...


    


    Sahargacha tabassum bo‘lmas,

    shamol kezar zerikib, uflab,

    xayr, ey qiz, ey sehrgar qiz,

    yaxshi tushlar ko‘rgancha uxla!


    


    Juda zarur sahardan boshlab

    ko‘chalarni suyib bosmog‘ing,

    qotib qolgan sovuq yuzlarga

    iliq tabassumlar osmog‘ing.


    


    


    MUHABBAT


    


    Muhabbat — chiroyli kapalak,


    Qo‘rqaman sho‘rlikni tutgani.


    Kapalak quvganim yonimda,


    Yodimda yo‘q ammo yetganim.


    


    Yuragim ranjigan boladay


    Na ermak, taskinga ko‘nadi.


    Muhabbat — chiroyli kapalak,


    Hali ham gullarga qo‘nadi.


    


    Ortidan halloslab chopaman,


    Xijolat bo‘laman g‘o‘rlikdan —


    Qanchalik yugurmay, baribir


    Orqada qolardim sho‘rlikdan.


    


    


    MANZARA


    


    Xiralashar zirvalar qori,

    so‘lar ulkan loladay oftob,

    bitta o‘zim maysa yoyilgan

    tepalikda o‘qirdim kitob.


    


    Kabutarlar uchganday bo‘ldi,

    shundoqqina yonimdan sarin

    shabbodaday o‘tardi o‘ynab,

    shohi ko‘ylak kiygan nastarin...


    


    Sochi qumrol, dudog‘i lola,

    yuzlari oq, yonoqlari ol,

    o‘ynab harir etaklarini,

    quchoqlardi bolakay shamol.


    


    Qoraygandi zirvalar qori,

    allaqachon so‘lgandi oftob,

    bolashamol endi muk tushib,

    tepalikda o‘qirdi kitob.


    


    


    KAPALAK


    


    Qizigan sadolar so‘nadi,

    qush kabi cho‘chiydi xayoli.

    Ko‘ksiga kapalak qo‘nadi,

    qitig‘i uyg‘onar ayolning.

    Yonog‘i lovillab qiziydi,

    kapalak aylanar ro‘yida,

    ohlari bo‘g‘ziga tizildi,

    parishon soyalari bo‘ynida

    atirli o‘tlarga ko‘milar,

    tikilib qoladi osmonga,

    mastona ko‘zlari yumilar,

    kapalak yoqardi juvonga.


    


    


    DENGIZ


    


    Yechar moviy ko‘ylagini qiz,

    nafasi-la mast qilar yozni,

    qumko‘ynagin kiyaru holsiz,

    sochturmagin sohilga yozdi.


    


    Tikilmasa quyosh munchalar —

    may misoli ko‘pirar qoni,

    lab bosadi qizil g‘unchaga,

    so‘ng unutib qo‘yar dunyoni.


    


    Pistirmada turgan shamol-chi,

    tusatdan bir fitna o‘yladi,

    raqsga tusha boshlar hayosiz,


    kiyib olib moviy ko‘ynakni.


    


    


    QIYIQ


    


    Uncha quv emasdi shekilli, faqat

    ko‘zlari g‘alati kulib turardi,

    o‘zini xotirjam tutardi, ammo

    negadir yuragi kattiq urardi.


    


    Goho oq, gohida qizil ko‘ylakda

    bir necha kunimga kirib chiqdi u,

    ko‘zlarin o‘ynatib kulgan chog‘ida

    juda ham yarashib ketardi kulgu.


    


    Men sezmay qolibman, o‘ynoqi ko‘zi

    yurakning tubiga borib yetibdi,

    jarangdor va sirli kulgisin, ayyor

    dag‘al kunlarimga osib ketibdi.


    

  


  
    - IKKINCHI FASL -


    


    YOZ RAVISHI


    


    Nurlarini yig‘ib olar kun,

    osmon yerga tashlar soyasin.

    Yulduzlarin yoqib qo‘yar tun,

    kesib qo‘yar oyning poyasin...


    


    Shu’lalanib, sharqirab yotar

    ko‘k suvlarda oy siniqlari.

    Yetib kelar muzday shabada —

    qari tog‘ning xo‘rsiniqlari.


    


    Yalpizlarning bo‘yin ufurib

    sho‘x jilg‘alar vodiyga chopar.

    Hovuzlarni yopinib olgan

    qurvaqalar jimlikni qopar.


    


    Qizib ketar yer tomirlari...

    Tunga iliq bo‘ylar taralar.

    Birdan kaynoq yoz oqib kelar

    jimib qolgan bog‘lar oralab.


    


    


    * * *


    


    Tong ko‘ksida qushcha sayradi,

    kuylaydi ko‘p suvlari siniq.

    Yuvosh nurlar o‘ynaydi, osmon

    gulday yashnar tobora tinib.


    


    O‘tib ketar halloslab shamol,

    behilarning xush bo‘yi anqir.

    Qizlar o‘tar — ko‘zlari armon,

    durralarda sochlarin tang‘ib.


    


    Tong ko‘ylagi unsiz yirtilar,

    chaqnab ketar oftob tig‘lari,

    it huradi, hangraydi eshak,

    qay hovlida go‘dak yig‘ladi.


    


    Tonggi qishloq ko‘chalaridan

    chiqib ketar ovloqqa sukun,

    dalalardan o‘tar shoshilmay

    ola-bula sigir kabi kun.


    


    


    * * *


    


    Suronlarni oralab o‘tdim,

    terakzorlar safi boshlandi.

    Quyosh o‘chdi, yondi bulutlar,

    maysalariing ko‘zi yoshlandi.


    


    Alamzada itlarning sasin

    adashtirib ketdim xotirjam.

    Ho‘kizlarni ortda qoldirdim,

    hangrayotgan eshaklarni ham...


    


    Ketaverdim, majnuna tollar

    suv ichayotgan soyni yoqalab.

    Qip-yalang‘och oyga baqrayib

    sayrar edi sho‘rlik baqalar.


    


    Vaqt og‘adi, ulkan sukunat

    yobonlarni bosadir toshday.

    Biror sado qolmas olamda

    yuragimning zarbidan boshqa.


    


    


    * * *


    


    Yoz tuni. Bog‘ shira uyquda.

    Keksa chinor suradi xayol.

    Kirib qolar boqqa adashib,

    telvakezik, yalang‘och shamol.


    


    Dovdiraydi uxlayotgan bog‘,

    boshlanadi og‘ir oh-vohlar.

    qomatlarin egishib, sannab,

    ko‘zyoshlarin to‘kar giyohlar.


    


    Xayol surib, kuzga borayotgan

    bir yoshgina olma qo‘rquvdan

    qoqilaru sharbatga to‘lgan

    mevalarin to‘kvorar suvga.


    


    Telvakezik, sayoq shamoldan

    g‘azablanib, ulkan, ulug‘vor

    boshin chayqab qo‘yar-da, uzoq

    g‘ijirlatar tishlarin chinor.


    


    


    * * *


    


    Tun gurkirab o‘sar yobonda

    o‘sganiday bir to‘p gulxayri.

    Boshlanadi singan suvlarda

    yalangoyoq oylarning sayri.


    


    Maysalarning bag‘riga kirar

    qizib ketgan tog‘liq shabada —

    shivir-shivir boshlanib ketar

    bu yulduzli, oydin kapada...


    


    Yonarqurtlar somon yo‘liday,

    chirillaydi — qayda saraton.

    Ag‘darilib bahaybat, targ‘il

    sag‘risini ko‘rsatar osmon.


    


    Qushlar do‘nar qora barglarga,

    nurlar so‘nar shab namlarida.

    Qurbaqalar yorila boshlar

    yo‘lovchi — vaqt qadamlaridan.


    


    


    AFSONA


    


    Ko‘kragimni maysaga bosib,

    butalarning panasida jim,

    keng kamarda cho‘milayotgan

    yulduzlarni uzoq kuzatdim.

    Ikki ko‘zim o‘ynar miriqib,

    afsonaviy xilqat ochilar.

    Kasirlatib kuruq shoxlarni

    chakalakdan chiqar ovchilar.

    Vujudimga tarqalar titroq,

    yurak toshga aylanib qoldi.

    Xayriyatki, bu oydin tunda

    yulduzlarni bo‘lmaydi otib.


    


    


    * * *


    


    Bog‘larda ko‘zlarim qamashar

    shoxlarga ilingan oylardan...

    Toshlarga urilib, sharqirab

    yulduzlar oqadir soylarda.


    


    To‘lin oy ochilgan ko‘ksiga

    bulutdan bag‘irdosh topadi.

    Shabada — sho‘x juvon yurakni

    o‘ynarkan goh ochib, yopadi.


    


    Bulutlar o‘tlagan adirda

    chiroyli kunduzdan kechaman.

    Sharobday totimli bu tunni

    tomchilab, tomchilab ichaman.


    


    


    * * *


    


    Ichar quyosh nurlarin juvon,

    ko‘ylagini, siynasin yechar —

    potirlaydi yayrab shamolda

    ikki tutqun oppoq musicha.


    


    Ichar quyosh qurlarin juvon,

    nastarinday jismi qoraydi.

    Qarib qolgan quyosh nayzadan

    bir daqiqa yomon qaraydi.


    


    Dengiz o‘par juvon oyog‘in,

    shamol o‘ynar qumrol sochini,

    huvillagan sohilda tanho

    juvon yotar gulday ochilib.


    


    Bu atrofda biror shoir yo‘q.

    Juvon mangu yotar bu yerda,

    mangu yotar osmonga qarab,

    unutilgan, ajoyib she’rday.


    


    


    * * *


    


    Tong ochar ko‘zlarin erinib,

    sevinchdan yig‘laydi qiyoqlar,

    chechaklar jilmayar sevinib,

    shamolda cho‘milar giyohlar.


    


    O‘ynoqi shu’lalar — bolalar

    jimgina tarqalar sayhonga,

    o‘rgimchak to‘qiydi tolalar,

    xonqizi boradi mehmonga.


    


    Qurbaqa varaqlar bayozin,

    guldan bol so‘radi arilar,

    chigirtka qayraydi ovozin,

    parvozda ninachi — narilar.


    


    Chumoli, mehnatkash chumoli,

    kuyinma, atrofga bir qara —

    maysalar, oh, qanday humoli,

    dunyoni qilma ko‘p masxara.


    


    


    * * *


    


    Yashil sochli sannovchilar —

    singillarim, majnuntollarim

    Qayrildimu rangim bo‘zardi,

    qaltiradi kuchli qo‘llarim.


    


    O‘ttiz yilki tinmay ergashib,

    yashiringancha ziyrak ko‘zimdan,

    sarson bo‘lib tog‘u toshlarda,

    kelar emish yig‘lab izimdan.


    


    Hali yoshman, hali kuz uzoq,

    gullar hamon porlar yodimda.

    Biroq nega bu jinni tollar

    yig‘lagancha kelar ortimdan?!


    


    Gap uqtirib bo‘lmaydi biroq,

    yig‘laydilar sannashib, to‘lib,

    oqib borar zangor vodiydan

    ko‘zyoshlari bir daryo bo‘lib...


    


    


    * * *


    


    Oy sinig‘i to‘la suvloqqa

    sharsharaday quyilgan yollar.

    Bu yollarni silar mehribon

    shabadalar — ma’yus ayollar.


    


    Ko‘k yellarin suvga botirib

    ne zamonki suv ichar otlar.

    Atrofdagi ko‘m-ko‘k adirlar —

    o‘tovlarda botirlar yotar...


    


    Biroq tunda o‘t-maysalarga

    to‘kiladir kimning yoshlari?

    Nega suvdan bechora otlar

    ko‘tarolmas og‘ir boshlarin?


    


    Nima bo‘lgan ularga axir

    yo sehrlab qo‘yganmi suvloq?

    Nega jimlik bosgan vohada

    beg‘am uxlar botirlar uzoq?


    


    


    * * *


    


    Ne davrlar qori tagida

    muzlaganday qari qo‘toslar —

    sokin yotar Oloy tog‘lari,

    bag‘ri to‘la g‘alayon, saslar.


    


    Ammo sezar har bir sharpani,

    bo‘lsa hamki xoblari hadsiz,

    o‘z tinchini buzgan yovlarni,

    o‘ldiradi tog‘lar shafqatsiz.


    


    Ishonmasang, o‘q otib ko‘rgin -

    bo‘kirvorar sanoqsiz qoya.

    O‘ta mag‘rur, fe’li ko‘p yomon,

    tog‘lar o‘zin sevar bag‘oyat.


    


    Ehtiyot bo‘l bunda yurganda,

    buyukman deb xos xayol surma.

    Miltiq otish u yoqda tursin,

    ovozingni ko‘tara ko‘rma...


    


    


    * * *


    


    Ibtidoiy, o‘tkir qoyalar...

    Bu tog‘larning osmoni moviy,

    bunda gullar farishtasimon,

    bunda hatto toshlar samoviy.


    


    O‘zim tog‘da, yuragim tog‘da,

    qoyalarning tagida yurdim.

    Kun nurida tovlangan qorda

    odamlarning izlarin ko‘rdim.


    


    Saqlab qopti odam izlarin

    bu tog‘larning musaffo qori.

    Olib borar edi bu izlar

    meni borgan sari yuqori...


    


    Ammo tog‘dan tushganim sari

    sezar edim badbo‘y islarni,

    ko‘rar edim tulki, qashqirlar,

    to‘ng‘izlaru ilon izlarin...


    


    


    * * *


    


    Tog‘ o‘tirar vodiyda tanho,

    oq sochlari qoplagan ko‘ksin,

    ming yillarki bu nuroniy tog‘

    asrlarga kiradi o‘ksib...


    


    Atrofida son-sanog‘i yo‘q —

    qovjiragan, sariq adirlar —

    qachonlardir yurtim deb o‘lgan

    pahlavonlar yotgan qabrlar.


    


    Uzoq yurdim keksa tog‘ sari,

    goh odimlab, gohida chopdim,

    nuragan tosh, qoya tagidan

    go‘yoki tog‘ ko‘zlarin topdim.


    


    So‘ylaganday bo‘lar edi tog‘,

    tushunmasdim ammo so‘zlarin.

    Qanday g‘amgin edi bu ko‘zlar,

    qanday yig‘lar edi ko‘zlari!..


    


    


    TUNGI MANZARA


    


    O‘rmonlar jim yig‘lamas shamol,

    soy sayramas, baqalar jimdir,

    ingroqlarga to‘lib ketgan tun —

    g‘amgin qo‘shiq aytadi kimdir.


    


    Otim o‘lgan, qilichim singan,

    majaqlangan sovut, qalqonim,

    kim tashladi meni bu chohga,

    qayda qoldi yorug‘ osmonim!


    


    Qayerdanman, qayga borarman,

    qora zindon naqadar chuqur,

    faqat toqning burjidagi oy —

    tuynukchadan tushar xira nur.


    


    Barcha azob kamlik qilganday

    soy sayramas, baqalar jimdir,

    guyo mazax qilganday goh-goh

    yopib turar tuynukni kimdir...


    


    


    SAYOHAT


    


    Tabiatning xilvat burchagi:


    unutilgan, yovvoyi tuproq,


    huvillagan tog‘u topsharni


    qari quyosh sevadi ko‘proq.


    


    Xabar berib shamol yugurdi


    bu diyorga kelganim haqda,


    uzlatdagi tog‘lar qo‘zg‘aldi,


    sarosima qo‘pdi har yoqda.


    


    Ohu qochdi, boshimga nogoh


    ulkan burgut soya tashladi.

    Qoyalardan to‘zg‘idi qushlar,


    suvlar qochib keta boshladi.


    


    Atrofimga qaradim hayron:

    bulutlarga burkanar o‘tloq,

    suv ichmoqchi bo‘lib egildim,

    nogoh muzga aylandi buloq.


    


    Qo‘l uzatsam, bulutlargacha

    o‘sib ketar qirmizi olma!

    Nima bo‘ldi senga ey, diyor,

    yuragimga g‘ulg‘ula solma?!


    


    Zabt etgani kelmadim seni,


    eng ichida yo‘qdir pichog‘im.


    Men Iskandar, Chingizxon emas,


    osmon kabi ochiq quchog‘im.


    


    Ishonmasang, qara ko‘zimga,

    ko‘zlarimda yashaydir Hotam,

    men tegmadim hatto ilonga,

    nishi to‘la zahar bo‘lsa ham.


    


    Jimligini buzmadi tog‘lar,

    o‘z bafini ochmadi, zimdan

    hadiksirab, mishta ko‘zi-la

    faqat qarab turar izimdan.


    


    


    O‘RMONDA


    


    Qalin shoxlar aro yaltirab

    kun nurlari oqayottan dam,

    elkasida qo‘shog‘iz miltiq —

    kirib keldi o‘rmonga odam...


    


    Afsonaviy, zangori diyor,

    bag‘ri to‘la joduli sukun.

    Shoxlar aro tobora ko‘proq

    nurlarini oqizardi kun.


    


    Chor-atrofni kuzatar odam,

    har sadoni poylar ataylab,

    daraxtlarni panalar, birdan

    maysalarni bosar avaylab...


    


    Uyqudagi o‘rmon to‘satdan

    ko‘rmay qo‘yar ko‘hna tushlarni

    va qattiqroq bag‘riga bosar

    sayrayotgan mitti qushlarni.


    


    Jimlik cho‘kar oraga bir zum,

    oh, bu kutish lahzasi yomon!

    Varanglagan o‘qdan ayiqday

    bo‘kirvorar bahaybat o‘rmon.


    


    ...Ona bo‘ri ingrab qulaydi,

    ko‘zlari — lim qotgan jolasi.

    Shoshilmasdan miltiqli odam

    qonga solar bo‘ri bolasin.


    


    Chor atrofga qaramas endi,

    maysalarni bosar xotirjam.

    Titroq bosgan o‘rmon ichida

    uzoq ingrar yarador odam...


    


    G‘arq qiladi qalin shoxlarni

    kunning qonga o‘xshagan nuri

    elkasida qushog‘iz miltiq,

    chiqib ketar o‘rmondan bo‘ri...


    


    


    MASHQ


    


    Tun.


    Olmazor elas ilg‘anar


    dalalarning keng og‘ushida.


    Oqib yotar oltin jilg‘alar


    olmalarning sokin tushida.


    Shovvasida nurlar qaynagan


    xilvatdagi jilg‘aga bordim,


    taqdiridan hasrat aylangan


    xasta dilni qo‘yib yubordim.


    Qariqizlar,


    etim yalpizlar


    quchog‘ida ketdim hushimdan,


    cho‘milyotgan sitora qizlar,


    olmazorni ko‘rdim tushimda.


    Daf qildi kun


    milyon yildirim


    qudratin jamlab zarbiga,


    voh, o‘ynardi g‘amzada dilim


    jilg‘alarnint zumrad labida.


    Tushimni yo o‘ngimni bilmay


    qarab qoldim — ko‘zimda vola,


    ko‘z o‘ngimda kechagi dilmas,


    uynardi bir jonsarak bola.


    Dilim,


    dunyo da’yuslaridan


    qora terga botgan g‘ulomim,


    nastarinday pok hislaridan


    tufdonlarni qilgan kulolim,


    judo bo‘lding tabiatingdan,


    bo‘g‘zingda bor bir shoda mo‘ldir,


    judo bo‘lding tariqatingdan,


    endi tinchib qafasda o‘ltir.


    Dalalardan


    shaharga qaytdim,


    unda kasga kaslar g‘animdir.


    Yo‘l bo‘yicha ko‘krak qafasim


    qattiq-qattiq mushtladi kimdir


    


    


    CHO‘L


    


    Yovvoyi cho‘l ochilib yotar —

    qip-yalang‘och, chiroyli, ravon,

    tepasida tobora behol

    hansiraydi haybatli osmon.


    


    Og‘ushiga bosib vaqtni

    eritardi cho‘l — sohibjamol.

    Qashqir kabi uvlar vahmali

    yovshanlarda yirtilgan shamol.


    


    Yovvoyi cho‘l buyuk kenglikda

    menga borin ochib tashladi,

    go‘l-devona ikki ko‘zimni

    shoshilmasdan o‘ynay boshladi.


    


    Burgutlarin osmonga otdi,

    maqtandi xos gullari-la cho‘l,

    turdim bilmay qayga yurishni —

    qayga boqmay, ko‘rinardi yo‘l.


    


    Cho‘l qitiqlar tovonlarimni,

    borgan sari boshlar ichkari,

    ko‘rsatmoqchi bo‘lardi go‘yo

    xazinaga limmo-lim bag‘rin.


    


    Bir soniya xayolga cho‘mdim,

    buyuk tog‘lar, bog‘lar izlarin,

    qotgan dengiz, to‘zgan shaharlar

    sharpasini ko‘rar ko‘zlarim.


    


    Cho‘l go‘zaldir.

    Ortimga ammo

    o‘girildim bir sezgi bilan,

    izlarimda vahma-la shitob

    o‘rmalardi qop-qora ilon.


    


    Cho‘l, munchayam bo‘lmasang ayer,

    muncha bag‘ring sevgidan xoli,

    go‘zalsan-u, g‘oyat makkorsan

    dog‘uli, sho‘x juvon misoli.


    

  


  
    - UCHINCHI FASL -


    


    ODAMDARAXT


    


    O‘sayotgan


    kuchli daraxtman,


    shoxlarimda pishar so‘zlarim,


    o‘ychan kuzak kelguvchi yo‘lga


    ikki tog‘day boqar ko‘zlarim.


    Fursat esa —


    shoshqaloq bola,


    mevalarning xush bo‘yin tuyib,


    atrofimda tinmay aylanar,


    goh kunduzni, goh tunni kiyib...


    


    


    * * *


    


    Uzum yig‘lar,

    yig‘lar buralib,

    yig‘layverar qishgacha dildan,

    billur kabi mo‘ldir turlanib,

    kuzda do‘nar oltin shingilga.

    Poyoni yo‘q kuz og‘ushida

    qanday go‘zal yig‘laydi uzum!

    Shunday bo‘lar haqiqiy yig‘i.

    ko‘rib qo‘ygin,

    ey, noshud ko‘zim!


    


    


    * * *


    


    Safsarlashar oqshomgi osmon,

    kun chekinar qorli tog‘larga,

    sukunatning munis qushlari

    uchib kelar kuzgi bog‘larga.


    


    Kelar qora rido kiygan tun,

    sukunatning qushlarin suyar,

    suronlardan horgan shaharni

    silab-siypab uxlatib qo‘yar.


    


    So‘ng poyida vafodor itday

    erkalangan shamol-la birga,

    yondirmasdan fonusi — oyni

    chiqib ketar poyonsiz qirga.


    


    Uxlar ko‘hna og‘ushda borliq,

    faqat goho yiroq-yiroqdan

    hurib qo‘yar daydi itlarday

    qorong‘ida yotgan qishloqlar.


    


    


    * * *


    


    Bobochinor sergak mudrardi

    kar, vaysaqi sherigi bilan.

    Allaqaydan kelar sudralib,

    kuzak — xuddi uch sariq ilon.


    


    Bobochinor uyg‘ondi chuchib,

    tanib qolar ilonlarni, oh,

    tungi yelga siynasin ochib,

    dam olardi homilador bog‘.


    


    G‘ijirlaydi bezovta chinor,

    ogoh etib shovillaydi: ku-u-z,

    ammo uchta sap-sariq ilon

    og‘ochlarga o‘rlardi, afsus.


    


    Ojiza bog‘ urindi har yen,

    izillatib so‘ngsiz tonglarni.

    Nogoh qutilar ko‘tardi faryod —

    og‘ochlarning pgo‘rlik jonlari.


    


    


    MAVZU


    


    Boltalarning bo‘g‘iq zarbasi,

    sirqirayman urgandayin barq.

    Og‘ochlarning ulkan sharpasin

    oy nurlari qilolmaydi g‘arq.


    


    Boltalarning bo‘g‘iq zarbasi...

    etib keldi bu yerga dushman.

    Halok bo‘lar faqat bir lahza

    erga qo‘ngan bahaybat qushlar.


    


    Boltalarning bo‘g‘iq zarbasi...

    yaydoq cho‘lga tashlayman odim.

    Og‘ochlarning dodin ko‘tarib,

    izlarimdan kelar zil yedim.


    


    Xotiramdan chiqmaydi dushman,

    har zarbadan go‘yo barq urar.

    Potirlaydi bag‘rimda qushday

    ildizlari qirqilgan yurak...


    


    


    * * *


    


    Oy gulladi. Osmon toqiga

    yulduzlarni kimdir qoqadi.

    O‘zanlarda sokin to‘lg‘anib

    tag‘in quyuq kunduz oqadi.


    


    Osmonlarda o‘tlagan bulut

    podasini shamollar haydar.

    Suronlardan horigan dala

    ibtidoiy jimlikka qaytar.


    


    Yurak sokin qarar atrofga,

    sindirmaydi endi qafasin,

    faqat sezar poyonsizlikda

    o‘layotgan kuzning nafasin.


    


    Huvillagan sariq vodiyda

    qarigan kuz yotadi behol —

    ko‘zlariga osmonni joylab,

    o‘lsa bo‘lar endi bemalol...


    


    


    LAHZA


    


    Xazonga aylandi kunlarim...


    Motamda turganday boqaman.


    Fasllar to‘qnashgan lahzada


    xazonlar to‘pini yoqaman.


    Ko‘zlarim achishar, bexosdan


    yuragim, qo‘llarim tutraydi.


    Alanga olmaydi kunlarim,


    tutaydi, oh, muncha tutaydi.


    


    


    ISHQ


    


    Bir kun osmon olmazorida

    uynayotgan farishta qizlar

    ikki dona qizil, totori

    olma otib o‘tganday bizga...


    


    Porilladi ko‘zimizda nur,

    bog‘landi jon rishtalariga.

    O‘xshar edik ikkalamiz ham

    o‘sha mahal farishtalarga.


    


    Olmalarni ichi qora vaqt

    olib qo‘ydi qo‘llarimizdan,

    shundan beri chaqirtikanday

    firoq o‘sar yo‘llarimizda.


    


    O‘sha onlar hamon porlaydi,

    hamon tirik o‘sha nashida,

    hamon suzar qizil olmalar

    xayolimiz yoyilmasida...


    


    


    FARISHTALI...


    


    Cholu kampir


    shoshilmay salkam


    bir asrni ham yashab qo‘yishdi.


    Kunjaraga, zog‘ora, patir,


    tomoshaga rosa to‘yishdi.


    Kampirini eshitmaydi chol,


    eshitmaydi cholni kampiri.


    Bir-biriga suyanib qolgan,


    biri ketsa,


    yiqilar biri.


    Lek ko‘zlari hamon kuladi,


    yuzlarida aylanar ziyo.


    Buziladi dunyo tasviri


    cholu kampir bo‘lmasa go‘yo.


    Har narsaga qodir tabiat


    asramagin bunday qarishdan!


    Ikkisining kiftidan ketmas,


    sakson yildir


    ikki farishta.


    

  


  
    - TO‘RTINCHI FASL -


    


    ARMON


    


    Kuylolmadim,


    yaproqlar kabi,


    quruq shoxday titrar ovozim —


    so‘lib qoldi bahorim tag‘in,


    suvga cho‘kdi yana bir yozim.


    


    Kuzak keldi


    bag‘rimni dog‘lab;


    qo‘lin cho‘zdi giyohga, gulga,


    sayradilar so‘ng bora, bog‘lar


    to‘lib qoldi o‘lik bulbulga...


    


    Qorlar yog‘di,


    og‘ridi jonim,


    uxlayotgan bog‘lar poyida


    kuylolmasdim, undan yomoni


    yashil edim qantar oyida...


    


    


    VAQT


    


    Vaqt senga qul bo‘lmas aslo,

    undan kutma muruvvat, ta’ma.

    Sig‘in unga, yolvorgin, avra,

    bir amallab vujudga qama —

    Qul bo‘lolmas senga, baribir,

    vaqt hamisha hushyor, jangari -

    erib tashlar jismingni nogoh,

    chiqib ketar sendan tashqari.


    


    


    * * *


    


    Aldab qo‘yar ko‘zlarim seni,

    goho o‘ynar, goh termilar jim,

    sokin ko‘lga o‘xshaydi goho,

    goh tubida chaqnar yildirim.

    Bu aldoqchi o‘smir ko‘zlarim

    yodgorlikdir yaqin do‘stimdan —

    ko‘zyoshini ko‘rsatmay mangu

    yig‘laydigan ko‘zim ko‘ksimda...


    


    


    * * *


    


    Kun sayin ozadi yuragim,

    kun sayin vujudim semirar.

    Yurakni yolg‘izlik ezadi,

    vujudni lahzalar kemirar.

    Sog‘inchlar

    shamolday oqadi

    yurakka ko‘rinmas rohlardai.

    Qaysi bir qavatda — vujudim,

    yuragim tunaydi tog‘larda.


    


    


    * * *


    


    Sovqotdim,


    qo‘llarim muzladi,

    osmonday sidirg‘a yalangda

    gulxanga qo‘llarim qalayman

    ko‘kkacha o‘rlasin alanga.

    Yonmoqlik munchalar yoqimli!

    Alanga, o‘saver, o‘s tag‘in.

    Achinma,


    chinakam do‘st bo‘lsang,

    nari tur, shamolni to‘smagin.


    


    


    YOLG‘IZLIK


    


    Uch ajoyib o‘g‘li bo‘lardi

    qachonlardir bechora cholning -

    biri shuhrat ortidan ketdi,

    biri haqning, biri xayolning.


    


    Qanday erta ketishdi ular!

    ketdi qo‘rsi, sho‘xi, dilbari,

    chol bir umr kutdi qovjirab

    suvsiz qolgan o‘zan singari.


    


    Kutaverib charchar, nihoyat

    o‘ylab qolar ilk bor o‘zini,

    chaqirvolar ko‘pdan ko‘chada

    yo‘l poylagan ikki ko‘zini...


    


    ...Uxlab qolar, bolalik chog‘i.

    qishloq paydo bo‘lar tushida,

    do‘stu yorning tanish yuzlari,

    kelinchakni ko‘rar tushida.


    


    Uch ajoyib o‘g‘li qiqirlab,

    tizzasida o‘ynab-kulardi.

    Birdan ular ulg‘ayib ketdi,

    so‘ng yo‘qotib qo‘ydi ularni...


    


    Volidasi oppoq ro‘molda

    engi bilan artarmish ko‘zin:

    «Bolam olib ketgani keldim,

    qiynalibsan bunda bir o‘zing...»


    


    Va uyg‘ondi, yurak tobora

    uzoqlashib ketyotgan edi,

    chol ko‘ksiga kaftini bosib,

    «rahmat senga, og‘ayni», dedi.


    


    So‘ng yashamay qo‘ydi, charchadi,

    chol yuzgacha yashardi, biroq

    yoqtirmasdi, istamasdi ham

    bitta o‘zi yashashni uzoq...


    


    


    SAFAR OYI


    


    Sen yotasan yumshoq to‘shakda,

    derazangdan ko‘rinar yulduz.

    Hamon o‘ychan ko‘zing oldidan

    oqib o‘tar bahoru yoz, kuz.


    


    Dadang esa ulkan adirda —

    to‘shaksiz, tor, qorong‘i joyi.

    Hatto parcha osmoni yo‘qdir,

    yo‘q oftobi, yulduzi, oyi.


    


    O‘n yil avval seni dunyoga

    bergandi u ranjib, og‘rinib,

    xavotir-la kuzatdi o‘n yil,

    o‘n yil seni kutdi sog‘inib.


    


    Shamollarga berding yoshlikni

    erga emas, boqding osmonga,

    bir odamga zarurroq eding,

    kerak emas eding jahonga.


    


    Ming bor seni kechira olar,

    ko‘zlaringni vazmin nigohi

    chavaqlashga haqli bo‘lsa ham

    hamon turar mehrli boqib.


    


    O‘ylanasan, o‘ylagan sayin

    og‘irlashgan xotirang og‘rir,

    bu mehribon, bu teran nigoh

    og‘ir, og‘ir, naqadar og‘ir!


    


    Hamon seni sevar samimiy


    azoblanar to‘kkan yoshingdan.


    Kechalari sezdirmay kelar,


    sahargacha turar boshingda.


    


    U shu qadar ulug‘, kamtarin,


    unga hamon yarashar xo‘rlik —


    tinch uxlasin o‘g‘lim deb hatto


    tushlaringga kirmaydi, sho‘rlik.


    


    


    OYIMMOZOR


    


    Adirlar, adirlar, adirlar —

    horg‘in, oq tuyalar karvoni.

    Sudralib yo‘l olar moziyga,

    oldinda oq kiygan sarboni.


    


    Olislab boradir bu karvon,

    izidan boqarman tosh bo‘lib.

    Og‘zimni yoparman, ko‘zimdan

    lahzalar quyilar yosh bo‘lib.


    


    Yangi qor qoplaydi atrofni,

    ko‘milar karvonning izlari.

    Men endi yuraman oldinga —

    moziyga qadalgan ko‘zlarim.


    


    


    AVJ


    


    Men, shubhasiz, parchalanaman, —


    shunday tugar buyuk xizmatim.


    Kimga, ko‘zim, kimga peshonam,


    kimga tegar qiziq qismatim.


    


    G‘alayonga to‘la vujuddan


    oxir dunyo bo‘ladir xalos.


    Yer ostiga kirib ketarman


    barcha mo‘min bandalarga xos...


    


    Biroq yerda mangu yashaydir


    ko‘hna yuzim, o‘ychan ko‘zlarim, —


    demak, o‘lmas bu dunyoda hech


    xudo bergan ezgu so‘zlarim.


    


    Ular yangrab tinmay aylanar


    razolatning tevaragida.


    Men-chi, mangu kulib yotarman


    quloq solib yerning tagida.


    


    


    XOTIMA


    


    Xotirjamlik,


    vazminlik kerak


    chizgan mahal olam tasvirin,


    har bir rangda haqiqat bordir,


    har chiziqda sirlar yashirin.


    


    Xudo yashar


    har bir giyohda,


    har daraxtda bordir diyonat.


    Ayirmagin ranglardan rangni,


    sen ranglarga qilma xiyonat.


    


    Dunyo qizil,


    dunyo sariq deb,


    bekor bizga berishgan saboq.


    dunyo azal rangindir va biz


    o‘ylagandan ko‘ra ranginroq.


    


    Chiza olsang


    rangin dunyoni,


    rangin bo‘lsa quyoshi, oyi,


    sendan buyuk musavvir bo‘lmas,


    bo‘lmas sendan buyukroq shoir.


    

  


  
    - YO‘L MANZARALARI -


    


    MINORAI KALON


    


    Ming yillar qa’ridan keladi,

    kulfatga yo‘liqib ming bora.

    Tinimsiz toshbo‘ron, qirg‘inga,

    xo‘rlikka duch kelgan minora!


    


    Necha bor to‘plarga tutildi,

    u judo bo‘ldi bosh qismidan...

    Va lekin jon qoldi sharqona

    bezaklar bitilgan jismida.


    


    Tasanno aytaman tuproqning

    metindan kuchliroq doshiga.

    Har yili in qurar laylaklar

    minorning nuragan boshiga.


    


    Bu yil ham minorda, xayriyat,

    sharqona bezaklar so‘nmapti.

    Minorning boshiga bu yil ham,

    xayriyat, karg‘alar qo‘nmapti.


    


    


    TARIXIY ONG


    


    Chumolidan battarroqsan sen,

    vaqt o‘tar jismingni yanchib.

    Ikki ko‘zing — ikkita kuchuk,

    qarolmaysan atrofga ranjib.


    


    Ko‘ksingdagi Muqanna bilan

    o‘zligingga qaradingmi, ayt?!

    Musht zarurroq, bo‘lgan mahalda

    yozding go‘zal she’rlarni faqat.


    


    Sen bechora, notavon kimsa —

    makon qilding gullar ortini,

    ko‘zing yumib, tilingni tishlab,

    tinglayapsan odam dardini.


    


    Sen botirlar naslidan emas,

    qanday chidar poyingda rohlar!?

    Halok bo‘lgan botirlar jangda.

    tirik qolgan faqat qo‘rqoqlar!


    


    


    LORKA


    


    Qovirg‘ada qisib xanjarni,

    o‘lib yotar yolg‘iz toshyo‘lda,

    cho‘qqilardan izlar ajalni,

    o‘rmonlarda adashgan, ko‘lda.


    


    Sakro-Monte g‘orida o‘lar,

    lo‘li qizning achchiq ohidan.

    Korridada yerparchin bo‘lar

    qora o‘lim — buqa shoxidan.


    


    U chalqancha yotar maydonda,

    oqib kirar og‘ziga yomg‘ir,

    o‘zi suygan yomg‘ir daryoday

    olib ketar jismini oxir.


    


    Yovlariga sohilda daflab,

    yunus baliq kabi otilar,

    po‘lat jismin daryoga tashlab.

    Benamexga qochar qotillar.


    


    Xayolimdan sira ketmas bu

    ulug‘ o‘lim — abadiy firoq,

    yot o‘limga kelaverar duch,

    o‘z o‘limi yo‘q edi biroq...


    


    


    SAVOL


    


    Kim edimu


    kim bo‘ldim endi,


    qayga ketar yoshligim, kuchim,


    isyonlarga, g‘azab, nafratga,


    og‘riqlarga to‘ladir ichim...


    Ko‘proq yashab qo‘ydim shekilli:


    oy, kun sayin xotiram — og‘ir,


    etti qavat osmon tepamda,


    elkalarim sirqirab og‘rir.


    Tashladimi yoki bir umr


    ko‘zimga g‘am ko‘lkalarini,


    parvardigor,


    bor bo‘lsang agar,


    ezma o‘g‘lim yelkalarini...


    Kim edimu


    kim bo‘ldim endi,


    ko‘rib turar quyosh, suv, tuproq.


    Ko‘zlarimdan ko‘ra hayotni


    elkalarim ko‘ribdi ko‘proq...


    


    


    YANA SAVOL


    


    Oyog‘imga


    botmon toshlarni


    bolalikdan bog‘lab qo‘ydi kim?


    Endi xalos bo‘lmoqqa yetmas


    yovuzlardan asragan umrim.


    Xudo bergan soniyalarni


    xarob qildi qaysi g‘alamis?


    Agarda shu tog‘lar bo‘lmasa,


    Uchar edik samolarda biz.


    

  


  
    - ISPAN SHE’RIYATIDAN TARJIMALAR -


    


    XUAN RAMON XIMENES


    (1881—1959)


    


    * * *


    


    Kiftga ko‘yib irg‘ay tayog‘in,

    kunbotarda tumanlar misol

    qora tortgan karag‘ayzorga

    xomush qarab yurar qo‘ychivon.


    


    Qorong‘ilik bosg‘an oldinda

    suruv yo‘lni changita borar,

    ko‘ng‘iroqlar tovshi oydinda

    qayg‘ulirok, yangrar tobora.


    


    Ko‘rinmaydi qishloq olisdan,

    ko‘rinmaydi sayhon, chirog‘i.

    Faqat izg‘ib yurar borliqda

    kimlarnidir achchiq firog‘i.


    


    Yo‘qoladi soyning shov-shuvi,

    bilinmas qay tarafga yurar.

    Allaqayda oqyotgan suvning

    chuqurligi sezilib turar.


    


    Korong‘iga qo‘shilar borliq,

    ko‘rinmaydi birorta kimsa.

    Ulkan oyning tagida yolg‘iz

    ko‘ng‘iroqlar nolasi tinmas.


    


    


    * * *


    


    Qaytolmasman. Abadulabad

    mayin to‘lqin singari endi

    yolg‘iz oyning tagida faqat

    tun erkalab tebratar yerni.


    


    Na bir izim, soyamdan asar

    qolmagan bu qarovsiz uyda

    endi shamol kezar darbadar,

    kezar ruhim izlab behuda.


    


    Izlaydimi birov ortimdan,

    qilarmikin birov meni yod,

    xudo bilar, o‘zi bormikan

    meni eslab yig‘laguchi zot.


    


    Ammo gulu yulduzlar bordir,

    tag‘in jafo, sevinchu bahor,

    daraxtlarning tagida xoli

    nogahoniy uchrashuvlar bor.


    


    Goh eskirgan pianino ham

    bo‘shliqlarga taratar sado,

    ammo endi qrrong‘i bosgan

    derazamni ochmasman aslo.


    


    


    RAFAEL ALBERTI


    (1902—1974)


    


    DENGIZDAGI BUQA


    


    Bu o‘lkani shunday deb,

    atardilar kadimdan.

    Qara, buqa terisi

    ko‘rinadi bahrdan.

    Go‘yo moviy ummonga

    boshsiz jasadin suqa,

    yalpaygancha yotibdi

    yam-yashil o‘lik buqa.


    


    


    * * *


    


    Hali oyoqda turib, sukunatni xo‘rlaysan,

    yovvoyi, tag‘in qaysar, shoxlaring ko‘kka suqa,

    maysalarni toptaysan, adirlarga o‘rlaysan,

    tirilgan yashil buqa.


    


    Shunda barcha qishloqlar


    yo‘llaridan qochib kelar sen bilan ko‘rishgani.


    


    Qadlarin rostlab qolar bukchaygan daryolar ham,

    chiqajak yer qinidan irmoqlar xanjarlari,

    shodlikday gullasin deb, qurigan og‘ochlarning

    joni yo‘q panjalari.


    


    Shunda barcha kuylar


    cho‘ponlardan qochib kelar sen bilan ko‘rishgani.


    


    Dengizlar yuva turib senga olqish aytajak,

    tag‘in erkin o‘tlarsan tog‘lar, duzlarda takror,

    erkin buqa, sen tag‘in o‘z holingga qaytasan,

    o‘z-o‘zingga hukmdor.


    


    Shunda barcha yo‘llar


    shaharlardan qochib kelar sen bilan ko‘rishgani.


    


    


    * * *


    


    Ochlik olib ketar orzuni,


    ammo doim kuylamog‘im shart.


    


    Turma to‘sib qo‘yar orzuni,


    ammo doim kuylamog‘im shart.


    


    O‘lim halok qilar orzuni,


    ammoki men


    o‘shandayam kuylamog‘im shart.


    


    


    * * *


    


    Qichqirvordi uyg‘onib tongda:


    men giyohman,


    bir ho‘l giyohman.


    


    Men giyohman,


    qat-qat yaproqli,


    gultoj bo‘lgum ulg‘ayganimda.


    


    Men giyohman,


    sakrasam agar


    shovillashim mumkin daraxtday.


    


    Men baqirib qushga do‘naman,


    agar uchib chiqsam...


    


    Shu kechasi nozik giyohning


    tovushini eshitdi osmon.


    


    


    FEDERIKO GARSIA LORKA


    (1898—1936)


    


    OY HAQIDA ROMANS


    


    Keldi nalg‘ar g‘origa oy

    nastarindan o‘rab ro‘mol.

    Karar, qarar bola faqir.

    Bola faqir tikilar lol.

    Oy qo‘llarin yozib, o‘ynab,

    so‘lqillatib qalay tusli,

    beoru pok ko‘kraklarin,

    olar tungi shamol hushin.

    Berkinib ol, oyim, oyim!

    Kelib qolsa lo‘lilar magar,

    yuragingdan sandonlarda

    oq halqalar zarb qilishar.

    Qo‘rqma, bola, qo‘rqma sira,

    sen lo‘lilar kelgan tobda

    sandonga bosh qo‘yib yotgin,

    uyg‘onmassan sira xobdan.

    Berkin, oyim, oyim, oyim!

    Tuydim olis ot dupurin.

    Qo‘rqma, bola, biroq bosma

    ohorlangan ipak nurim.


    


    Otliq yelar yiroqlardan

    nog‘oraday chalib duzni.

    Sho‘rlik bola muz sandonga

    bosh qo‘ygancha yumar ko‘zin.


    


    Zaytunzordan brinja tush —

    lo‘lilar ham chiqib kelar,

    boshlarini tutib baland,

    ko‘zlarini qisib kelar.


    


    O‘h, qaysi bir og‘och yoqdan

    dodlavorar boyqush g‘arib.

    Oy bolaning qo‘lchasidan

    ushlab ketar osmon sari.


    


    Nogoh g‘ordan yangrar faryod,

    xotin-xalaj qiy-chuvlari.

    Shamol esa kezar bedor.

    Shamol kezar uvlab-uvlab.


    


    


    PRESIOSA VA SHAMOL


    


    Dafnazoru billur to‘la

    g‘ira-shira oydin rohda

    oyday dafni Presiosa

    daranglata urib o‘ynar.

    Sitorasi o‘chgan jimlik

    suronlardan qochar nari —

    baliq to‘la tunni o‘ynab

    shopiryotgan dengiz sari.

    Olis qorli cho‘qqilarda

    inglistonlar yashagan oq

    qo‘rg‘onlarni gir qurshagan

    soqchilarni bosar mudroq.

    O‘ynashib suv lo‘lilari,

    hamlalarga chog‘la nishib,

    egar naqshin g‘orlar sari

    sanobarning shoxlarini.


    


    Oyday dafni Presiosa

    daranglatar ekan nogoh

    paydo bo‘lar ko‘z o‘ngida

    bahaybat bir yomon shamol.

    Bu yalang‘och Xristofordir,

    samoviy til, jismi kabir,

    karar qizga ham vishillar

    nayning xunuk sasi kabi.


    


    Hoy, lo‘li qiz, etagingni

    bir ko‘tarib, qayra tashlay,

    qorningdagi ko‘k atirgul

    qo‘llarimda tursin yashnab.


    


    Presiosa oyday dafni

    tashlab qochar jonholatda.

    O‘ynab cho‘g‘day shamshirini

    shamol qizni quva boshlar.


    


    Sovir dengiz to‘lqinlari.

    Bot bo‘zarar zaytunzorlar.


    Kuylar g‘orlar surnaylari,

    og‘ir zangin chalar qorlar.


    


    Presiosa, tezroq, yugur,

    axzar shamol yetib olar!

    Presiosa, tezroq, yugur,

    kiftlaringga chovut solar!

    Yulduzlardan yerga tushgan

    yarqiragan tilli Sotir.


    


    Presiosa sanobarzor

    uzra savlat to‘kib turg‘an

    inglistonlar konsulining

    qo‘rg‘oniga o‘zin urar.


    


    Qiz dodini eshitgan choq

    chopib kelar apil-tapil,

    beretlarin qiyshiq kiygan,

    qora to‘nli uchta harbiy.


    


    Bir bordoqda sut obkelib,

    lo‘li qizga tutar birov,

    birov mayli finjon tutar,

    bechora qiz ichmas biroq.


    


    Yig‘lab-siqtab odamlarg‘a

    ne bo‘lganin suylar behol,

    tashqarida tom sopolin

    achchig‘idan g‘ajir shamol.


    


    


    DASARRA


    


    Vahimali jarlik uzra

    yovuzlashgan qon barqida

    Albasetning pichoqlari

    baliqlarday yarqiraydi.


    Yoritvorar cho‘zilgan nur

    qoyalarning yashil bag‘rin,

    yalt-yult etar suvorilar

    yonoqlari, otlar sag‘ri.


    Qari zaytun avjlarida

    ikki kampir soladi dod.

    Adovatning novvoslari

    chetanlarni buzadi bot.


    Qanotlari Albasetning

    tig‘lariga mengazib ketar

    qora, xomush malaklar-da

    ro‘molu qor suvin eltar.

    Xuan Antonio Montilya

    otdan jarga qular nogoh,

    safsargulga to‘la jismi,

    chakkasida norlar anor.

    O‘limning tik yo‘lidan u

    uchar misli olov zunnor.


    


    Jandarmalar guras-guras,

    zaytunzordan yelar buylab.

    To‘kilgan qon esa ingrar

    ilonday jim qo‘shiq kuylab.

    Endi senyor jandarmalar:

    dunyo shundoq ko‘p qadimdan.

    Karfagendan beshta odam,

    to‘rtovlon o‘lgan Rimdan.


    


    Telba bo‘lib anjirlaru

    lahcha cho‘g‘day sadolardan,

    holsiz oqshom asta cho‘kar

    qontalashgan jarohatga.

    Gir aylanib uchib qolar

    jarlik uzra, falaklarda

    kokillari uzun-uzun,

    zaytun jonli malaklar ham.


    


    


    TELVAKEZIK ROMANSI


    


    Yashil, seni suydi, yashil,

    Yashil shamol. Yashil shoxlar.

    Dengizda bo‘sh suzar qayiq,

    tog‘da o‘tlab yurar ot ham.

    Belga qadar shomga tuman

    zulmatiga cho‘kib uylar.

    yashil sochli, yashil tanli.

    nuqradayin sovuq ko‘zlar.

    Yashil, seni suydim, yashil.

    Lo‘li mohi qizargan choq,

    bor narsalar unga qarar,

    u borliqni ko‘rmas biroq.


    


    Yashil, seni suydim, yashil.

    Yulduzlarni qirov bosgan,

    baliq kabi silliq zulmat

    tiniq tonglar yo‘lin ochar.

    G‘adir-budur yaproqlarin

    anjir bodga ishqab qolar.

    Tog‘ bahaybat jayra kabi

    bir lahzada hurpayvolar.

    Kim keladi? Qaydan kelar?

    Turar chetan dovni buylab,

    yashil sochli, yashil tanli,

    yovuz dengiz haqda o‘ylab.


    


    Oshna, jon deb alishardim

    shu otimni hujrasiga,

    ko‘zgusiga jabdug‘im bor.

    Pichoq beray ko‘rpasiga.

    Oshna, qara, qonga botib,

    keladirman Kabra yoqdan.

    Gar ixtiyor menda bo‘lsa,

    alishardim o‘ylab turmay.

    Ammo menam men emasman,

    menikimas bu hujra ham.

    Oshna, juda o‘lgim kelar


    o‘z uyimda, o‘z katimda,

    bo‘lsaydi o‘z shamchirog‘im,

    yana holland choyshabi ham.

    Oshna, qara, tomog‘imdan

    to‘shimgacha tig‘ yorvorgan.

    Ko‘rdim, oppoq ko‘kragingda

    uch yuz abrash gul qoraygan.

    Belbog‘ingda qon ivigan,

    qon hidiga to‘la duz ham.

    Ammo menam men emasman,

    meniki ham emas uy ham.

    Hech bo‘lmasa, chiqayin bir

    manov baland panjaraga,

    oh, chiqayin, ko‘roydinda

    nurlar javlon urib yetgan

    panjaradan larzon-larzon

    suvlar raqsini ko‘rayin-da.


    


    Mana, baland panjaraga

    yakin kelar ikki oshna.

    Izlaridan sudralar qon,

    izlaridan qolar yoshlar.

    G‘ira-shira chiroqlar ham

    milt-milt yonar tomlar uzra,

    yuz minglagan billur daflar

    tongning totli xobin buzar.


    


    Yashil, seni suydim, yashil.

    Yashil shamol. Yashil shoxlar.

    Mana, ikki oshna yotar.

    Olib kelar bod yiroqdan —

    og‘izlarda ta’mi qolar

    shuvoq, erman va yalpizning.

    Oshna, qani yalpizdan ham,

    safrodan ham achchiq qizing?!

    Necha tunkim ko‘rgam keldi,

    necha tunkim shajaraday —

    bir parcha yuz, qora tanli —

    boqdi yashil panjaradan.


    


    Lo‘li qizning yuzi oyday

    suzar yashil hovuz uzra.

    Yashil sochli, yashil tanli,

    nuqradayin sovuq ko‘zlar.

    Suv mavjida qiz yuzini


    tutib turar oy sinig‘i.

    Kecha uylar o‘rab olgan

    maydonchaday xoli, sirli.

    Shunda dasta mast jandarm

    eshiklarni mushtlab urdi.



    Yashil, seni suydim, yashil.

    Yashil shamol. Yashil shoxlar.

    Dengizda bo‘sh suzar qayiq,

    tog‘da o‘tlab yurar ot ham.


    


    


    LO‘LI ROHIBA


    


    Mo‘rdu ohak jimjitligi.

    Gulxayrizor, sayhon cheti.

    Rohiba qiz zard shoyiga

    gulashabbuy tikar betin.

    Fonusning oq qalpog‘ida

    etti moyil qush pirillar.

    Olis cherkov qorni katta

    ayiq misol tik irillar.

    Muncha yaxshi! Muncha nozik!

    Yonar gullar zard shoyida.

    Hofizaning bor gullarin

    tikib olsam deb shoshilar.

    Rangin piston tasmasidan

    shomurt guli, kungaboqar!

    Shiypon, qamar, tag‘in guli

    za’faron ham ko‘zni yoqar.

    O‘choq yoqdan beshta noranj

    totli shirin bo‘y taraydi,

    Bu Almeriy yoqda pishgan

    Isoning besh yarasidir.

    O‘tar ko‘rkam ikki otliq

    rohiba qiz ko‘z o‘ngidan.

    Bir to‘lg‘anib tushdi ko‘ksi

    erigan eng so‘nggi sasdan.

    Birdan qotdi zor nigori

    olis qirlar sari boqib.

    Nogoh shakar, hulvo to‘la

    qalbi titrab, sindi oxir.

    O‘h, yigirma oftob bilan

    qandoq qalqib ketar voha!

    Xayolning goj soylari ham

    muncha javlon urib oqar.

    Biroq tag‘in kashta tikar,

    katak-katak pardada hur

    epkin bilan shaxmat o‘ynar

    uyqu bosgan oqshomgi nur.


    


    


    G‘AR


    


    Olib ketdim soy bo‘yiga,

    ishonibman hali qiz deb,

    ko‘pni ko‘rgan juvon ekan.


    


    Sant-Yagoning xushbo‘y tuni,

    tarang qilib, iygan choqda

    birdan o‘chdi bor fonuslar,

    yondi minglab chirildoqlar.

    O‘tib so‘nggi muyulishdan

    qo‘yniga qo‘l soldim asta,

    yashnar qaynoq emchaklari

    nastaringul kabi kaftda.

    Ohorlangan kalta lozim

    shir-shiridan yurak o‘ynar,

    xuddi o‘nta pichoqchadan

    yirtiladi shoyi ko‘ylak.

    Qora tortgan og‘ochzorlar

    avjlari ham tunga singar,

    soydan nari, yiroqlarda

    osmon hurar minglab itday.


    


    Maymunjonlar o‘rab olgan

    qamish qalin o‘sgan gumda

    tushmish fitna sochlari ham

    qolip kabi namchil qumga.

    Siltab yechdim bo‘yinbog‘im,

    chit ko‘ylagin yechdi suluv.

    To‘pponchali kamarni — men,

    to‘rt belbandin yechvorar u.

    Yaltir-yultir kofur badan —

    nard gulidan foram, nafis —

    shandir shabiy oynaklarda

    suzgan oyning nuri kabi.

    To‘rga tushgan baliqlarday

    tipirchilar oppoq sonlar,

    goh olovday gurlab yonib,

    goho muzdek bo‘lib qotar.


    


    Go‘zal tunda sahar yoqqa

    olib kochdi meni qaysar —

    uzangi ham jilovi yo‘q —

    sadaf kabi oppoq baytal.

    Yovuz ishqdan telba bo‘lib,

    aytgan shirin so‘zlari sir.

    O‘sha tungi ishlardan so‘ng

    sal odobli bo‘lsam arzir.

    O‘pich va qum to‘la jismi,

    qolganini bo‘lmas aytsam.

    Qo‘pib ketgan shamol bilan

    qilichvozlik qildi safsan.


    


    O‘zimni so‘ng lahzagacha

    jo‘mard lo‘li kabi tutdim.

    Sovg‘a qildim ayrilar chog‘

    zarrin gulli katta quti.

    Uchratmadim kaytib sira —

    kezib boshqa go‘shalarni,

    go‘zal tunda soy bo‘yida

    qizman degan o‘sha g‘arni.


    


    


    QORA G‘AM HAQIDA ROMANS


    


    G‘ira-shira tog‘dan pastga

    Soledad kiz tushar chog‘da

    tongni izlab hadeb kora

    erni cho‘qir xo‘rozlar ham.

    Misday sariq tanidan ot,

    tuman, zulmat bo‘yi kelar.

    Sarxush sandon ko‘kraklari

    butun cho‘lga kuylab kelar.

    Bemahalda, hoy, Soledad,

    kimni izlab yuribsan, ayt?

    Kerak bo‘lsa, izlayman-da,

    senga nima, ne ishing bor?

    Balki izlab yurgandirman

    o‘tgan shodlik, o‘zimni zor.

    Ay, Soledad, sho‘rishim, ay!

    Agar qaysar bo‘lsa baytal,

    tashlar o‘zin shum dengizga,

    chiqmagay hech undan qayta.

    Esga solma dengizni, qo‘y,

    qora g‘am ham zotan go‘zal

    bargaklari dahshat so‘ngan

    zaytunzordan pastda o‘sar.

    Ay, Soledad, sho‘rishim, ay!

    Seni ezgan qanday g‘amdir,

    yoshing — trunj suvi, og‘zing

    qanotdan achchiq ta’mdir.

    Qanday buyuk g‘amdir! Uyda

    telbaday bosh urdim sadga,

    ikki o‘rim soch sudraldi

    tashdan ichga, ichdan tashga.

    Qanday g‘amdir! Ado bo‘ldim,

    juldur kiygan liboslarim.

    Nafis ko‘ylak, lozim qayda!

    Qizg‘aldoqday tar sonlarim!


    Xo‘jag‘atning suvin ichib,


    shabnamlarda cho‘mil faqat


    ham notavon yuragingni


    o‘z holiga qo‘y, Soledad!


    Pastda kuylab oqar daryo,


    chayqaladi osmon, bog‘lar.


    Gullar esa oshqovoqrang —


    yangi nurdan kiyar tojlar.


    Ay, lo‘lining qora g‘ami!


    Mangu uzlat, noklar g‘ami!


    Yashiringan sirli soylar,


    miltiragan tonglar g‘ami!


    


    


    SAN-MIKOIL


    (G‘arnota)


    


    Qavat-qavat panjaralar,

    tog‘lar, tog‘lar, yana tog‘lar,

    oq xachirlar, ko‘lkalari

    yonbag‘irdan o‘rlab borar.


    


    Cheksiz tunlar zulumoti

    ko‘zlarini o‘rab, qiynar.

    Sokin havo qa’rlarida

    g‘ijirlab sho‘r tonglar sinar.


    


    Osmon oqyol xachirlardan

    yumar tinib ketgan ko‘zin,

    lahza sayin muzlayotgan

    ko‘lkalarga tilar to‘zim.

    Hech kim qo‘lin urmasin deb,

    soylar kiydi muzdan ko‘ylak.

    Tog‘lar, tog‘lar, tog‘lardagi

    yovvoyi ham ochiq suvlar.


    


    San-Mikoil baland minor

    tokchasida qomati shan,

    poyin bayroq va chiroqlar

    chambaragi o‘rab olgan.


    


    Bir malakki, o‘rgatilgan,

    soat tungi zangin cholur,

    qahrin yechib, andalibning

    bolu parin kiyib olur.

    Tag‘in tuyub olis kentu

    gullar bo‘yin nafasida,

    kuylar uch ming shom o‘smiri,

    kuylar oyna qafasida.


    


    Dengiz esa oyli manzar

    qo‘shiqlarin aytar foram,

    oydin sohil bo‘ylab sirli

    shivirlaydi qamishzorlar.

    Mana, Madrid qizlari ham


    tam-tam yurib borar, shabiy

    tuman aro dumbalari

    sayyoralar kabi kabir.

    Kelar o‘ktam yigitchalar,

    g‘amgin yuzli ayollar ham,

    kuyib qo‘msar o‘tgan kungi

    bulbullarni xayollarda.

    Va oqshomgi ibodatda

    zaxil yuzli, qari, so‘qir,

    manilalik ozg‘in rohib

    bandalarga va’zin o‘qir.


    


    San-Mikoil minoraning

    tokchasida olar orom,

    porloq ipak yupqasida

    tungi osmon suvrati bor.


    


    San-Mikoil bir qiroldir

    toq raqamlar, samovotga,

    faryodlaru nigohlarning

    arabiy bir nazokati.


    


    


    SAN-RAFOIL


    (Qurdoba)


    


    I


    


    Dilijonlar tezlab borar

    qip-yalang‘och rumiy andom

    qatlarini mavjlar yuvgan

    qamish o‘sgan sohil tomon.

    Gvadalnahr ochur bag‘rin,

    o‘yma bargu billur toshlar,

    kirchil bulut ko‘lkasiga

    yondosh cho‘kar dilijonlar.

    G‘ildiraklar izlarin tun

    yashirgan choq qayta-qayta

    foniy dunyo g‘am-g‘ussasin

    to‘qib kuylar bolakaylar.

    Qurdobani qo‘rqitmas hech

    oqshom bilan kelar g‘aflat,

    shom qo‘rqinchli qasrlarni

    qursa hamki qavat-qavat,

    tamal toshin berkitolmas -

    anvor sochur toza marmar.

    Za’far toqi teppasida

    kulrang osmon toklariga

    tikib chiqar sabuk shamol

    nafis, mitti yaproqlarni.

    Ko‘prikda o‘n zarbi bilan

    bahr bergan chog‘da xabar.

    vayron sadlar aro nasha

    olib o‘tar savdogarlar.


    


    II


    


    Suvda tikib qo‘yar ikki

    Qurdobani yolg‘iz baliq,

    qamishzorning Qurdobasi

    bilan sangan Qurdobani.

    Oriq, zaxil bolakaylar —

    Tovit, Merlin toliblari

    liboslarin otar haryon

    suv bo‘yida holsizlanib.


    Ular qitmir savol berib,

    ya’ni, gullar rangi bilan

    oy rangida farq bormi deb,

    baliqni xo‘p mazax qilar,

    Biroq baliq zarlab suvni,

    marmarlarga ko‘lka tashlab,

    qachonlardir sarandiblik

    narcha libos kiygan malak

    qavat-qavat to‘lqinlardan

    beshik, suron topgan yerda

    bolalarga bir ustunday

    turmoqlikka imkon berar,


    


    Suvning yolg‘iz baliqchasi.

    Qurdobalar go‘zal, lobar.

    Bir Qurdoba mavjlar uzra,

    niliy ko‘kda bir Qurdoba.


    


    


    SAN-JABROIL


    (Sevilla)


    


    I


    


    Oydin qamish kabi go‘zal,

    elkadoru qizbel, shabiy

    tosh olmaday yuzi ravshan,

    shahlo ko‘zi, hazin labi,

    asablari torday tarang,

    ko‘chalarda tanho daydir.

    Amirkoniy chuvaklardan

    sinar miyno gulday havo,

    ko‘kning foniy motaminda

    qarsillatib yurar ravon.

    Tursa dengiz qirg‘og‘ida,

    o‘sal bo‘lur o‘ktam xurmo,

    mahobatli qirollar ham,

    hatto yo‘lchi yulduz Zuhro.

    Agar boshin qo‘ymoq bo‘lsa,

    yashma toshday siynaga ul,

    bir vohani izlab qolar

    egilib tiz cho‘kkani tun.

    Tunlar malak Jabroilni

    gitaralar olqab qolar,

    u kaptarlar hamrohidir,

    nafrati bor majnuntolga.

    San-Jabroil, go‘dak ona

    qursog‘ida yig‘lar kezda

    senga libos olib kelgan

    lo‘lilarni qo‘ygin eslab.


    


    II


    


    Anunsason de los Reyes

    kamar, janda kiyib yurgan,

    qopqalarni ochar peshvoz

    tashqaridan kelgan nurga.

    Yaqin kelar jilmayib oq

    gunafshalar tutgan noyib,

    boshin egar Hiraldaning

    jigarbandi San-Jabroil.

    Zarrin kamzul gullarida


    chirildoqlar sayraganday.

    Sitoralar burji birdan

    chuchmo‘maga aylanganday.

    San-Jabroil, uchta sevinch

    ko‘kragimni parron buzdi.

    Yuzlarimga suman gulday

    tarovatin sochdi nuring.

    Tangri shohid, Anunsason,

    qoramag‘iz, ajoyib oy.

    Nasib qilgay suluv o‘g‘il —

    sabodan ham xushbichimroq.

    San-Jabroil, aylanayin!

    Jabroiljon, ko‘zim nuri!

    Senga loyiq joy topilmas,

    kursi to‘qiy chinniguldan.

    Tangri shohid, Anunsason,

    janda kiygan bir sitora.

    Bo‘lgay o‘g‘ling ko‘kragida

    bitta xoch ham uchta yara.

    San-Jabroil, aylanayin!

    Jabroiljon, hushim og‘di!

    Halitdanoq iliq sutdan

    chap emchagim yomon og‘rir.

    Tangri shohid, Anunsason,

    sulolaga ona o‘zing,

    lo‘lilarning yo‘llarini

    tunda oydin qilur ko‘zing.


    


    Go‘dak kuylar qursog‘ida,

    Asunsason hushsiz turar.

    Titray boshlar chaqaloqning

    og‘zida uch bodom g‘o‘ra.


    


    Yuksalar ko‘k zinasidan

    San-Jabroil malaklarday.

    Dastorgullar kabi yong‘ay

    yulduzlar ham falaklarda.


    


    


    SEVILLA YO‘LIDA ANTONITO EL KAMBORONING HIBS QILINISHI


    


    Antonito Torres Erredya,

    Kamboroning jo‘mard o‘g‘li,

    chiviq o‘ynab Sevillag‘a

    korridani ko‘rmoq bo‘lib

    borar, yashil oydan hatto

    qoramag‘iz, xushruy, daroz.

    Jingalaksoch halqalari

    manglayida yarqirar soz.

    Yarim yo‘lda tasma qilib

    trunj kesar, tag‘in uzib

    kesar, otar, tillo kabi

    sarg‘arguncha suvning yuzi.

    Yarim yo‘lda panoh bermas

    unga kalin, buta-shoxlar,

    jandarmning to‘rt soqchisi

    qo‘llarini qayrib bog‘lar.


    


    Kiftlarida shomni sudrab,

    ufqqa asta qaytadi kun

    torreroday po‘shin yoyib,

    qora tortar bahrul ochun.

    Zaytunlar jad nafasini

    sabot bilan kutar hamon.

    Ruh tog‘lardan yetib kelar

    yo‘rg‘a otni mingan shamol,

    Antonito Torres Erredya,

    Kamboroiing jo‘mard o‘g‘li,

    besh uchburchak qurshovida

    zunnor kabi bog‘liq qo‘li.


    


    Antonito, nahot, bu sen!

    Otang o‘g‘li bo‘lsang zora,

    ochar eding tig‘ing bilan

    beshta qonli favvorani.


    Sen Kamboro o‘g‘li emas,

    or-nomusin yo‘qotgan kas.

    Bir payt tog‘da lo‘lilarga

    hatto ajal qolardi tang!

    Eh, o‘tibdi o‘shal mardlar,

    ul tig‘larni bosibdi zang!


    


    Ochilar bot turma-hujra

    shomgi soat to‘qqiz payti.

    Beshta soqchi sharbat ichib,

    tun qa’riga ketar qaytib.

    Yopilar bot turma-hujra

    soat to‘qqiz bo‘lgan hamon.

    Yarqirardi qora baytal

    sag‘ri kabi tungi osmon.


    


    


    ANTONITO EL KAMBORO O‘LIMI


    


    Gvadalnahr qirg‘og‘ida

    yangrar o‘lim dodi bexos.

    Ko‘hna dodlar aro uchar

    chinnigulday yoniq ovoz.

    Qobon kabi yov poylarin

    jon-jahdi-la tishlar qumda.

    Ko‘piklangan delfin misol

    gir aylanar so‘ng hujumda.

    Yov qoniga ol yoshligin

    chilab olar jon halpida.

    biroq holsiz yiqilar u

    to‘rtta o‘tkir tig‘ zarbidan.

    Sitoralar tungi suvga

    sanchgan mahal nayzalarin,

    buzoqlarning tushlariga

    kirgan mahal gul, maysalar.

    Gvadalnahr qirg‘og‘ida

    yangrar o‘lim dodi nogoh.


    


    Antonito Torres Erredya,

    Kamboroning mard erkasi,

    yashil oydan ham qoracha,

    chinnigulning yoniq sasi.

    Gvadalnahr qirg‘og‘ida

    joningga kim qasd ayladi.

    Og‘a-ini Erredyalar,

    benamexlik to‘rtta xeshim

    qasd ayladi ko‘rolmasdan,

    payt poyladi erta-kechin,

    chunki dolchin chuvak kiydim,

    uzuk taqdim barmog‘imga,

    jismim suman va zaytundan

    qorgan edi xudoyim ham.

    Ay, Antonito Kamboro, ay,

    loyiqmiding malikaga!

    Sig‘in Bibi Maryamga tez,

    joning qoldi tahlikada.


    Ay, Fedriko Garsia, ay,

    soqchilarga qilgin ayon.

    Uzolmasman yerdan boshim

    uzilgan bir boshoqsimon.


    


    Uchta zarba, uchta qizil

    jarohatli ro‘yi so‘lmas.

    Tirik nishon, bunaqasin

    endi sira qo‘yib bo‘lmas.

    Bir farishta g‘amgin kelib

    bolish qo‘yib ketar shu choq.

    Holsiz boshqa bir farishta

    yoqib qo‘yar qorachiroq.

    Benamexga qaytgan mahal

    to‘rtta qotil, og‘a-ini,

    Gvadalnahr qirg‘og‘ida

    o‘lim sasi butkul tindi.


    


    


    ISHQDAN O‘LGAN O‘SMIR


    


    Ena, aytgil, anov baland

    yo‘laklarda qanday yolqin?

    Qopqalarni yopgin, bolam,

    soat o‘n bir bo‘ldi, yotgin.

    Ena, ko‘zim, ishqsiz ko‘zim

    kuydirar xo‘p to‘rtta shu’la.

    Bolam, balki balandlikda

    xotinlar mis lagan yuvar.


    


    Oy — sarimsoq bo‘lagiday -

    bo‘zarib marg qiynog‘idan,

    tashlar sariq jomminorga

    sarg‘ish sochlar qo‘ng‘irog‘in.

    Tun bo‘ylaydi manzarlarni,

    oynalarni chertib turar,

    tun sharpasin tanib qolgan

    minglab itlar birdan hurar,

    qop-qorong‘i manzarlardan

    may sarg‘imtir bo‘y ufurar.


    


    Shamolning ho‘l qamishlari,

    yana qari dodlar, saslar

    buzilgan tun osmonining

    toqlariga tegib qaytar.

    Uxlar ho‘kiz, gullar, faqat

    to‘rtta shu’la g‘azablangan

    Georgiyning qahriday shan

    porlar baland manzarlarda.

    Xotinlar ham yig‘lab tushar,

    muzlab borar qurbon qoni,

    uzilgan bir gulday so‘lg‘in,

    qattiq go‘yo o‘smir soni.

    Faryod qilar oqsoch soylar

    qarab tuman to‘ngan toqqa,

    sannab aytar erlar ismin

    g‘ovlarga duch kelgan choqda

    Tun ko‘rinmish katak-katak

    oq devorlar, manzarlardan.


    Tor ko‘chalar garmon misol —

    o‘ynar lo‘li, malaklar ham.

    Ena, jonim chiqqan mahal

    sinerlarga qilgin ayon.

    Shimolga ham, janubga ham

    jo‘natvorgin ko‘k dilgirom.

    Yetti fared, yettita qon,

    etti safsar yovon ko‘knor

    dolonlarda oy nurlarin

    qoraytirib, ayladi xor.

    Kesilgan ming qullar bilan

    gultojlarday toshib tengsiz,

    dahshat solib gumburladi

    qasam ichib qo‘ygan dengiz.

    Qopqalarni buzmish osmon

    mudhish o‘rmon shov-shuvi-la,

    tunda baland manzarlardan

    chorlab turar to‘rtta shu’la.


    


    


    O‘LIMGA MAHKUM ETILGAN HAQIDA ROMANS


    


    E voh, cheksiz yolg‘izligim!

    Mening kichik ko‘zlarim ham,

    otning katta ko‘zlari ham

    tunlar orom bilmay bir dam

    xobning o‘n uch qayiqchasi

    suzgan jimlik kishvaridan

    o‘zga yoqqa hech qayrilmas.

    Qiyomatimning pokiza ham

    qahri qattiq qarollari

    men-la xomush turar qarab

    zirva, ma’dan shamoliga,

    unda daryo uzra ruhim,

    jonsiz qo‘lda muz qartalar

    dastasini chiylaydi jim.


    


    Soyning og‘ir novvoslari

    oyning mavjli mugizlari

    uzra quvnab cho‘milyotgan

    bolalarni turtib suzar.

    Bosqonchalar sandonlarda

    tushdagiday yangrar horg‘in,

    kelar, deydi, bedor otda

    ko‘z yummagan bir suvori.


    


    Yigirma beshinchi iyunda

    Amargoga keldi maktub:

    hovlingdagi o‘sib ketgan

    tolgullarni qo‘porsang, oz,

    darvozangga zunnor chizib,

    tagiga o‘z ismingni yoz.

    Biqiningdan o‘sib chiqur

    gazanda o‘t ham tikanak,

    chuvaklaring kemiray deb,

    ignalarin sanchar ohak.

    Bu ro‘y berur qaro tunda —

    ohanrabo to‘lgan tog‘da

    qamishzorning tushlarin suv


    novvoslari ichgan joyda.

    Qo‘llaringni zunnor qilib,

    sham, moychiroq jamlab turgin,

    dafina ham ma’danlardan

    sovuq suvdan ichib yurgin.

    Senga ikki oylik muddat,

    shaylanib tur o‘shal kunga.


    


    Yaltiragan oq shamshirin

    Sant-Yago ham qindan oldi.

    Og‘ir jimlik ezgan osmon

    bir lahzada pastlab qoldi.


    


    Yigirma beshinchi iyunda

    so‘ng bor ko‘kka boqdi Amar,

    yigirmanchi avgust kuni

    ko‘zlarini yumar abad.

    Odamlarga to‘ldi ko‘cha,

    devor tagi, tosh maydonda

    yolg‘izlikning cheksiz yukin

    kiftlaridan otgan onda.

    Mana, Rummon raqamlari

    kabi aniq, tag‘in to‘g‘ri

    oppoq choyshab chekkalarin

    tenglashtirib qo‘ydi o‘lim.


    


    


    ISPAN JANDARMLARI HAQIDA ROMANS


    


    Qora guldur kabi otlar.

    Taqalari ham qoradir.

    Yiltillaydi po‘shlarida

    bo‘yoqlaru sham dog‘lari.

    Ko‘zlarida yosh qolmagan,

    qo‘rg‘oshindan kallalari.

    Lok sirilgan jonlariyam

    o‘ralgandir tasmalarda.

    Kamonshakl, shabiy sharpa.

    yovuz saflar o‘tar xunuk —

    qolur mumday sukunat va

    vahimaning cheksiz qumi.

    O‘tar, tasir-tusir o‘tar

    tilka-tilka tun qa’ridan,

    g‘ira-shira burjlar yonar

    to‘pponchalar sumbatidan.


    


    O, lo‘lilar shahristoni!

    Yasangansan bayroqlar-la.

    Olcha suvli shisha xumlar,

    oy nurlari qovoqlarda.

    O, lo‘lilar shahristoni!

    Ko‘rib seni, unutar kim?

    O‘ktam dolchin minoralar,

    anbaru g‘am-g‘ussa shahri.


    


    Nuqra tun, oq-oydin tun

    tushar chogi osmonlardan,

    lo‘lilar kun, novak yasar

    langillagan sandonlarda.

    Boshin urib har qopqaga

    kishnab turar yarador ot.

    Xeres de la Fronterada

    qichqirvorar chinni xo‘roz.

    Yalang‘och bod gir aylanar


    bir chekkada shodu maftun:

    nuqra kabi oppoq-oydin,

    chiroyli tun, ajoyib tun.

    Yusuf bilan Bibi Maryam

    izlab qayroq toshlarini,

    surishtirib kelar nogoh

    lo‘lilarning oshyoniga.

    Maryam ko‘rkam ko‘ylagida

    oyimqizday suzar larzon.

    bodommag‘iz, zarqog‘ozdan

    bo‘ynidagi qat-qat marjon.

    Bir kiftida zarrin po‘shi,

    Yusuf to‘xtar to‘kib viqor,

    sal naridan Pedro Domek,

    ham uch eron sultoni bor.

    Cho‘chib ketar laylak kabi

    tomda xayol surgan qamar.

    Bosar baland ayvonlarni

    fonuslar va bayroqchalar.

    Ko‘zgularning qa’rlarida

    dodlar poysiz raqqosalar.

    Xeres de la Fronterada

    soya va suv, suv va soya.


    


    O, lo‘lilar shahristoni!

    Yasangansan bayroqlar-la.

    So‘ndir yashil darchalarni,

    keldi yovuz ayg‘oqchilar.

    o, lo‘lilar shahristoni!

    Ko‘rib seni unutar kim?

    Dengizlardan olis yerda

    soching yozib yotasan jim.


    


    Kirib kelar guras-guras,

    shahar bayram qiladi shod.

    Ermangulning qari tovshi

    o‘qdonlarda qo‘zg‘alar bot.

    Kirib kelar guras-guras,

    po‘shlari-da qora, qo‘shqat,

    ular uchun hatto burjlar

    qabollarday porlar faqat.


    


    Xavf-xatarga ochiq shahar

    chiylar ekan betin qopqa,

    birdaniga qirqta qattol

    kirib kelar ulkan qopga.

    To‘xtab qolar soatlar-da,

    nogah to‘nar shisha xumlar,

    sinchiklagan yov ko‘zlardan

    suvlar muzga do‘nar zumda.

    Sirtmog‘idan parpiraklar

    erga qular cho‘ziq doddan.

    Qilichlardan qiymalangan

    bodni toptab o‘tar otlar.

    Izg‘ib lo‘li kampirlar-da,

    obketar ot, jandalarin,

    sochlarini shamol titgan,

    jiringlar mis tangalari.

    Yopinchlar tor ko‘palarni

    to‘sar tig‘iz tiqin misol,

    qora bo‘ron qaychilarin

    ortlaridan yopar behol.


    


    Baytullahm qopqasini

    ko‘zlab borar avom lo‘li,

    Yusuf po‘shin o‘lgan qizga

    kafan misol yopib qo‘ydi.

    Tuni bilan o‘q tovshidan

    taranglashib turdi havo.

    Maryam burjlar so‘lagi-la

    go‘daklarga berar davo.

    Jandarmlar izg‘iydi och

    tunga tag‘in ekib olov,

    gulxan ichra yonar o‘smir

    va yalang‘och go‘zal xayol.

    So‘yib Roza Kamboroning

    mammalarin jandarmlar,

    qo‘yib ketar darvozasin

    tokchasiga laganlarda.

    Boshqa qizlar esa qochar,

    jonholatda qochar voylab —

    portlab qora atirgullar


    yashnayotgan mudhish joydan.

    Shudgorlarning qatlamiday

    cho‘kkan chog‘i sopol tomlar,

    toshday sovuq chehrasini

    egilgancha to‘sar tongda.


    


    O, lo‘lilar shahristoni!

    Jandarmlar ketar sang‘ib

    sukunatning shum g‘oridan,

    qamrab oldi seni yong‘in.


    


    O, lo‘lilar shahristoni!

    Ko‘rib seni, unutar kim?

    Yuzlarimdan izlasinlar

    oy ham sahro jilvasini.


    


    


    - UCH TARIXIY ROMANS -


    


    AVLIYO OLIYA AZOBI


    


    I


    Merida manzarasi


    


    Tor ko‘chadan to‘lg‘angancha

    kochar uzun dumli ol ot,

    esnab oshiq otar rimlik

    besh-oltita qari sallot.

    Minervatog‘ snndirarkan

    quruq daraxt shoxlarini,

    bir qirradan otilar suv,

    o‘lik qushday jarlik sari.

    Yirtiq burjlar to‘zonlari

    tun qa’rlarin qilib ochun,

    suv aralash tong yorig‘in

    kutar birdan yog‘ish uchun.

    Goho bosib qizil to‘lqin

    kabi suron, tag‘in tinar.

    Avliyo qiz nolalari

    billur kadah kabi sinar.

    G‘arillaydi charx toshlari.

    changaklarni bukib og‘ir

    ingrar sandon buqalari.

    Meridaga kiydirar tong

    maymunjonning novdalari

    ila xushbo‘y gullardan toj,


    


    II


    Qatl


    


    Yalang og‘och shoxlari suv

    zinasidan shitob sakrar.

    Konsul so‘rar Oliyaning

    ko‘ksi uchun ikki barkash

    Xirqiroqdan so‘ng bo‘ynida


    bo‘rtib ketar yashil shoxlar.

    Qushqo‘nmasda qolgan qushday

    chayqaladi jismi dorda.

    Va kesilgan barmoqlari

    o‘ynar boshlar toshtaxtada —

    sajda qilish uchun qo‘lga

    birikmoqchi bo‘lar qayta.

    Kesvolingan ikki ko‘krak

    taglaridan ikki xunuk

    kichik osmon ko‘rinar ham

    tomchilar kon aralash sut.

    Jismidagi minglab qonli

    shoxchalar ham jon talashib,

    vahshiy gulxan nashtaridan

    asrab turar ho‘l tanasin.

    Qurollarin jaranglatib,

    qator-qator, dabdaba-la

    utar qurbon qarshisidan

    so‘nik yuzli sariq saflar.

    Shunda uzun sochli konsul

    metin saflar ko‘rigidan

    olib o‘tar mis barkashda

    hovur chiqqan ko‘kraklarni.


    


    III


    Jahannam va hamdu sano


    


    To‘lqinlanib cho‘kadi qor.

    Chayqaladir jasad hamon.

    Ko‘mir kabi yuzin silab

    qora bo‘lar sovuq shamol.

    Taranglasha tovlanar tun,

    daraxtda u chayqalar, oh.

    Tag‘in shahar dovotlari

    erga tinsiz to‘kar siyoh.

    Qorli duzni bosib ketar

    sukunatga qo‘shiq aytgan

    to‘da-to‘da mayib-majruh —

    mitti-mitti qora haykal.

    Siyraklashib yetar qor-da.


    Jasad turar oqargancha.

    Yarqiroq muz lashkarlari

    vujudiga nayza sanchar.

    Kuygan falak ravog‘ida

    bulbul to‘la bog‘lar uzra,

    g‘udurlagan soylar aro

    Graal jomin nuri suzar.

    Sachraydi rang siniqlari:

    Oliya oq, oqlikda oq.

    Malaklar ham avliyo deb,

    tepasida uchar uzoq.


    


    


    DON PEDRO VA UNING OTI HAQIDA UIDIRMA


    


    Yolg‘izoyoq so‘qmoqdan

    tushayotir Don Podro.

    Ay, munchayam kuyinib

    yig‘lar bu kabalero.

    Egarsiz ham jilovsiz.

    Gijinglagan bir otda

    non bilan bir o‘pichni

    izlab yurar dunyodan.

    Derazalar shamolga

    shoshilib savol berar:

    nechun buncha kuyinib,

    yig‘lar bu kabalero.


    


    Suv tagida ohista

    so‘zlar suzar lo‘millab.

    Suv ustida to‘linoy

    o‘ynab-o‘ynab

    cho‘milar.


    Boshqasi havas qilar,

    muncha yuksak!

    Sohilda


    «Tovoqlarni juftli tun»,

    deb bir bola yolborar.


    


    Osmonlarga tutashgan

    bolutzor o‘rmon aro

    uxlayotgan zarkentga

    kelib qolar Don Pedro.

    Baytullahmmi ? Hulvo

    rumoran bo‘y ufurar.

    Qizg‘ish sopol tomlarda

    yarqiraydi bulutlar.

    Don Pedro ham yirtilgan

    toqlar tagidan o‘tar.

    Ikki ayol va bir chol

    chiqar yoqib shamlarin.

    «Yo‘q-ey», deydi sapidor.

    «Ko‘ramiz», der andalib.


    


    Suv tagida ohista

    so‘zlar suzar sochila,

    qushlar va alangalar

    aylanar suv sochida.

    Qanday xato bo‘lganin

    faqat bilar qamishzor,

    og‘ochtan gitaraning

    tushi bodsiz, bnozor.


    


    Ravon yo‘ldan ohista

    cholu ikki joriya

    qo‘llarida sham tutib,

    qabristonga borishar.

    Bechora Don Pedroning

    uxlab yotgan oti ham

    sezib o‘lim sharpasin,

    zumdayoq hushyor tortar.

    O‘qday uchar osmonda

    shomning botin ovozi,

    shoxin urmish oynaga

    yo‘qlikning yakkashoxi.

    Olisda katta shahar

    qolar olov bag‘rida,

    faryod qilib odam ham

    ketar zamin qa’riga.

    Shimolda bitta yulduz,

    bir dengizchi janubda.


    


    Suv tagida

    yotar so‘zlar.


    Saslar balchiqqa cho‘kkan.

    Qunishgan gullar aro

    ay, yotar ermak bo‘lib

    baqalarga Don Pedro.


    


    


    FAMAR VA AMNON


    


    Oy qaqragan yerga boqib,

    falaklarda kezar ekan,

    yoz palanglar, alanglar

    nafaslarin tinmay ekar.

    Tomda kuyib ketgan havo,

    asablar-da tarang torday.

    Shamol yungli marashlardan

    jingalasoch bo‘lib borar.

    Yuksalarkan ko‘rsatib yer

    yara bosgan tirtiqlarin,

    qizdirilgan ignalarday

    oq nurlardan zir titraydi.


    


    Kirar Famar tushlariga:

    tomog‘ida qushlar sayrar,

    to‘nib qolgan chirmandalar

    bilan oydin gitaralar.

    Peshayvonda turar yalang —

    xurmo kabi xushbichim bod,

    nolib qaynoq kiftlariga

    so‘raydi do‘l, so‘raydi qor.

    Famar hazin kuylar ekan

    peshayvonda turib luchchak,

    tevarakdan qulab tushar

    poyiga to‘rt qor musicha.


    


    Amnon ravshan ko‘rinadi -

    minoradan turar qarab,

    titrar qora soqoli ham

    bellarida ko‘pik qaynar.

    Yalang holda panjaradan

    qarab turar ekan nogoh

    qulayotgan o‘q tovshiday

    qiz og‘zidan chiqadi oh.

    Amnon hamon yeb qo‘yguday

    oyga qarar, tushar pastga,

    qayga boqsa, ko‘raverar

    hamshirasin mammalarin.


    


    Yarim tunda qular Amnon,

    qular holsiz o‘z joyiga.

    Tirnar bo‘m-bo‘sh xobxonani

    qanot to‘la ko‘zlarida.

    Ko‘mib qo‘yar kentni zumda

    kulrang qumga og‘ir sahar,

    goh ochadi varta ro‘yin,

    yashnar goho guli nastar.

    Ko‘zalarga xomush quduq

    tomiridan jimlik to‘lar.

    Egri-bugri, mog‘or bosgan

    ildizlarni ilon o‘rar.

    Amnon ingrar to‘shagida,

    goho tishtir, goho tag‘in

    chirmar bezgak pechakguli

    bosiriqdan kuygan tanin.

    Famar kirar xobxonaning

    jimligiga sharpaday jim,

    shohtomirday issiq tani,

    olis tuman pardasiday.

    Famar, sobit saharing-la

    ko‘zlarimni butkul yondir.

    Rishtalarin oq baringga

    qo‘shib to‘qib qo‘ydi qonim.

    Qo‘ygil, azob berma, aka.

    Kiftlarimni o‘pma, bo‘ldi.

    Jismu jonim chaqar xuddi

    g‘uj-g‘uj ari bilan mo‘ldir.

    Barmoqlaring uchi, Famar,

    gulgunchaday tarang hali.

    Ko‘rkam siynang to‘lqinida

    o‘ynab turar ikki baliq.


    


    Shohning yuzta oti sapchir,

    suron yerni bir tebratar.

    Surx novdani oftob seli

    egib tashlar tuproq qadar.

    Tutamlaydi sochlarni qo‘l,

    yirtilganday shoyi libos.

    Egri-bugri chiziqlarday

    marjon oqar sariq toshda.


    


    O‘h, yovvoyi doddan qanday

    eru osmon ketdi titrab.

    Shildiragan kalta ko‘ylak


    uzra chaqnar sovuq tig‘lar.

    Xomush qutlar zinalardan

    chiqib tushar jonholatda.

    To‘ngan osmon taglarida

    yarqiraydi misday sonlar.

    Famarning chor atrofidan

    faryod qilib lo‘li qizlar

    ezilgan gul tomchilarin

    terib yurar bitta-bitta.

    Xobxonalar choyshablarin

    kun qizilga belar ekan,

    tong alishar so‘lishlarin

    nuqra baliq mevalarga.


    


    Amnon shohning jazosidan

    qochgan mahal toti otda,

    minorlarning shinagidan

    zanji qullar novak otar.

    To‘rt sadoni to‘rtta tuyoq

    guldiratgan mahal dashtda,

    Dovud qaychi bilan chiltor

    rishtalarin kesib tashlar.


    

  


  
    - MUSAVVIRONA -


    


    * * *


    


    Sharq uyqudan


    uyg‘onar go‘zal,


    quyosh chiqishiga o‘xshaydi bu hol,


    hozircha u yozgi jaziramada,


    hozircha dunyoga boqadi mudroq.


    


    Buzilgan dunyoning bir chekkasida


    Sharq go‘zal uxlaydi,


    yoglarga o‘xshab —


    ko‘mib tashlasalar hamki, baribir,


    ruhi o‘saverar,


    idroki o‘sar.


    


    Ammo uyqusidan


    uyg‘onar go‘zal,


    hayrat qamrab olar hamma narsani.


    Sharq quyosh singari uyg‘ongan mahal


    dunyo sezib qolar uxlayotganin...


    


    


    QO‘SHIQ


    


    Gang daryo bo‘yida


    hindu qizlari


    ko‘zlarin muzlatgan tog‘larga qarab,


    bir qo‘shiq aytadi qadim-qadimdan,


    bir qo‘shiq aytadi dunyoga qarab.


    Ulug‘vor,


    nuroniy tog‘lar ortida


    teran tomirlarin uzgan gunohkor —


    zilol buloqlardan benasib dunyo,


    adashgan, yig‘lagan


    bitta dunyo bor.


    Mehru muhabbatga, sog‘inchga to‘liq


    qo‘shiqlar uchadi tog‘lardan oshib —


    adashgan dunyoni chaqirar qizlar,


    larzaga tushadi tog‘larning toshi.


    


    Necha ming yillarkim


    hindu qizlari


    tangrilar tug‘ilgan hind tuprog‘ida


    bir qo‘shiq aytadi,


    ishonib faqat


    qo‘shiqlar dunyoni asramog‘iga...


    


    


    YO‘LOVCHI


    


    O‘ttiz uch yoshimda


    o‘ttiz uch ming yil


    hasrati, dog‘i bor qarashlarimda,


    sangtarosh xo‘rsinar qadimdan buyon


    olam toshlarini taroshlar ekan...


    Qadam bosganimda chayqaladi yer,


    chayqalar yodimning og‘irligidan.


    Biror asr uxlay,


    ichayin chog‘ir,


    bergin, yer, ming yillik chog‘irlaringdan.


    ...Virdan afsonaviy kishvar ochildi,


    simirdim qip-qizil gullarning isin.


    Olam go‘zal ekan —


    shunda ilk bora


    eshitdim qalbimning‘ teran yig‘isin.


    Borliqni unutib uxladim lahza,


    ruhimdan uvalib ketganday g‘ullar.


    So‘ng chuchib uyg‘ondim kuz nafasidan,


    sarg‘ayib qolgandi


    qip-qizil gullar.


    


    


    FIKR


    


    Daryoga aylandim,


    o‘ychan daryoga,


    ruhimda qadimgi osoyishtalik.


    Qa’rimga berkitdim dolg‘alarimni,


    ruhimga bo‘ysundi dunyo ishlari.


    O‘ylayman yashamoq mohiyatini,


    qattiq nigohlarim osmon xatida.


    Vujudim sezmayman,


    lazzat olaman


    har fikr — ruhimning harakatidan.


    Biroq o‘jar kunduz


    tovlanar ekan,


    yashil zamzamali yiroq tog‘lardan


    irmoqlar — jodugar pari qizlarni


    boshlab kelar toshloq qirg‘oqlarimga.


    Qizlar ko‘ylaklarin


    o‘tlarga yoyib,


    o‘ynatib jarangdor tovushlarini,


    xayolchan yuzimga oqshomga qadar


    otib o‘tirishar mayda toshlarni.


    Ruhim harakati to‘xtamas, biroq


    har kun davom etar bu go‘zal yovlik.


    Menga osoyishta lahzalar kerak,


    jodugar qizlarga —


    sho‘xlik, asovlik.


    


    


    QIZGUL


    


    Qizil atirgulni


    tishlab olgan qiz,


    tizlarin quchoqlab o‘tirar xumday.


    Asriy muzliklarning g‘ullarin yanchib,


    sahroyi samumga aylandim zumda.


    Shunda u jilmaydi.


    O‘jar sochlarin


    shu’laviy qo‘llari asta boyladi.


    Bulbulday sayroqi buloqqa do‘nib,


    siniq ko‘zlarimga rasmin joyladim.


    Qiz cho‘zdi horigan oyoqlarini,


    zangori sayhonday bag‘rimni ochdim,


    ulkan chinor kabi oltin oftobdan


    tangachalar yasab,


    ko‘ksiga sochdim.


    Shunda yuragimga umrini qo‘ydi,


    unutdi kunlarning zil toshlarini,


    butun ganjinasin


    to‘kdi kaftimga —


    billur zarrasiday


    ko‘zyoshlarini.


    


    


    BIROVNING GULI


    


    Devor-la o‘ralgan hovli ichida,


    ariqcha labiga egilgan ko‘yi,


    atirgul o‘rtanar kimni ishqida,


    epkindan qaltirar,


    to‘zg‘igan o‘yi.


    Ey, desam,


    atirgul yomon titradi,


    to‘kilib qotdimi dedim hidlari.


    nuragan devorning bergi yog‘ida


    buzilgan yuragim nozik titradi.


    Shundoq gul...


    kimsasiz hovli ichida,


    begona nigohdan titraydi muncha.


    Munchalar xokisor kimning ishqida,


    avjida ochilgan,


    emasdi g‘uncha...


    Shundoq gul...


    haliyam boqar hayosiz,


    axir, sal yashirsa deyman dardlarin,


    eh sho‘rlik,


    Tobora quyosh ayovsiz,


    hademay to‘kilar baxmal barglari.


    Bir o‘tli nigordan titraydi yomon,


    jur’atli bir qo‘lning sadqasi, quli.


    O‘ziyam gulmisan gul edi ammo,


    birovning guliydi.


    birovning guli...


    


    


    TOR KO‘CHALARDA


    


    Hamal — bol nafasli,


    tonglari — pushti,


    quyosh qahrabo may to‘la kosadir.


    Gullagan o‘riklar


    jon o‘rtaguvchi —


    oq hijob yopingan sho‘x raqqosalar.


    Sadlari oq, moviy rangga bo‘yalgan


    hovlilar ustidan toshgan bulutlar.


    Go‘yo sen shirakayf turk sultoniday,


    tagingda o‘ynoqlar chaqmoqday tulpor.


    O‘tasan go‘yoki afsonalardan,


    nim qarab tor ko‘cha go‘zallariga,


    lablaring cho‘zilar


    dudoqlarida


    g‘unchaday yashringan bo‘salariga.


    Hamal o‘t nafasli milyonta qizlar,


    gullagan o‘riklar kabi tizilgan.


    Kapalaklar kabi qizg‘ish tabassum


    tinmay qo‘naverar


    rangpar yuzingga...


    


    


    QIYOS


    


    Kuzatdim —


    har olma rangin sayyora,


    sollanib turar hur shabbodalarda,


    limillagan anhor eshilib oqar —


    shamolda tebrangan


    shalabbo parda.


    Tun kelar,


    qadimiy osoyishta tun,


    oy haydar bulutlar —


    tevalarini,


    sanoqsiz qoramtir qalqonlar bilan


    daraxtlar yashirar mevalarini.


    Yerdagi koinot parchasi — bog‘da,


    buzila boshlaydi to‘satdan sukun,


    tinimsiz to‘pillar...


    Saharga qadar


    rangin olmalarni o‘ynab otar tun.


    


    


    HOLAT


    


    Qiyoqli,


    yalpizli xo‘b o‘zanida


    tovusday tovlanib rosa yayrardi,


    quyoshdan qamashgan ko‘k ko‘zlariga


    majnun ko‘zlarim-la uzoq qaradim.


    Tiz cho‘kib,


    quyoshni shart to‘sganimda


    nafasini chiqarmay tikilganday suv,


    so‘ng o‘pa boshladim:


    har o‘pganimda


    qiqirlab-qiqirlab kulardi bu quv.


    


    


    QASIDA


    


    Tutilgan oy, qadimgi

    fanorsan, anor.

    yoqut tula qip-qizil

    qanorsan, anor.

    Goho qorol, gohida

    pushtisan, anor.

    Yerning qonga bo‘yalgan

    mushtisan, anor.


    

  


  
    - MUJOHIDONA -


    


    BASHORAT


    


    Surilar bu temir pardalar,


    istibdodning tog‘lari qular,


    mog‘or bosgan qora qa’rlardan


    milyon ozod ruhlilar turar.


    To‘sib bo‘lmas soxta vahiy-la,


    yolg‘on shior,


    safsata bilan,


    hur fikrni bosgan vahima,


    dabdabayu as’asa bilan.


    Qular qonda suzgan qasrlar,


    judab yitar sangin saltanat,


    so‘qir bo‘lar asriy nahsdan


    bino bo‘lgan yovuz shaytanat.


    Kelar,


    kelar buyuk mehrdan


    kiftlar kiftga bosilajak kun,


    g‘amdan forig‘ jez kallalar ham


    ko‘kraklarga osilajak kun.


    Porlar toshga do‘ngan so‘zlarim,


    porlar mangu odamiy ruhim,


    porlar Haqqa tashna ko‘zlarim,


    xudo bergan mangu anduhim,


    yorug‘ anduhim...


    


    


    OZODLIK


    


    Qorli uvalarda qora qo‘toslar,


    temir halqalar bor burunlarida.


    Bir joyda aylanar butoq cho‘llarning


    daraga qamalgan quyunlariday.


    Qamchinlar tarsillar,


    yorilar havo,


    qiy-chuvlar,


    hushtaklar,


    suronlar jo‘shar, harsillar,


    guldirar o‘jar qo‘toslar,


    jon kirib quturgan tog‘larga o‘xshab.


    Qorlar qorayadi...


    orqada qolar


    qamchinlar ovozi,


    shavaqi saslar.


    Endi birin-ketin kenglikka emas.


    qorli cho‘qqilarga o‘rlar qo‘toslar.


    Bu yo‘l so‘nggi yo‘ldir,


    yagona yo‘ldir,


    ularni na shamol,


    na qoya to‘sar.


    Qo‘toslar o‘rlaydi tik cho‘qqilarga.


    poyonsiz borliqda cho‘qqilar o‘sar...


    


    


    GO‘L


    


    Bu go‘l yerdir,

    dangasa emas,


    go‘l bo‘lsayam yerlarning zo‘ri,

    kuzni kuzu qishni qish demas,

    ko‘zlarini bo‘lmaydi ko‘rib.

    ya’ni, ishdan ko‘tarmaydi bosh,

    berar ipak, qorako‘l, paxta,

    oltin, kumush, yana marmartosh,

    tag‘in haqin so‘ramas xarday.

    Bu go‘l yerdir,

    hamma yog‘iga


    faqat qizil shior osilgan,

    hech ochilmas milyard og‘ziga

    bosqinchilar muhri bosilgan.

    Qiyofati tag‘inam qiziq,

    ko‘ray desang jismu rangini,

    shoshilmasdan suvratin chizgin

    terga botgan milyon zanjini.


    


    


    XONADON


    


    Bunda hamma o‘zini sevar,

    tag‘in sevar nozik gullarni...

    Chaqmoq ko‘zli bolalar emas.

    o‘stirishar faqat qullarni.


    


    Bu sho‘rliklar xonadonida

    g‘araz, fosiq niyatlar tunar,

    halok bo‘lar qancha daholar,

    muttahamlar, o‘g‘rilar unar.


    


    Haliyam ko‘z ochmagan xalq-da,

    hali kamdir imon, e’tiqod,

    yashaydilar bir-birin aldab,

    bir-birining motamidan shod.


    


    Nafas olmay o‘taman har gal,

    uf-f, naqadar o‘tkir anqiydi

    irib ketgan orzu-xayollar,

    chirib yotgan tuyg‘ular hidi.


    


    


    HAMMA


    


    Bunda chumchuq


    erga qo‘nmaydi,


    bunda parvoz qilmaydi nag‘ma,


    kulgani hech kimsa ko‘nmaydi.


    qo‘rqib yashar hammadan hamma.


    


    Hamma xomush,

    hamma bir g‘amda,

    alanglaydi atrofga nuqul.

    Xullas, sen-da yasha hammaday,

    hamma kulgan daqiqada kul.


    


    


    SHAXS QISMATI


    


    Xayoli shan.


    andomi o‘ktam,


    daryo kabi jushqin zot edi,


    endi poda bosgan bu yo‘lda


    sariq ko‘lmak kabi yotibdi.


    Asilzoda,


    asli bek edi,


    qo‘lday tuzdi qullar ichida,


    butun umr tirnadi yerni,


    paxta degan oyim ishqida.


    Qochib ketdi,


    oh, ketdi qochib,


    qorovullar chalg‘igan damda.


    Qo‘li ochiq,


    yuragi ochiq,


    ko‘zi ochiq ulug‘ odam-da.


    


    


    TENTAK


    


    Necha yilki

    erinmay tentak,

    nag‘masini ming‘irlab aytar,

    ikki qo‘shin to‘qnash kelganda,

    bir chekkada qilichin qayrar.

    Yuz yil o‘tdi,

    foniy hilqatga

    kelib-ketdi necha bor yovlar,

    bir nag‘mani chaynab xilvatda

    qayrayverar qilichin ovsar.

    Bunday qiziq odamni rosti

    birinchi bor ko‘rishim edi,

    kiftlaridan ohista bosdim,

    sog‘misan-e... og‘ayni dedim.

    Ko‘zlarida qaynardi g‘ij-g‘ij

    ajinalar, es hushim uchdi.

    Afsus, shuncha qayralgan qilich

    sho‘rlikkina boshimga tushdi.


    


    


    SOYA


    


    Ko‘p narsaga

    ko‘niksa bo‘lar,

    loqayd karab yolg‘onu chinga,

    ruhning buyuk iztiroblarin,

    qudratlarin qamab ichingga.

    Ko‘zingni yum,

    quloqni berkit —

    kunduzdan-da yorug‘dir yo‘ling.

    Bir kun kelib alqaru seni

    yuksaklarga ko‘tarar ko‘rlik.

    Biroq qiyin,

    Ko‘nikmoq qiyin —

    harakatga ko‘ngil tashnadir.

    Otilasan bu tor olamdan

    kaltaklangan itday tashqari.

    Yugurasan,

    bahaybat oyning

    yog‘dusida, mana, nihoyat,

    kuvib kelib izingdan seni

    bosib ketar bahaybat soyang.


    


    


    NUR


    


    Koinotning sovuq qa’ridan

    kelar bizdan xabar olgani,

    kelar cheksiz bo‘shliqda kezgan

    so‘qir yerda mangu qolgani...


    


    Har gal o‘zga sayyoralardan

    bizga yorug‘ salomlar aytar,

    biroq nechun yerni zulmatga

    tashlab, tag‘in ortiga qaytar?


    


    Nechun yerda mangu qololmas,

    xomushlanar nechun ketar choq?

    Zulmat bosgan kalblarimizda

    qadr-qimmat toparmi kamroq?


    


    Yoxud ko‘rmas rostlikni aslo,

    yoxud ko‘rmas diyonat, g‘urur,

    balki shundan mangu qololmas,

    balki shundan kaytib yurar nur.


    


    


    TOR KO‘CHA


    


    Kun chiqadi — huraverar it,

    kun botsa ham huraveradi.

    Yaraqlatib tig‘day tishlarin,

    tor ko‘chada turaveradi.


    


    Yuraksizlar turar bo‘zarib,

    jasurlarning tugar bardoshi,

    necha yilki birovlar kirar

    o‘z uyiga devordan oshib...


    


    Biroq barcha vahmu gumonlar

    tugaydigan paytlar keladi.

    Mana, bir kun it ovlovchilar

    varanglatib otdi o‘latni.


    


    Xayriyatki, qutuldi hamma.

    yo‘qsa ahvol nima kechardi?

    Xayriyatki, it ovlovchilar

    nogoh kirdi bu tor ko‘chaga...


    


    


    BUQALAMUN BILAN UCHRASHUV


    


    Ko‘zlaringdan tanidim seni,

    yo‘liqqandik moziyda bisyor,

    ko‘ngli ochiq pahlavon edim,

    sen botiniy munofiq, ayyor.


    


    Shoh qizining shartiga ko‘ra

    ne devlarga soldim tahlika,

    chavaqlading uxlagan chog‘im,

    xotin bo‘ldi senga malika.


    


    O‘ldirgansan ko‘p bora meni,

    goh og‘ulab,

    goho pichoqlab,

    uyg‘otardi har gal o‘limdan

    o‘jar yerim qattiq quchoqlab.


    


    Jonim o‘ldi savashlarda ko‘p,


    sen Vatanni sotding tonggacha;


    yondi ko‘p bor,


    qilichdan o‘tdi


    etti yoshdan yetmish yoshgacha.


    


    Bugun nogoh uchrashib qoldik,

    sen — nafsini o‘ylaydigan zot,

    men — yuragi lang ochiq shoir —

    doim kezib yurguvchi faryod.


    


    Oldinda ko‘p uchrashuvlar bor,

    vaqt shamoli tinmay aylanar,

    uchrasharmiz ming yildan keyin

    jangohlarda o‘qtalib nayza.


    


    E, yuq,


    o‘sha payt ham izimdai

    o‘rmalarsan bamisli ilon.

    yo yetarman oydin vodiyda

    kuragimda dudamang bilan.


    


    


    TOG‘AM...


    


    Tog‘am boplab imorat qurdi.

    sayqalladi har bir g‘ishtini.

    Ko‘rolmagan qo‘ni-qo‘shnilar

    ijroqo‘mga borib aytishdi.


    


    Tog‘am esa parvo qilmadi,

    o‘rtanmadi pichir-pichirdan,

    kulib tursa hamki ko‘zlari,

    biroq yonar edi ichidan...


    


    Jahli chiqib, uy sadlariga

    atay ganchdan naqshlar soldi.

    buni ko‘rib ba’zi qo‘shnilar,

    kechalari uxlolmay qoldi.


    


    Ishlayverdi tog‘am xotirjam,

    farqlamasdan kunduzu tunni,

    shoshilmasdan, vaqt ham oqqa

    bo‘yab qo‘ydi sochlarin uning.


    


    Mana, oxir bitdi imorat,

    hovlisida olma, shaftoli,

    yotar eski so‘rida tog‘am,

    gapirishga kelmay majoli.


    


    «Jiyan, o‘zing yaxshi bilasan,

    uy qolmagan otam nomidan,

    umrim kichik hujrada o‘tdi,

    chakka tomar edi tomidan...»


    


    Gul umrini xazon aylagan

    uyga uzoq qarar-da tog‘am,

    dast o‘rnidan turaru aytar:

    uy bo‘ptimi miltiqsiz uy ham!?


    


    So‘ngra eski beshotarini


    osib qo‘yar uyning to‘riga,


    garchi shahar,


    garchi atrofda


    kezmasa ham chiyabo‘rilar...


    


    


    SUVBOSHI


    


    Yoz chillasi.


    Oftobning seli qiyomiga yetgan pallada

    changga botgan yo‘lovchi keldi

    suvboshiga allaqayerdan.


    


    Suvboshi — bu


    soyning boshidir,


    Makka kabi pokiza bir joy,


    ne qilarkin deyman hozir u,


    chanqog‘ini bosar, ehtimol.


    


    Insoflimi,

    butmi imoni,

    xayolimni kemirar g‘uluv,

    eng oxirgi xonadonga ham

    etarmikin pokligicha suv.


    


    Ne qilarkin?


    Shu bir lahzada


    ne gumonlar boshimdan kechdi.


    Salqinlandi yo‘lovchi asta,


    etiklarin nihoyat yechdi.


    


    Tasavvurda jonlandi holat:

    suvga chelak botirgan kelin,

    hovuchida suv ichgan bola,

    soy bo‘yida yashagan elim.


    


    Yo‘lovchi chor yoqqa qaraydi,

    mana, to‘yib bosar chanqog‘in,

    etiklarin kiyar, xayriyat.

    ming hayriyat,

    yuvmas oyog‘in...


    


    


    DAVRA


    


    Bu g‘aroyib davra qizigan —

    ulfatlarning kayflari chog‘,

    gap sotishar kjsak a’moldan,

    ichlariga quyarkan aroq.


    


    Goho o‘tmish, goh kelajakka

    yo‘l-yo‘lakay kirib chiqishar,

    hal qilishar olam taqdirin,

    kimni quyib, kimni yiqishar.


    


    Og‘izlarda bulutday ko‘pik,

    yuzlari oq, ichlari — qora.

    qizig‘i, bu zotlar qaylarda

    kimlarnidir qilar idora.


    


    Gapirmasdi faqat bir odam,

    na osh yerdi, na ichar aroq,

    bu g‘alati davraga qarab,

    ko‘zlarini ochar kattaroq.


    


    Ro‘y berardi ajab hodisa:

    hatto sig‘mas inson aqliga —

    davradagi oyoqlar asta

    kirar tuyoq chovut shakliga.


    


    Birida mol, birida eshak,

    bittasida to‘ng‘iz tuyog‘i,

    bo‘ri panja o‘sar birida,

    boshqasida tulki oyog‘i...


    


    Titrab ketdi to‘satdan Odam,

    mana, navbat keldi o‘ziga —

    hayron bo‘lib tikilib qoldi,

    ishonmadi odam ko‘ziga.


    


    So‘ng o‘rnidan turdi, tupurdi,

    bu o‘tirish yoqmadi chog‘i,

    olib ketdi oyoqlarini,

    odamniki edi oyog‘i...


    


    


    NODIRANING SHE’RI


    


    Bolalarga


    


    Katta shahar uyquda,

    ko‘rar rangin tushchalar.

    Paydo bo‘ldi saharda

    yashil, sariq qushchalar.


    


    Bo‘g‘otlarni talashib,

    sayradilar galma-gal,

    Katta shahal g‘o‘ldirab,

    ko‘zlarini ochdi sal.


    


    Sayradilar tinimsiz.

    mazax qilib g‘urrakni.

    Katta shahar miriqib,

    varanglatar hurrakni.


    


    Biron balo bo‘lganmi

    yo jonidan to‘yganmi

    yo kechagi bayramda

    ko‘proq ichib qo‘yganmi?


    


    Katta shahar haliyam

    yotar edi so‘ljayib.

    Yetib keldi Quyoshvoy.

    qarab turdi iljayib.


    


    Axir, rangin qushchalar

    sayramas hech behuda.

    Katta shahar so‘kinib,

    bosh kutardi uyqudan.


    


    Moshinlarin yurgizar,

    qo‘zg‘aladi suronlar.


    Yashil, sariq qushchalar

    uchar Mag‘rib tomonga.


    


    Ular peshvoz borishar

    qancha-qancha saharga.

    Ko‘p edi-da dunyoda

    uxlayotgan shaharlar...


    


    


    RIVOYAT


    


    Bir amaldor uzoq o‘tirdi

    xeshdan qolgan taxti ravonda.

    Qolmagandi biror poya ham

    taxtga tutash temir narvonda.


    


    Xohlaganin qilar amaldor,

    qor yog‘dirar, yomg‘ir yog‘dirar.

    O‘zin buyuk qudrati bilan

    ko‘pchilikni esdan og‘dirar.


    


    Surib qo‘yar vaqt kaftgirin,

    kunduzlarni do‘ndirar tunga,

    pastda sho‘rlik merovlar esa

    sig‘inardi xudoday unga.


    


    Ammo kimdir anchadan buyon

    chidab-chidab, oxiri to‘ydi,

    taxti-paxti bilan ko‘tarib,

    bir kun yerga tushirib qo‘ydi.


    


    Singigandi jismiga amal,

    uni turli ko‘yga soldilar.

    Ul-bul joyin og‘ritib, kesib,

    amalini shilib oldilar.


    


    Birdan sodir bo‘ldi mo‘‘jiza:

    u aylandi mitti odamga,

    tili chiqdi, «nanna» ham dedi,

    hayratlanib boqdi olamga.


    


    Gul o‘ynadi, kapalak quvdi,

    asto aqli to‘la boshladi,

    erkalatib qitiqlab qo‘ydim,

    sharaqlatib kulib tashladim.


    


    Kelavering, do‘stlar, yaqinroq,

    yoqa ushlab, bo‘lavermang lol,

    endi barcha bolalar kabi

    suysa bo‘lar uni bemalol.


    


    


    BO‘RILAR


    


    Qirg‘in keldi


    vabo kelganday,


    murdalar ham turdi go‘rida —


    ko‘piklangan qora sellarday


    urchib ketdi qonxo‘r bo‘rilar.


    Ochlik o‘rgan turkiy o‘lkada,


    ofat chiqqan makonlarda ham


    parchalangan zulmat ko‘lkasi


    paydo bo‘lar edi daf’atan.


    Kunlar —


    ochiq yaraday qonli,


    tunlar —


    oydin xarobazorlar,


    jasadlarga to‘la tonglarni


    sirqiratar faryodi borlar.


    El qirildi turkiy o‘lkada,


    er qolmadi — keldi ajali,


    kim qoniga botdi yo‘lkada,


    kim g‘ijildi namoz mahali.


    Yillar o‘tdi.


    Go‘yo hammani


    chalg‘itganday vaqtincha kulfat,


    qonga tashna milyon sharpani


    yashirganday qa’rida zulmat.


    Ahli muslim,


    endi ogoh bo‘l,


    qonxo‘r gala hali tirikdir,


    o‘lar bo‘lsang ozodlarday o‘l,


    qolar bo‘lsang endi birikkin.


    Tokim yovuz tumshug‘in suqsa,


    ajdodlarning aziz go‘riga,


    jim turmasin qo‘y mijozli xalq,


    bas kelolmay bitta bo‘riga.


    Ko‘rsam deyman —


    qahru g‘azabdan


    go‘rlarida tursin murdalar,


    ruhi ozod bo‘lsin azobda


    gullarini suyib yurganlar.


    Tokim


    har bir muslim qabriga


    hech yashirmay ko‘zda yoshini,


    avlodlar ham la’nat lavhimas,


    qo‘ysa deyman qabr toshini.


    


    


    BOBURIYLAR


    


    Ikki daryo oralig‘ida


    haq-adolat topmadi qaror —


    bari ketdi


    yurtni sog‘inib,


    g‘urbatlarda yig‘lag‘ani zor.


    Tangri bunyod etgandan buyon


    qancha olchoq,


    qancha yotlarga


    quchoq ochgan yurt torlik kildi


    kancha odil,


    fozil zotlarga.


    Kimni aytay,


    kimni eslatay,


    sanay kaysi ulug‘ nomlarni,


    qay iqlimdan ko‘rsatay bugun


    ul zotlarni yutgan komlarni.


    Moziy to‘lgan mungli sadoga,


    bir sadoki,


    ulug‘vor, kabir,


    sahrolarda adashib ketgan


    karvonlarning sadosi kabi.


    Mana, bugun


    moziy qa’ridan


    o‘z yurtidan ayrilgan, sag‘ir —


    buyuk zotlar sirli hadikda


    kelayotganday bo‘lar birma-bir.


    Ular kelar...


    Nahot, eshitgan,


    nahot, ular bo‘lgan xabardor


    ikki daryo oralig‘ida


    haq-adolat topdi deb qaror.


    Birodarlar,


    bo‘ling ehtiyot,


    birodarlar,


    yo‘llarga boqing —

    tangri kabi keksa ochunda

    siz uchinchi daryoday oqing.

    Haq-adolat dilingizdadir,

    avaylang, hech zavol yetmasin,

    ular kelar...

    tag‘in moziyga

    yarim yo‘ldan qaytib ketmasin.


    


    


    SULAYMON TOG‘I ETAGIDA O‘YLAGANLARIM


    


    Diyonatli, orli ajdodlar

    bu haybatli toshlar tagida

    biror lahza xayol surmagan

    soxta shuhrat, ta’ma haqida...


    


    Yasharkanlar yurtda sargardon,

    kezarkanlar g‘urbatda yoxud,

    Sulaymon tog‘ poyida bir kun

    ko‘milmakni qilganlar orzu.

    Bundan ne-ne alloma o‘tgan,

    ne jahongir, nechalab shoir.

    Biroq aziz tog‘ toshlariga

    yozdirmagan hech biri nomin.

    Sulaymon tog‘ yuksalib turar

    bir elatning buyuk yodiday,

    hayron bo‘lib poyiga bugun

    kelguvchilar e’tiqodidan.


    


    Bugun kelar istagan kimsa,


    berib ta’ma ilinjig‘a zeb,


    nomin yozar tog‘ toshlariga,


    palonchilar kelib ketgan deb.


    Kuzatarkan orsiz, vijdonsiz


    kimsalardan to‘ygan kunlarni,


    bir hayajon,


    titroqda to‘ydim


    er tagidan kelgan unlarni.


    Sulaymon tog‘,


    muqaddas yodim,


    ko‘rsam yurak-bag‘rimni dog‘lar,


    betayinlar nomin ko‘tarib,


    soat sayin o‘sar qoyalar.


    


    


    KO‘ZLAR


    


    Go‘yo bunda


    har bir narsaning


    ko‘zlari bor — xotirasi bor,


    yayrab-yashnab qarashlari goh


    shafqat so‘rab jovdirashi bor.


    Ko‘zi borday kuzgi dalaning,


    kuzi borday nuroniy tog‘ning;


    xotiramga sanchilib qolar


    narsalarning o‘tkir nigohi.


    Qaraganday


    har bitta narsa


    har bir sharpa tovushlarimga,


    suv ichaman,


    yorug‘ nigohlar


    to‘lib ketar hovuchlarimga.


    Guyo shu yer,


    shu bezabon yer


    kurmaydi deb o‘ylamoq xato.


    Go‘yoki yer ulkan bir ko‘zdir,


    ilg‘ab turar o‘yingni hatto.


    Go‘yo shu yer,


    shu xokisor yer


    farqlar yaxshi, yomon — barini,


    tanib olar bir kun baribir


    o‘zin asl jallodlarini.


    To‘lqinlanar ulkan adirlar,


    dov-daraxtlar yoprilar lak-lak,


    qattol davr, asrlarni u


    salobati bilan ezajak.


    Neki yolg‘on,


    omonat bo‘lsa,


    halok bo‘lar bari bir zumda.


    qular, cho‘kar, to‘zonga do‘nar


    eng odil va qat’iy hukmdan.


    


    


    AFSHONADAGI IBN SINO HAYKALI


    


    Buyuk hakim o‘ylanib qoldi


    Afshonaning qoq o‘rtasida —


    go‘yo ushlab jon tomirini


    quloq solar


    erning sasiga...


    Saratonning osmoni ezgan,


    holdan toygan,


    dalv oyiday


    rangi ro‘yi qumday bo‘zarib,


    er yotadi hakim poyida.


    Ming yilki, yer


    bor orzusini,


    bor havasin ko‘ksida yoqdi,


    qora terga botib ming yilki


    diyonatsiz kaslarni boqdi...


    O‘z holiga qo‘ysalar agar,


    qilmasalar zo‘rligu zino,


    tugarmidi tulg‘oqdagi yer


    har yilida bittadan Sino.


    Tilsiz yerning azoblarini


    sigdirolsam qaniydi she’rga —


    hamon ko‘plar tupurib yurar


    buyuklarni yaratgan yerga.


    Bu kimsalar suvning o‘rniga


    zahar-zaqkum bermoqqa yarar.


    Yerning dardi shu qadar og‘ir,


    go‘yo yetdi Sinoga xabar.


    Mana, hakim...


    Nechun hayallar,


    nechun uzoq tinglar sasini,


    qay usulda davolay olar


    erning buyuk xotirasini.


    Yuz yil, ming yil,


    balki uzoqroq,


    kerak bo‘lar mangulik balkim —


    ushlab yerning jon tomirini,


    xayol surar nuroniy hakim.


    


    


    BIR XOIN XUSUSIDA


    


    Azaliy ko‘zlari


    it ko‘zlariday...


    Yuzida azaliy dardi bor edi.


    Qomati hamisha kaltabinlarga


    egilgan boshiga sayyor dor edi.


    Har nokas kelaru borini olar,


    qo‘ynida to‘lg‘ongan yorini olar,


    qovushgan qo‘liga kulib qararu


    og‘ir nigoh bilan jonini olar.


    Sarboz etiklari ostida dunyo —


    dunyo kelajakka kirmakda yonib.


    Turar u qo‘llarin qovushtirgancha,


    oqar sanjoqdagi ruhidan qoni.


    Jonim-jigarimsan,


    sen-da odamsan,


    loaqal ko‘zingda bir yosh ko‘rsaydim,


    loaqal qovushib qolgan qo‘lingda


    yovlarga atalgan bir tosh ko‘rsaydim.


    Qay bir qaro kunda tug‘ilgan eding,


    seni chetlab o‘tar ishqdir, iqboldir.


    Ummon cho‘lga do‘nar,


    cho‘llar ummonga,


    tog‘lar qumga do‘nar,


    faqat sen qolding.


    Turasan kelajak bo‘sag‘asida


    bulg‘ab pok quyoshning ziyolarini,


    o‘z suvrating bilan buzmoqlik uchun


    baxtli bolalarning dunyolarini.


    


    E, yo‘g‘-ey,


    men seni bo‘g‘ib tashlarman,


    kelajak ko‘rmagan senday beorni.


    Nimadir qars etdi,


    bir oh dedimu


    yuztuban yiqildim


    changallab qorni.


    Bo‘rilar hidsirab keldi dunyodan...


    Yuztuban yotganim ko‘rmadi hech kim —


    o‘z qo‘lim o‘zimni mahv etdi bugun,


    o‘z yerim o‘zimning qonimni ichdi.


    


    Qotilim bilmadim,


    ko‘rdim hammadan —


    yuz bora, ming bora botdim gunohga.


    Sen o‘tding kelajak bo‘sag‘asidan,


    mendan-da kerakroq eding dunyoga.


    Seni alqadilar,


    kiftingga qoqib,


    maqtovlar yog‘ildi oqqush pariday,


    men esa yig‘ladim ena yerimning


    toptalgan qorong‘i og‘ushlarida.


    Ena-ey,


    Ena yer,


    qonimni ichgil,


    tezroq ado bo‘lsin jismimda xo‘rlik.


    Eshitdim tog‘larning guldirosini,


    ko‘katlar ko‘kkacha o‘sganin ko‘rdim...


    


    


    CHINOR KO‘RINISHLARI


    


    Vodil guzarida bir chinor ko‘rdim,


    bo‘ronlar qo‘pguday har nafasidan,


    taralguday bahor qaldiroqlari


    pahlavon kelbatli chinor sasidan.


    Yerning shoxlab ketgan


    nidolarimi


    yo yerga sanchilgan dasta chaqinmi,


    oydin sharpalari sochilgan mahal


    alvastiga o‘xshar —


    bo‘lmas yaqinlab.


    Ko‘rdim azim filday bujur tanida


    qilichlar izlarin,


    o‘qlar izlarin.


    Soatlab tingladim,


    biroq behuda,


    chinordan behuda sado izladim.


    Yopiray,


    bu qandoq ko‘rinish bo‘ldi,


    qursog‘i o‘yilgan, ruhi ezilgan.


    Gavjum yo‘l bo‘yida qadalgan darvish


    quloqlari karday,


    tili kesilgan.


    Tomirlari,


    tuproq yuzida bo‘rtgan


    chayir tomirlari shartta chopilgan.


    Bu qandoq suvratdir,


    qani, yigitlar,


    o‘ylashib ko‘raylik,


    qanday topilma?!


    Balki bu azamat —


    chinor emasdir,


    biror alpning daydib yurgan ruhidir


    yo biror jahongir,


    yurt talovchining


    unutib qoldirgan mudhish tug‘idir.


    Va yoki bu chinor biror valining


    erga sanchib ketgan tayog‘imikin?


    Bulutlar ustida dam olayotgan


    bahaybat devning bir oyog‘imikin?


    ...Zamonlar yaratgan chinor suvrati


    bir asriy timsol bor,


    katta qismat bor.


    Ko‘rarmidi shundoq tarixni, agar


    katta yul bo‘yida


    o‘smasa chinor.


    


    


    KUZGI YER KO‘RINISHI


    


    Qurigan,


    bahaybat yaproqdir yerim,


    erim,


    o‘zim kabi giyohvand yerim,


    yotibman kuzakning bir parchasiday,


    yotibman,


    bag‘riga bag‘rimni berib.


    Tagimda somonday sarg‘aygan maysa,


    kuzatdim bo‘zargan osmonlaringni,


    xotirlab jannatiy giyohlaringu


    bag‘ringda bo‘g‘ilgan


    o‘rmonlaringni.


    Zilol suvlaringni qo‘msab yotaman.


    qo‘msayman rang-barang chechaklaringni,


    qushlar, sitoralar, saratonlarga,


    ertaklarg‘a to‘la kechalaringni.


    Nogoh sado keldi


    qalbing qa’ridan:


    intizor turibdi poyonsiz olam,


    maysamni hidlama,


    ichma suvimni,


    sarg‘ayg‘an bag‘rimda yotmagin, bolam.


    Yerim,


    Bor-budidan ayrilgan, yerim,


    jonim joningdadir —


    o‘jar bolangman


    men sening osmonga yetmasdan tag‘in


    bag‘ringga gup etib tushgan nolangman.


    Kechmoq va unutmoq mumkindir balki


    kichkina kaslarning shaharchasidan.


    Sendan ketib bo‘lmas,


    yotmasam bo‘lmas


    bag‘ringda kuzakning bir parchasiday.


    Shu mahal


    chechaklar izlab topmagan,


    qachondir, bir vahshiy go‘zal qahrimdan


    yaralgan jon o‘g‘lim —


    osmonga qadar


    o‘stirgan bir orzum yog‘di bag‘rimga.


    «Bolakay,


    hidlama giyohlarimni,


    suvlarimni ichma,


    dunyolar go‘zal,


    kimsasiz bag‘rimda yotmagin», dedim,


    bag‘rimga qattiqroq yopishdi, o‘jar.


    


    Yotibmiz,


    erimning qoq o‘rtasida,


    yotibmiz yerimning parchalariday,


    tinimsiz chorlasa hamki yulduzlar —


    o‘zga dunyolarning darichalari...


    


    


    TUTZOR XOTIRALARI


    


    Tutlar —


    kallaklangan birodarlarim,


    osmonga bosh tirab turibsiz hamon,


    mayishgan timsohday badanlaringiz,


    dahshatli qudrat-la ezganday osmon.


    Turibsiz


    habashiy qullarday mahzun,


    yo‘q, turkiy shevali pahlavonlarday,


    kadimdan bobolar qoldirgan duzni


    har turluk balodan saqlayotganday.


    Tilimni,


    dilimni bilgan o‘zlarim,


    duzlarda qopketgan sodda narlarim,


    shamol bo‘lay derdim to‘zg‘itayin deb


    boshingiz ustida suzgan dardlarni.


    Bugun-chi,


    bir zumga tut bo‘lgim keldi,


    osmonni ko‘tarib turay bir nafas,


    sizday posbon bo‘lib asrayin elni,


    men-da zamin bilan pinhon sirlashay.


    ...To‘satdan qomatim qisirlab ketdi,


    sizlarday mayishdim, biroq sinmadim.


    osmonning bo‘lagi tushdi yelkamga.


    tuproqqa botdimu butkul singmadim.


    Voh, yer tagidayam bobolar erdir,


    shu lahza tig‘ misol ildizlarimga,


    kaftlarini tirab tasalli berdi,


    ko‘zingni uzma deb yulduzlaringdan.


    Endi men ham tutman,


    quvvat berar yer,


    shohlarim gurkirab o‘sgan chog‘ida,


    engilroq bo‘lsin deb,


    qiynalmasin deb,


    kallaklab turishar meni gohida.


    Ammo men —


    azaldan isyonkor bola,


    qanchalik tutaqib chopqi ursalar.


    har chopqi zulmidan yangi ruh ola


    shoxlarim shunchalik o‘sar gurkirab.


    Aytarsiz,


    bu qadar isyon qayoqdan,


    ammo tut dardini bilajak tutlar,


    faqat temir kosov turar tayoqday


    odamlar it kabi boylangan yurtda.


    Bobolar xoklarin to‘ng‘iz bosipti,


    qum kabi to‘zg‘igan qadim hududlar,


    zolimga basma-bas o‘smoq lozimdir


    odamlar tuproqqa aylangan yurtda.


    Kessalar kessinlar,


    chandon o‘sarmiz,


    erkimiz borligin ko‘rib qo‘ysinlar.


    Har bahor chog‘ida chandon jo‘sharmiz,


    zolimlar zulmga qarab to‘ysinlar.


    O‘smasak,


    kelipti balog‘at gali,


    tig‘ kabi ildizlar yerdan uzilar,


    bu g‘arib maskanda asqotar hali


    devyurak botirlar uchun gurzilar.


    


    


    * * *


    


    Murosa, madora tashvishlari-la

    ko‘z ochib, yumguncha o‘tadi fursat.

    Ajablanib yurmang, basharangizga

    ertaga bironta bola tupursa.


    


    Chunki siz


    o‘sishdan to‘xtagan odam,


    didiga olamni moslagan kimsa,


    kelajak tashvishi bir yoqda qolib,


    o‘zining tashvishin rostlagan kimsa.


    Bilaman,


    bu xilda haqoratlanmoq —


    barcha noxushlikdan og‘ir noxushlik.


    Biroq bolalarni to‘xtatib bo‘lmas,


    chunki bolalarning ko‘zlari kuchlik.


    Yirtilur chiroyli so‘zlar niqobi,


    endi naf bermaydi quvlik, ovsarlik


    bolalar yodida qayerda, qachon


    kazzoblik qilgansiz,


    qilgansiz g‘arlik.


    Bolalar yodida


    ajdodlar yodin


    qayerdadir bulg‘ab tashlaganingiz


    yo umum baxtidan safsata sotib,


    cho‘ntak qappaytirib yashaganingiz.


    Demak, siz,


    kelajak — bolalar uchun


    ko‘p qingir yo‘llarni tuzatmadingiz.


    Demak, siz,


    kelajak chukyotgan mahal


    kuchli qo‘lingizni uzatmadingiz.


    Ajablanib yurmang, ertaga agar,


    didiga olamni moslab olgan zot,


    bironta o‘spirin basharangizga


    osib qo‘yadigan bo‘lsa mukofot.


    Shundoq qilmasalar agarda ular,


    bilingki,


    orqalab o‘z yuklarini


    yo sizga ergashgan va yoki sizdan


    qizg‘angan hattoki tupuklarini...


    


    


    * * *


    


    Umr — qumsoat ham


    yarimlab qoldi,


    ko‘nglim to‘lgani yo‘q bilganlarimdan.


    Yodimni og‘ritar kechirganlarim,


    ko‘pdir qilmaganim qilganlarimdan.


    Kechalar tobora oydinlashadi,


    ko‘zingda quyoshning chechagi so‘lmas,


    yashaging keladi,


    faqat umrni


    qumsoat singari to‘nkarib bo‘lmas.


    Go‘zallar yodimdan o‘chdilar bir-bir,


    do‘stlarim bag‘rimdan ko‘chdilar bir-bir,


    yillarim uzilib tushdilar bir-bir,


    faqat bu ko‘ngilni


    to‘ldirib bo‘lmas.


    Kun keldi,


    ohlaring uchadigan kun,


    yuraging olamga sig‘maydigan kun,


    yuzingni bosgancha yerning yuziga,


    silkinib-silkinib yig‘laydigan kun.


    Kimni baxtli qildim,


    kimni umidvor,


    kimlarga ko‘nglimni yorib so‘yladim.


    Qo‘limni berdimmi moziy qa’ridan


    cho‘zilgan sanoqsiz ojiz qo‘llarga?!


    Quyosh daldasida egilganlarning


    engilroq qildimmi og‘irligini?


    Aytdimmi kimlarning asl do‘stligin,


    kimlarning haqiqiy yog‘iyligini?!


    Kun keldi,


    boshingni egadigan kun,


    hattoki o‘zgalar gunohi uchun


    yuzingni bosgancha yerning yuziga,


    silkinib-silkinib yig‘laydigan kun.


    Mendan nima qolur,


    abadiy nurlar


    barq urib yashnagan dunyo tomonda?


    Urinib-surinib, sira to‘lmagan


    bir ko‘ngil qoladi


    qolsa ham mendan.


    


    


    O‘SHNI KEZGANDA O‘YLAGANLARIM


    


    Bahaybat yaproqlar diyoridaman,

    ulkandir bu yerning‘ gulu toshlari.

    Aylanar ko‘k osmon yoyilmasida

    bahaybat suvlarning

    gulduroslari...


    


    Sabru irodadan to‘ralgan tog‘lar


    ulkan davrlarning yo‘lchilariday.


    Adirlar —


    ummonning bir ko‘tarilib,


    mangu to‘xtab qolgan to‘lqinlariday.


    


    Bunda har bir chechak,


    har bir giyohning


    osmonni to‘sguday haybati bordir.


    Qadim ohanglarday ulug‘ diyorning


    o‘zidan ulug‘roq hasrati bordir.


    


    Men buni uqaman


    har bir narsadan


    yog‘ilgan chog‘ida bahaybat bir nur,


    cho‘yan o‘zanlarga sig‘masdan suvlar


    guldirab chopganda uyur va uyur.


    


    Men buni uqaman


    erkalab zamin,


    ham asrab bag‘rida kuz qarog‘iday,


    bahaybat bo‘lgin deb,


    har bir bolaning


    mitti tovonlarni o‘pgan chog‘ida.


    


    Ammo, qani ular,


    zamin alqagan,


    umidvor tikilgan mitti daholar?


    Birining ko‘zida g‘alat dard ko‘rdim,


    birining ko‘zida ko‘rdim jaholat.


    


    Tobora kichrayib ko‘rinar ular


    kichkina tashvishlar iskanjasida.


    Shundoq so‘nib borar yer orzulari


    hirsu ta’malarning kir panjasida.


    


    Na’ra tortaymikin


    tuqson to‘qqiz ming


    pahlavon bobomning ovozin yig‘ib,


    dahmalar qopqog‘in taqillataymi,


    faryod qilaymikin osmonni yirtib?!


    


    Qo‘pordim


    yuragim hayqirig‘ini,


    hayqiriq zaminu ko‘kka sig‘madi.


    Bu yomon holimdan yorildi tog‘lar,


    «Suvlari sirqirab toshlar yig‘ladi».


    


    Mana shu lahzada polaponlarin


    parvozdan, osmondan yiroq go‘shada,


    suyibmas, cho‘qilab ulg‘aytayotgan


    bir yirtqich,


    bir vahshiy qushga uxshayman.


    


    


    BALAND DARAXTLAR


    


    Baland daraxtlar bor,


    baland daraxtlar —


    erning yuragidan kuch-quvvat so‘rgan,


    baquvvat, chatishgan shox-shabbalarda


    Daburu Po‘yiroz yo‘lini to‘sgan...


    Cheksiz gam-g‘ussalar keltirar Dabur,


    mislsiz qiynoqlar yuborar Po‘yroz.


    Pastda past daraxtlar oralarida


    Samum Sabo bilan o‘ynashadi soz...


    Samum — olov shamol,


    Sabo nafisdir,


    kezarkan vodiyning bog‘-rog‘larini,


    harorat, nafosat domida toblar


    pastak daraxtlarning g‘o‘r shoxlarini.


    Past daraxtlar esa


    kunni to‘sdi deb,


    egallab oldi deb yuksak olamni,


    baland daraxtlarning g‘iybatin qilar


    har o‘tgan yo‘lovchi yelga zorlanib.


    Sho‘rliklar,


    bilmaslar o‘sha yuksakda


    yovuz shamollarga tutib boshlarin.


    vodiyda gul tukkan past daraxtlarning


    umrini asragan mard qardoshlarin.


    Osmon — qasirg‘alar,


    muzlar maskani,


    buyuk olishuvlar qizigan maydon,


    dunyoda bor ekan baland daraxtlar


    yurtimiz bog‘lari bo‘lmaydi vayron.


    Baland daraxtlar bor,


    qulaganda ham


    hech kimga aytmaslar qiynoqlarini.


    Hech kimsa eshitmas,


    eshita olmas


    baland daraxtlarning ingroqlarini...


    


    


    G‘O‘ZA


    


    Bir parixon

    kabi so‘zladim

    tuproq yorgan go‘zaga qarab:

    «Avlodlarning haqqi-hurmati


    o‘sgin,


    o‘sgin,


    pakana daraxt».


    Shunday o‘ski,

    hatto eng baland

    daraxtlar ham qolsinlar dog‘da.

    Shunday o‘ski,

    lo‘ppi momiqlar

    bulutlarday toshsin chanoqdan.

    Axir senga egilaverib

    yo aytolmay ko‘ngil dardini,

    qancha avlod qadimdan buyon

    rostlayolmay o‘tdi qaddini.

    G‘o‘za,


    ulkan daraxtga aylan,

    osmon qadar yuksalgin yerdan,

    o‘ynab pishiq shoxalaringdan

    pag‘a-pag‘a bulutlar tersak.

    Qo‘shiq aytsak,

    qo‘shiqlarimiz

    to‘lqinlanib, tekis taralsa,

    kuylaganda ko‘rinsa osmon,

    kuylagandan qayta yaralsak...

    Bir parixon

    kabi birpasda

    zo‘r daryolar yulini to‘sdim,

    avlodlarning haqqi hurmati

    o‘sgin go‘za,


    g‘o‘zajon, o‘sgin.


    


    


    OROLGA SAVOL


    


    Olovlanib,

    jizillab kuygan

    qumtepalar ichida Orol

    talvasada to‘lg‘onib yotar,

    borgan sayin ahvoli xarob.

    Tegrasida ma’jusiy kabi

    gir aylanar sahroyi samum,

    to‘lib-to‘lib kelar Sirdaryo,

    mast tuyaday lo‘killar Amu.

    Sahro o‘rab kelar Orolni,

    Orol go‘yo

    erning bo‘g‘zida,

    eriyotgan osmonga boqar —

    jon beryotgan odam ko‘ziday.

    Jazolarmi uni tabiat,

    ammo uning nedir gunohi?

    Tinim bilmay oh urar Orol

    dengizlarga yetmaydi ohi...


    


    Nima bo‘lgan

    senga, ey Orol,

    hayratlarga solib har yonni,

    ming yillardan buyon yutoqib,

    simirasan ikki daryoni...


    


    


    ESKI RASM


    


    Tarix darsligida


    qiziq rasm bor:


    chipta chorig‘li chol — bitta oyoqda,


    birini ko‘targan,


    boshini qashir —


    boshqa oyog‘ini qo‘ysin qayoqqa?


    


    Uning yag‘irlagan bo‘yniga mingan


    dunyoning qorindor amaldorlari,


    chol esa iljayib,


    bitta oyoqda


    tarix darsligida turar zorlanib.


    


    Butun eslab qoldim


    o‘sha sho‘rlikni,


    notavon laqmavoy qoldi qayoqda,


    tarix darsligida bormikin omon,


    hamon turarmikin


    bitta oyoqda?


    


    Yoki u tarixni hayratga solib,

    bo‘ynidan yukini otgan, hoynahoy,

    o‘ziga tegishli ekinzorlardan

    topgandir ikkinchi oyog‘iga joy.


    


    Shunday deb,


    qizimning kitobin ochdim,


    mana, o‘sha rasm, o‘sha «ayyor» chol,


    bir oyoqlab turar,


    boshini qashir


    va hamon iljayar aybdorlarcha...


    


    


    YULDUZLAR QULAGAN TUNLARI


    


    Yulduzlar qulagan tunlari

    eru ko‘k bir sirli larzada.

    Xavotir, halokat saflari

    oralab yugurar lahzalar...


    


    Yulduzlar qulagan tunlari

    go‘yo bir dahshatli on yaqin,

    go‘yo bir saharsiz, sadosiz,

    chehrasiz, abadiy shom yaqin.


    


    Qit’alar ustida aylanar

    halokat tashigan quzg‘unlar.

    Dunyoning erigan suvrati —

    hofizam arqog‘i uzilar...


    


    Qonimga, qadimgi qonimga

    baqirdim, ketaylik moziyga,

    ketaylik turkular aytishib,

    yashaylik Yusuf Xos Hojibday.


    


    Yo mamluk bo‘laylik, e qonim,

    ketaylik yo undan nariga,

    tushaylik odamzod qonining

    hamisha musaffo qa’riga.


    


    Johillar,

    jallodlar yeridan

    yiroqda yashaylik uylanib,

    ...Bir tirik panjara misoli

    yuksalar bolalar qo‘llari...


    


    Shiddatli nolalar, sadolar

    gurkirab yuksalar yonimda.

    Gurkirab yuksalar samoviy

    arganun musiqa qonimda.


    


    ...Yulduzlar tinimsiz qulaydi

    bo‘shliqni kesaroq lovullab,

    qaydadir bahaybat qo‘llarda

    uchganini sezaman povillab.


    


    Yo tinsiz chekarmi zaminning

    bu zabun holidan gangirab,

    sanoqsiz sayyora — toshlarda

    kengashib o‘tirgan tangrilar?


    


    


    * * *


    


    Har qanday himmat-da


    chegaralidir —


    chegarasi bordir nafsoniyatning —


    qay bir aybi uchun


    parvardigorlar


    erga qamab qo‘ygan insoniyatni.


    Insoniyat sig‘may


    toshboltalarda


    yo‘nilgan qit’alar — gil sollariga,


    azaldan tikilar sayyoralarga


    faryodi, xayoli, lisonlaridan.


    Qaydan kelgan ular —


    azal-azaldan:


    urushib to‘ymagan jinoyatkorlar?


    Bu qadim nizolar, urinishlarda


    go‘yo bir g‘alati sinoat borday.


    Chayqalib suzarkan mudhish sollarda


    halokat, xavotir suvlari aro,


    bir elat Mirrixga,


    biri — Zuhalga,


    bir elat tikilib yotar Zuhroga.


    Chegarasiz bo‘lsa inson imkoni.


    tabiat odamga bir qanot bersa,


    erda qolarmikin birorta odam,


    abadiy kulfatlar maskani — yerda?


    


    


    INSONLAR OVOZI


    


    Jismimiz o‘ragan


    tikonli simlar,


    tikonli fikrlar ichra ruhimiz,


    nigohimiz kalta,


    nursiz zindonlar —


    yuraklarda chirir g‘am-anduhimiz.


    Zamin parcha-parcha,


    qayga burilma —


    ko‘ksingga g‘archillab qadalar tig‘lar.


    Qachon ellar tanir bir-birlarini,


    qachon bu qit’alar


    topishib yig‘lar?


    Hozircha poyonsiz chegaralarda


    elatlar bir-birin tinmay chavoqlar.


    G‘ofil yer ustida tunlari tinmay,


    tinmay aylanadi


    uchar tovoqlar.


    

  


  
    - SO‘Z -


    


    BAXT SO‘ZI


    


    Baxtiyorman degan birgina so‘zni

    aytish uchun kerak qancha kuch-chidam,

    garchi baxt so‘zlarning eng yoqimligi,

    garchi tursa hamki tilning uchida.

    Og‘ir botmasmikin

    bu so‘z kimgadir,


    tegib ketmasmikin oh-vohlariga,

    qandoq bardosh berib yashayman keyin

    baxtsiz kimsalarning nigohlariga.

    Avvalo bu so‘zni o‘zgalar aytsin,

    aytsinlar ko‘zlari sevinchga to‘lib,

    elning baxti uchun umrini tikkan

    shoirlar aytmasin birinchi bo‘lib.

    Bu so‘zni bir umr aytmay yashadim,

    har shodlik kelganda yurdim sekinroq.

    G‘am so‘zin elimdan avvalroq aytdim,

    baxt so‘zin aytaman,

    eldan keyinroq.


    


    


    * * *


    


    Hali biror ishni uddalamadim,


    hali hech kimsani qilmadim rozi,


    behuda o‘tibdi go‘zal umrimning


    qanchalab chiroyli bahori, yozi.


    Farog‘at borligin unutib qo‘ydim,


    bag‘rimga chaqinlar tegdi daf’atan,


    Sendan-da ulug‘roq narsa yo‘qligin


    sochim oqarganda angladim, Vatan!


    Buncha kech angladim,


    nega muncha kech...


    anglasam loaqal o‘ttiz yil avval,


    loaqal tug‘ilmay turib anglasam...


    Ko‘rgan bo‘larmidim seni mukammal.


    Hali asl Vatan bo‘lmog‘ing uchun


    ovozi toshlarni yorar kuychilar,


    qanchalab sehrgar shoirlar kerak,


    qancha bilim kerak,


    qancha kuch-chidam.


    Umrim ko‘chkilarday jimjit, shiddatli,


    butkul tinmoq uchun bir kun bemalol


    faqat yaxshi bo‘lmoq judayam kamdir,


    juda kamlik qilar yashamoq halol.


    Naqadar kechikib angladim seni,


    chaqinlar yo‘q qilsa meni daf’atan,


    ayt, qandoq chidayman bunday xo‘rlikka,


    ayt, qandoq yotaman qa’ringda, Vatan!


    


    


    QASAM


    


    Shavkat Rahmon degan


    bir o‘jar shoir,


    bir kuni qaytadan yaraladimi?


    Hayotim ma’nisin juda ko‘p o‘ylab,


    sayladim so‘zlarning


    saralarini.


    Har bir so‘z


    yuz so‘zning o‘rnini bosar —


    Vatan, Xalq, Jasorat, Kurash, Ozodlik.


    Har bir so‘z yetajak yuzta umrimga,


    har biri baxsh etar


    ruhimga shodlik.


    Hozirlik ko‘rarkan buyuk safarga,


    pushtirang pardali minglab darchadan


    mo‘ralab o‘tirgan go‘zal so‘zlarni,


    qoldirib ketaman endi barchaga.


    Aslida atirgul bo‘yin taratgan


    bu o‘ynoqi so‘zlar menikimasdir.


    Menga nonday zarur, qilichday keskir,


    zaharday mard so‘zlar bo‘lsayoq basdir.


    Sayladim so‘zlarning saralarini,


    kurashlar shamoli kirdi nazmimga.


    Yurtimni kezaman,


    endi har narsa —


    egilgan narsalar tegar g‘ashimga.


    Endi ishlash kerak bu kengliklarda,


    tokim so‘ylamasin yolg‘onni hech kim,


    tokim buyuk tog‘lar saltanatida


    egilgan boshlarni


    qilichlar kessin.


    


    


    YOSH O‘ZBEK SHOIRLARIGA


    


    So‘zlarni qayraylik,


    obdon toblaylik,


    idrok-la sovutib tag‘in qayraylik,


    O‘zbekning qorako‘z bolalariga


    bitta dunyo qolsin hayratlik.


    Bitta dunyo qolsin mustahkam,


    eshilgan po‘latday daryolar qolsin,


    Chaqilmas toshlarday bir tog‘lar qolsin,


    musaffo xayollar,


    samolar qolsin.


    So‘zlarni qayraylik,


    do‘stlar, jo‘ralar,


    g‘aflat to‘shagida yotmay, shoshaylik:


    yashamoq, kurashmoq, o‘lmoq sirlarin


    bolakaylar uchun ochaylik.


    Bitta dunyo qolsin mustahkam,


    unga posbon bo‘lsin o‘tkir she’rimiz,


    tokim bu daryolar bemalol oqsin,


    bolalarga qolsin jannat yerimiz.


    


    So‘zlarni qayraylik,


    tag‘in qayraylik,


    tokim keskir bo‘lsin bamisli olmos.


    O‘tkir so‘z qolmasa shoirlaridan,


    o‘tkir so‘z qolmasa...


    hech narsa qolmas.


    


    


    QARSAK


    


    Qarsak nima o‘zi?


    Ikkita kaftning


    orasidan potrab chiqadigan sas,


    xohlasam chalaman, xohlamasam yo‘q,


    qarsak menikidir, sizniki emas.


    Qarsaklar hozircha qo‘ltiqlarimda


    mitti mushuklarday mudraydi taftdan.


    Axir, o‘zbekning bir o‘jar shoiri


    qarsak chalarmidi bema’ni gapga.


    Vijdonsiz shoirlar ko‘paygan juda,


    yurakni so‘z bilan yondirguvchi kam,


    xalqimas,


    shuhratni o‘ylab so‘ylagan


    ahmoqqa bermayman qarsagimni ham.


    


    Qarsak nima o‘zi?


    Arzimagan gap,


    kerak bo‘lsa topilar qoplab,


    Titroqqa to‘ldirib osmon gumbazin,


    qarsaklar chalishni bilaman boplab.


    G‘irromlik qilmasa notiq agarda,


    yolg‘on she’r aytishdan qaytsaydi shoir,


    miltiq o‘qlariday gumbirgum qilib


    havodan qarsaklar yasardim doim.


    O‘jar shoirlikni tashlab o‘shal payt,


    epchil bir yugurdak kabi zamonda


    qarsak chaladigan xizmatchi bo‘lib,


    ishga kirar edim O‘zbekistonga.


    


    


    MEHMONDO‘STLIK


    


    O‘zbeklar azaldan mehmonchi eldir,

    mehmon otangdan ham ulug‘, deydilar.

    Bir kunlik mehmonga bor-yo‘g‘in qo‘yib,

    o‘zlari ancha vaqt turshak yeydilar.

    Bu go‘zal xislatdir,

    noyob xislatdir,


    ayniqsa, mehmonlar bo‘lsa munosib.

    Biroq har xil bo‘lar mehmonning fe’li,

    biri so‘rab kirar,

    birisi bosib.


    Uydagi tartiblar yoqmas biriga,

    yoqmas tarbiyasiz bolalar xulqi,

    yalinib-yolvorib siylaganingiz,

    taomil, odatlar qo‘zg‘atar kulgi.

    Bola-chaqalarning rizqini qiyib,

    g‘orday dasturxonga ayni qish chog‘i

    bor narsa qo‘yasiz o‘limdan boshqa,

    ko‘chirib kelasiz jannatning bog‘in.

    Shunda aroq ichib bo‘z piyoladan,

    gazakka sho‘r bodring yeydiganlar bor.

    «Bizlarga atalgan bor ne’matlarni,

    hammang yeb yotibsan»

    deydiganlar bor.

    Derlar choyxonada salla o‘ragan

    chollarga o‘qrayib qararkan sherday:

    «Manov bosmachilar hamon tirikmi,

    Sovet hokimiyati bormi bu yerda».

    Birdan muzlab ketar tovonlaringiz,

    xijolat bo‘lasiz dadil qarashdan,

    o‘ylaysiz, mehmon-da, kayfi oshibdi,

    bu razil so‘zlarni aytmadi qasddan.

    ...To‘kin kuz kezadi O‘zbekistonda,

    gohida yon eldan.

    goho chet eldan


    suhbat yo tuhmatga bir sabab izlab,

    har kuni o‘n minglab mehmonlar kelar.

    Mehmon xabarini beradi minglab


    bosiq karnaylarning ovozalari,


    shaharlar qo‘porib tashlaydi birdan


    yuz minglab sharqona darvozalarin.


    Shoirlar tushiga kirmagan qizlar


    kimlarga im qoqib,


    quloch yozgancha


    buyuk bir xazina ustida o‘ynar,


    sho‘x sho‘x yurib,


    go‘yo cho‘tni bosganday.


    Mehmon kutish o‘zi buyuk san’atdir,


    bunda bizning elga yetadigan kam.


    Mehmon kutishni-ku qoyillatamiz,


    qaniydi o‘rgansak kuzatishni ham.


    


    


    ISPANIYADA YANGI YIL


    


    Ispanlar


    judayam erinmagan xalq,


    har yili bir marta yasharib olar,


    kartondan yasarkan jami yomonning


    qiyshaygan, burishgan


    basharalarin.


    Butun Ispapiya — achchiq kulgisin


    milyonta qo‘liga jamlagan rassom.


    Cheksiz ustaxona — tor ko‘chalarda


    buyuk asarlarin yaratar har shom.


    Mana, yangi oqshom,


    jaranglar nogoh


    milyon derazalar sho‘x qahqahadan —


    ulkan suvratlarni shoirlarday xalq


    kutarib chiqadi mingta dahadan.


    Ispanlar guyoki bor g‘uborini


    sitib chiqarganday pok qonlaridan,


    dunyo kuz oldida


    minglab razilga


    o‘t qo‘yib yuborar maydonlarida.


    Ulug‘dir o‘zidan kuladigan xalq


    dunyoga ko‘z-ko‘zlab noyob xislatin,


    kavshlarin artarkan eski yillarga,


    kuydirib yo‘q qilar


    barcha illatin.


    Bir havasim keldi,


    qani bizdayam


    bo‘lsaydi shu xalqning ruhiy quvvati,


    biz ham maydonlarda kuydirsak har yil


    yomon illatlarning xunuk suvratin.


    Ammo vaqtimiz yo‘q,


    garchi ko‘p hali


    miriqib kulguday ajib illatlar —


    xalqimiz qirovli paxta changallab,


    boshin urib olar yangi yillarga.


    U yangi yillarning bo‘sag‘asida


    taomilga kura bir oz to‘xtalar,


    yolg‘onchi, olchoqlar suvratin emas,


    buyuk tashvishlarni boshda ko‘tarar...


    Hatto imoniga kir nazar bilan


    qarab, bisotiga ko‘zin olaytgan


    kimsalar bilan ham tantilik qilib


    cho‘qishtirib ichar bo‘z piyoladan.


    So‘ng tag‘in tog‘larday


    cho‘ig kiftlarida


    bir dunyo tashvishni olib yuradi.


    Anglagan jilmayar...


    Anglamaganlar


    bunday soddalikdan kulib turadi.


    Menimcha,


    xalqimiz munosib ko‘rmas


    poyiga boshqadan qolgan izlarni...


    Hozircha ispanlar tan beradigan


    Kulgili jazoni tinmay izlaydi.


    


    


    QODIRIY VA HOZIRGI YOSHLAR


    


    Hozirgi yoshlarda


    pokizalik bor,


    tirik qalblariga diyonat ega,


    go‘yo pok tabiat yomon ko‘zlardan


    asrab qo‘yganlarin shularga bergan.


    Agar tirik bo‘lsa, bir chetda turmay,


    hozirgi yoshlarga sardor bo‘lardi,


    goh ko‘kdan yog‘ilgan,


    goh yerdan chiqqan


    tuhmatu baloga qalqon bo‘lardi.


    Hozirgi yoshlar ham turarmidi jim,


    yig‘ishitirib qo‘yib shaxsiy hasratin,


    o‘z nafsi yo‘lida har nega qodir


    yuvuqsiz kaslardan uni asrardi.


    Sindirib tashlardi


    uning bo‘g‘ziga


    o‘rlagan qo‘llarni bittama bitta,


    bor ovozi bilan polonchilarmas,


    xalqning bolasiman degan yigitlar.


    


    Qodiriy o‘ylanar yuksak-yuksakda,


    payqamay vaqtning to‘su to‘slarin,


    poyiga qo‘yadi qo‘llari titrab


    qarigan gullarin


    sodiq do‘stlari...


    Ammo u yuksalgan ulug‘vor toshday,


    ko‘rmas do‘stlarining yig‘inlarini.


    Eshitmas jomlarning jaranglari-la


    otashin alyoru yig‘ilarini.


    Bilmadim,


    do‘stlarin tanirmidi u,


    poyiga barini haydab keldi vaqt...


    Bas, ey, Qodiriyning poyidagilar,


    u do‘stlar ovozin eshitar faqat.


    Vaqt kelib,


    qarisa hozirgi yoshlar,


    to‘la uzmoq uchun umrlik qarzin:


    voy, do‘stim, jigarim, birodarim


    Qodiriy poyida yig‘lasa arzir.


    Shunda bir seskanib,


    chin do‘stlariga


    o‘zining moziydek quchog‘in ochib,


    yuksakdan egilar,


    ming bor egilar,


    tuproqqa tekkuncha nuroniy boshi.


    


    


    GURJISTON MOZAIKASI


    


    Kim seni bunchalar


    suyib asragan,


    o‘tkinchi davronlar chovutlaridan,


    porillaysan qonmas,


    shudring sachragan


    navqiron askarlar sovutlariday?!


    Bunda borliq o‘ylar gurji tilida,


    shu tilda so‘ylaydi bunda har narsa.


    Ming-minglab yillarki gurji ko‘zi-la


    olamga qaraydi sanoqsiz xarsang.


    


    Gurjiston,


    o‘ynoqi daryolaring bor,


    saslari jaranglar qizlarnikiday,


    ming bitta tashvishning og‘irligidan


    harsillab oqmaydi bizlarnikiday.


    Beg‘am va bokira dalalaring bor,


    yuzlarini to‘sgan yomg‘ir — to‘rlari,


    Milyon yil kutsang ham


    manglaylaridan


    oqarib, bo‘zarib chiqmas sho‘rlari.


    Jannatsan —


    yashaysan afsonalarda.


    shoirlar dilidan chiqmagan she’rsan.


    Milyonta gurjini bitta gurjiday


    boshingga ko‘targan baquvvat yersan.


    Gurjiston,


    ko‘p qadim qo‘shiqlaring bor


    har bitta gurjining yurak ko‘njida,


    shodlik kelganda ham


    qayg‘u kelganda


    bir gurjiga do‘nib kuylar gurjilar.


    Kuylashar —


    o‘rmonday gurkirar o‘tlar.


    Kuylashar —


    minglagan quyoshlar balqar.


    Naqadar baxtsizdir,


    naqadar go‘ldir


    yagona qo‘shig‘i bo‘lmagan xalqlar.


    


    Kuz edi,


    Gurjiston bir olma kabi.


    Marmar ko‘chalarda nurlar sharqirar.


    Kezardim, kezardim,


    ammo yodimdan


    kuzgi O‘zbekiston chiqmasdi sira.


    


    


    AMUDARYO QIRG‘OQLARI


    


    Amu guldiraydi mast tuyalarday...


    Bir vahshiy qudratga to‘la komlari.


    Ko‘rinar hov olis tepaliklarda


    Xorazm shohlarin istehkomlari...


    Bir yoqda yashillik ko‘pirgan voha,


    bir yoq saksovulzor —


    sahro faryodi.


    Sarhadsiz osmonday ochiq kenglikda,


    bilmaysan,


    shamollar kelar qayoqdan...


    Axir nogoh qo‘pgan vahshiy shamollar


    o‘tgan-ku vohani qumlarga qorib.


    Go‘yo daryodanmas,


    og‘ir o‘ylardan


    kemamiz chayqalib suzar yuqori...


    Shunda bir qirg‘oqdan go‘yo hoziroq


    uzilib tushganday Momo Quyoshdan,


    bolalar qiyqirdi,


    oq ko‘ylaklarin


    bandi oqqushlarday silkitib boshda.


    Bolalar,


    munchalar sodda, to‘pori,


    tinib-tinchimas oq kapalaklarday...


    Yuqori suzyotgan kemaga qarab


    xuddi jon kirganday tepaliklarga...


    Ey, ulug‘ daryoning bolakaylari,


    daryodek jo‘shqindir g‘ayratlaringiz.


    «Jismu jonlaringiz muhabbat bo‘lsin,


    unga qalqon bo‘lsin


    nafratlaringiz».


    Vahshiy Amudaryo qorayib borar


    goh ochib, goh yonib o‘pqon-domlarin.


    Ko‘rinmas endi hov tepaliklarda


    Xorazm shohlarin istehkomlari...


    Ularning o‘rnida


    endi tirik saf —


    uzilib tushganday Momo Quyoshdan —


    bolalar... bolalar...


    Oq ko‘ylaklari


    oqqushlar singari aylanar boshda...


    


    


    QIZILQUMDA BIR KUN


    


    Jayxundaryo sohillarida


    nazarida qolib ulug‘vor suvning,


    shamol esnog‘idan shuv etib ko‘chib,


    buralib, uvalib yotibdi qumlik.


    Ulkan quyosh pastlab,


    olov burgutday


    qumlik tepasida aylanib suzar.


    Jimlikni zanglagan saksovullardan


    yirtilgan shamolning ovozi buzar.


    Uchardinozavr — qumtepalarda


    yonarkan trilyon zarra yiltirab,


    oyoq bosib bo‘lmas,


    suyanib bo‘lmas —


    qumlik oqaverar suvday jildirab.


    Esiz, shundoq voha,


    esiz, ulug‘ suv,


    esiz, ochiq osmon, esiz, ming karra,


    kenglikni qo‘msagan shoir yuragim


    shoqolday uvladi bu kengliklarda.


    Ey, qum,


    barmoqlarim oralaridan


    zarra-zarra bo‘lib to‘zg‘iyotgan qum,


    birlashsang na bo‘lg‘ay,


    mushtdek toshga yo


    tuproqqa aylansang bo‘lmasmi bir zum.


    Ey buyuk sahroning zarrachalari,


    kaftimda to‘zg‘imay tursang bo‘lmasmi.


    dil xursand bo‘lmasmi,


    tumsa bag‘ringda


    giyohlar potirlab unsa bo‘lmasmi?


    Tokay zanglab ketgan bu saksovullar


    tirik bir imonday turadi axir —


    turar Jaloliddin Manguberdining


    sahroga sochilgan o‘zligi kabi.


    


    ... Jayxundaryo sohillarida,

    ikki yoqdan qisib qudratli suvni,


    shamolda elanib.


    quyoshda qurib,


    zarra-zarra bo‘lib yotibdi qumlik.


    


    Orzular surarman endi abadiy,

    kuchli zamin kerak oyoqlarimga.

    Ko‘zlarim o‘ngida to‘zg‘igan qumlik,

    bog‘lar gurkiraydi xayollarimda.


    


    Ey, qum,


    kuchli zamin axtararmidim,


    shu buyuk kenglikda agar qo‘llasang,


    ko‘zlarim uzoqda tikilmasa gar,


    agar kiftlarimda tog‘lar bo‘lmasa.


    


    


    XORAZM QISHLOQLARI


    


    Xorazmda deyarli har bir tuman markazida urushda qurbon bo‘lgan yuzlab askarlarning nomi bitilgan toshlavhalarni ko‘rdim.


    


    Bo‘z yo‘llar bo‘yida


    yoz nafasidan


    mudragan bog‘larning panohlarida


    erdan o‘sib chiqqan qishloqlar yashar


    quyoshning abadiy hamrohlariday.


    Bir qarasang.


    begam xirgoyi qilib,


    qayroqlarin o‘ynab ko‘zlardan chetda.


    Jayxunday ulug‘vor daryo yoqalab,


    xilvat kechalarning ka’ridan ketar.


    Tanbal deb niqtamang barmog‘ingizni,


    ko‘zingizga qarab, so‘kinib kular.


    Sanoqsiz olifta shaharvoylarni


    tinmay kiyintirib,


    boqadi ular.


    Biroq kerilmas ham ko‘rsatavermas


    zorlanib har kimga manglay sho‘rlarin.


    Shu qadar ter to‘kar kengliklariga,


    oqarib turadi hatto go‘rlari.


    Ilonday chiroyli kechalari ham


    o‘ynatib bir pudlik bosqonlarini,


    toblar sho‘x qizlarning sandonlarida


    minglab Jaloliddin,


    Hojixonlarni...


    Bu paxsa vujudli yo‘lovchilarning


    umriga boqsangiz teranroq o‘ylab,


    ko‘rasiz — ko‘zyoshi tovonlarida,


    ichkarida yig‘lab,


    ko‘chada o‘ynar.


    Ko‘rdim har birining qoq yuragida


    toshga do‘nib ketgan og‘riq-dardlarni,


    Har birin ko‘ksida yuztadan Shermat,


    uch yuz Jumaniyoz,


    besh yuz Matlari.


    Yig‘lasa bo‘lar-ku azalar ochib,


    bevaqt xazon bo‘lgan mard erlariga,


    yig‘lasa bo‘lar-ku azalar ochib,


    boshlarini urib sho‘r yerlariga.


    Biroq chah-chahlaydi qayroq toshlari,


    er larzaga tushar raqslaridan,


    ko‘zyoshi bo‘lsayam vujudlarini


    o‘n karra,


    yuz karra g‘arq qiladigan.


    


    


    ARAVON KO‘RINISHLARI


    


    Tursunboy Adashboyev va

    Abduqahhor Mannonovlarga


    


    1


    


    Tog‘lar —


    nortuyalar abadiy cho‘kkan,


    qurigan yillarni chaynab, kavshanib.


    Qani yasovullar, tuyakashlari,


    tilloli, javharli sandiqlar qani?


    Barisi talangan,


    qaroqchilarning


    izlarin yashirib yuborgan moziy,


    yashirgan yillarning changalzorlari


    sarbonni o‘ldirgan qotil ovozin.


    


    2


    


    Muzlikdan


    yuhodek kelgan shamollar


    tuyalar jismini yalab-ishlagan,


    asrlab toblagan temirchi Quyosh,


    yomg‘irlar cho‘qigan,


    qorlar qishlagan.


    Shu qadar metinki tuyalar jismi,


    charsillab qaytadi otilgan o‘qlar.


    Ming yillab tinimsiz bo‘kirsa hamki


    metin tuyalarni yiqolmas to‘plar.


    


    3


    


    Sarbonni ko‘mdilar


    sangzor sohilga,


    qabridan yuksaldi so‘nggi so‘zlari:


    «Elimdan o‘zga bir dardim yo‘q edi,


    elim, deb yiqildim,


    el, deb bo‘zladim».


    Xotinlar soch yozib «voy»lab yig‘ladi.


    mardlar yerga yotib oylab yig‘ladi,


    do‘st, yovni bilmagan qur kechalarda


    «bulutga yashrinib oylar yig‘ladi».


    


    4


    


    Bir daryo,


    tepadan bo‘g‘ilgan daryo...


    shashtini sindirgan metin to‘siqlar,


    sanoqsiz toshlarni oralab oqar


    elning tilidagi o‘lmas qo‘shiqday.


    Balki shundanmikin


    uylar zichlashib


    daryodan suv ichar podalar kabi.


    Yulduzlar keladi cho‘milmoq uchun,


    bir qirg‘oq turkiydur,


    biri — arabiy.


    


    5


    


    Isyonkor tutzorlar oralaridan


    chiqar afsonaviy jangchilar kabi


    nigohlari o‘tkir,


    odimi shahdam,


    barvasta, qoracha yigitlar safi.


    Qishloqqa kirishar,


    Momo Quyoshning


    eng so‘nggi nurlari to‘kilib yotgan


    guzardan o‘tarkan,


    qiz kuzatganday


    suqlanib qarashar suvlagan otga.


    Jiddiy qat’iyat bor chehralarida,


    mardona ko‘zlarin


    qisib qarashar...


    Zulmatda yuz yillab surgunda yotgan


    zaharday sharobdan ichmoq yarashar.


    


    6


    


    Bolazor,


    mevazor,


    tolzor ko‘chalar,


    shoxlar yerga tegar shig‘il hosildan.


    Moviy darvozalar ravoqlarida


    tamaki barglari


    ipga osilgan.


    Barkashdek soqolin silagan chollar


    o‘y surar qo‘l tashlab tayoqlariga,


    saslari gullagan bolakaylarga


    tikilib to‘ymaydi hayot qa’ridan.


    bekinmachoq o‘ynar sho‘x bolakaylar.


    Hozirgina so‘nggan quyosh qo‘rlari.


    Chayqalgan shabboda to‘lqinlarida


    tovlanar qizlarning


    harir kuylagi.


    Xinodan qizargan kafti-la qizlar


    yonoqlarin to‘sar,


    erga qaraydi.


    Yosh qoning to‘lg‘onar tomirlaringda,


    tilingda uyg‘ongan bulbul sayraydi.


    Yuz oyoq, yuz qo‘lli,


    ming bir iboli.


    pardaga o‘ralgan yonoqlarida.


    Eh, qanday sehrli sadolar uxlar


    bu hulvo qizlarning tomoqlarida.


    


    7


    


    Anjirzor


    oq oyning shu’lalarida...


    Qadlari mayishgan,


    go‘yo falajruh.


    Yiqilar chog‘ida bir-birlariga


    mustahkam suyangan eldir halajruh.


    Ulkan, dag‘al kaftlar —


    yaproqlarida


    oltin anjirlarni tutar anjirzor.


    Ko‘r nurlar daydigan bu saltanatda


    sabr-qanoatli qancha zanji bor.


    


    8


    


    Shamolzor darada chayqaladi tun,

    oqarishib borar oyning pallasi.

    Qonimni qonimga tanitib qo‘ydi

    qorong‘i tunlarning

    o‘t musallasi.


    Eng asil do‘stlarim yonimda ekan,

    yonimda, jonimday jonimda ekan,

    do‘st izlab o‘tkardim bahorni, yozni,

    ey voh, ular mening qonimda ekan.

    Mana, yuragida diyonatini

    bokira qizlarning nomusi kabi

    so‘nggi nafasgacha pok asraguvchi


    vazmin, irodali odamlar safi.


    Qudratli yuraklar zarbini uqdim,


    uqdim toqatlarin,


    uqdim ko‘zlarin.


    Har birin dilida go‘zal so‘zlar bor,


    mo‘ysafid sarbonning


    so‘nggi so‘zlari.


    


    9


    


    Aravon


    bo‘zargan tong quchog‘ida,


    ko‘pirgan bog‘larin tebratib yotar,


    goh moviy,


    goh pushti pardalarida


    quyoshday uyg‘onib, oy kabi botar.


    


    


    AVTOBUSDAGI O‘YLAR


    


    Katta yo‘l bo‘yida


    go‘yo o‘zlarin


    olis bir sayohat, safarga chog‘lab,


    pista, qurt sotuvchi chollar singari


    o‘ylanib o‘tirar sodda qishloqlar.


    Qayga boradilar,


    loygarchilikda


    qay orzu-istaklar bag‘rini ezar?


    Biroq yo‘l sezdirmay yodingda qolgan


    noxush suvratlarni o‘chirar tezda.


    


    Paxtazor boshlanar,


    kirza etikli,


    yuzlarin quyoshlar yalagan qizlar


    ming bora egilib,


    ming bor yalinib,


    har mitti g‘o‘zani uyg‘otar sizlab.


    Bir zum bosh ko‘tarib,


    erga o‘xshagan


    qo‘llarin silkitib nenidir so‘ylar,


    Go‘yoki qo‘llarmas,


    qo‘llar shaklida


    rostlanib havoda titraydi o‘ylar.


    


    Turkona hovlilar kunga qaragan,

    achchiq mevasidan shirin boli ko‘p,

    ko‘rimsiz eshiklar mangu yopilmas,

    teragidan ko‘ra majnuntoli ko‘p...

    Sabr daraxtiday o‘sgan odamlar —

    saksovul singari chidamli, chayir,

    erga botib ketgan bahodirlarday

    kunlarga qaraydi

    siniq iljayib.


    


    Mayxonaga o‘xshar


    avtobus ichi,


    yosh-yalanglar chaynar nag‘malarini.


    Bir butun odamni ko‘rmadim bunda,


    kurdim men odamning zarralarini.


    Ko‘ngil ag‘darilar


    latifalardan,


    orzular, qarashlar naqadar kalta.


    Nega gapirishmas separatchilar


    Indira Gapdini otgani haqda?!


    


    Bular yashaydilar


    qaysi kunlarda,


    qayga boradilar, kimga yukinib?


    Shular o‘ylarmikin tuprog‘imizni,


    shular ko‘tararmi elning yukini!?


    Qani birortasi


    bitta so‘z aytsa,


    so‘qimlar davrasin nogoh to‘zitib.


    shoir yuragimni yulib berardim


    birgina Turkiston degan so‘z uchun.


    


    Qarashar


    avtobus derazasidan


    oxirlab qolganda hamki sayohat,


    bilishmas, ne uchun xo‘mrayar tog‘lar


    bu azim daryolar oqar qayoqqa...


    Bolalar, kampirlar.


    chollar mudraydi,


    mehnatkash qo‘llari yoziqligicha,


    bu dono yigitlar,


    bu dono qizlar


    uxlaydi ko‘zlari ochiqligicha.


    

  


  
    - GULLAYOTGAN TOSH -


    


    CHARXIPALAK


    


    G‘ichir-g‘ichir,


    g‘ichir-g‘ichir,


    aylanasan — joning halak,


    aylanasan kun-tun demay,


    charxipalak,


    charxipalak.


    


    Shar-shur etib,

    tar-shur etib,

    quyilar suv chirik novga,

    ne azob-la olgan suving

    teshik novdan oqar soyga.

    Chanqagan yer kuyib yotar,

    bu ahvolni kuzatmaslar,

    g‘ayrat qilib teshik novni

    yamab-yasqab, tuzatmaslar.


    


    G‘ichir-g‘ichir,


    g‘ichir-g‘ichir,


    aylanasan — joning halak,


    aylanasan azal-abad,


    charxipalak,


    charxipalak.


    


    


    ASOTIRLAR KITOBI


    


    Javshanlarin yechmayoq,

    echmay qurol-yarog‘in,

    uxlab yotar botirlar

    vodiylarda qorayib...

    Ochsanggina kitobni

    nogoh bari uyg‘onar,

    uyg‘onar bulut yolli,

    yashindayin tulporlar.

    Bir g‘ururmi yo hayrat

    paydo bo‘lar ko‘zingda,

    botirlarni uyg‘otib,

    uyg‘onasan o‘zing ham.

    Uyg‘onasan, o‘zgacha

    yolqinlanar tonglaring,

    to‘qson ikki tomirda

    potirlaydi qonlaring.


    


    Ammo ketar chog‘ingda

    unutmagil insofni —

    bolalarning oldida


    ochiq qoldir kitobni.


    


    


    * * *


    


    Jangda o‘lgan emas


    biror bahodir,


    bari halok bo‘lgan xiyonatlardan,


    toshday uxlaganda to‘shlarin ochib


    yo zahar qo‘shilgan ziyofatlardan.


    Biror asotirda


    bahodirlarni


    hattoki yuzboshli ajdar yemagan,


    ming bir sinoatli yalmog‘izlar ham,


    tog‘larni o‘ynagan, devlar yengmagan.


    Bari halok bo‘lgan xiyonatlardan,


    bariga orqadan sanchilar xanjar.


    Shunday bo‘lib kelgan azalu azal


    mana shu jafokash,


    ko‘hna Vatanda,


    Har gal bahodirlar yiqilar ekan


    kurakka sanchilgan nomard tig‘idan,


    qayta tirilganda bo‘lardi nogoh


    har bir bolakayning qorachig‘ida.


    ishongil,


    hech qachon seni aldamas


    sofdil elatlarning asotirlari,


    birorta bahodir o‘lganmas jangda,


    qo‘rqoqlar o‘ldirgan bahodirlarni.


    


    


    YOSH TOG‘LAR


    


    Kuch yog‘ilgan

    gavdalarini


    saratonning o‘tiga toblab,

    ochib qo‘yib xazinalarin,

    uxlab yotar o‘spirin tog‘lar.

    Go‘r mangu safarga chiqqan

    yo‘lovchilar horgan ko‘yicha

    o‘tirganu

    birpas mizg‘igan

    sirqiragan suvlar bo‘yida.

    Bir nafasga ko‘z yumgandilar,

    million yillar o‘tdi oradan,

    uxlab yotar yurakni o‘rtab,

    uxlab yotar

    sodda bolalar...


    


    


    SUVLAR ILA MULOQOT...


    


    Ulug‘vor qoyalar saltanatida

    oftobning yig‘ilgan shu’lalariday

    sirqirab yotibsiz toshlar oralab,

    bokira suvlarim,

    go‘zal suvlarim.


    Tutashdi nafasim nafasingizga,

    uzoq titrab turdi jismim torlari,

    qushday potirladi hovuchlarimda

    qadimgi dunyoning

    tirik qorlari...


    Tog‘lardan sirg‘alib tushar ohista

    cheksiz vohalarning qorong‘ilari.

    Qayerga shoshasiz bag‘rimni o‘rtab,

    binafsha,

    nilufar,


    yorongullarim...

    Men kim — ezgulikning

    elchisi shoir,

    Siz kim — go‘zallikning

    millyon ohusi.


    Ayni shu lahzada tangrilardan ham

    ulug‘dir


    go‘zallik to‘la hovuchim...

    Biroq nega yolg‘iz,

    nega hazinmiz


    shu mangu, shu yorug‘, sodda dunyoda?

    Qachon kelar ekan bu qirg‘oqlarga

    qachon kelar ekan majruh odamzot.

    U daydib yuribdi allaqaylarda,

    mangulikni bo‘lib,

    o‘rab simlarga,


    bir vahshiy shiddat-la buzib borliqni,

    behuda sig‘inib allakimlarga.


    U hali bu yerga yetganicha yo‘q,

    tashlagani yo‘qdir hali tug‘larin...

    Siz esa kutasiz uni intizor

    bokira suvlarim,

    go‘zal suvlarim.


    


    Bir kuni


    his qilib aldanganini,


    odamzot, albatta, yo‘l topib kelar,


    nogoh sizni ko‘rib hovuchlarida


    asrlab-asrlab yiglasa kerak.


    


    


    OFTOB VA OFTOB NURLARI HAQIDA AFSONA


    


    Milyonta yildirim


    chaqnar to‘satdan,


    bulutlarga do‘nar abadiy qorlar.


    Nurlarga g‘arq bo‘lib,


    chayqalgan yerga


    Oftobning bag‘ridan tushdi tulporlar.


    Gurkirab yuksalgan bir yashil olam


    yashil ko‘lkalarin tashlar qirlarga.


    Cho‘ng tog‘lar uyg‘onar,


    sayraydi suvlar,


    dunyo to‘lib ketar yorug‘ sirlarga.


    Oftob salobat-la,


    chehrasi yashnab,


    boqarkan samoviy toqdan pastlarga,


    nogoh bir chayqaldi bor koinotni


    titratgan dahshatli o‘tkir saslardan.


    Ne ko‘z bilan ko‘rsin,


    qalayi nigoh


    ham temir chovutli qahhor sayyodlar


    tinsiz arqon tashlar,


    ko‘kka sapchiydi


    bir olov oqimday aylangan otlar...


    


    Nahot kechagina g‘orlar tubida


    bir tomchi harorat,


    bir tomchi shu’la


    so‘rab yolborganlar,


    buyuk Oftobni


    koinot qa’ridan chorlagan shular.


    Oftob o‘ylagandi pok niyat bilan


    bag‘ridan berarkan mo‘l-ko‘l harorat:


    «Hurlikka intilsin,


    tulporlarimda


    go‘zal olamlarga qilsin sayohat».


    Istagi pok edi,


    ammo qasamxo‘r


    sayyodlar qo‘lida aylanar arqon.


    Zaminga yaxshilik, nurday yoyilgan


    tulporlar izidan yolqinlanar qon...


    Makonlar xor bo‘ldi,


    minib otlarni


    uchqur shamoldan ham jadal yelarkan,


    ko‘hna keklarini tug‘day ko‘tarib,


    bir-birin shafqatsiz qirdi elatlar.


    


    Oftob aylanarkan,


    chetlab o‘tadi


    zaminga uyulgan muz tog‘larini...


    Tashlab ham ketolmas buyuk bag‘ridan


    abadiy uzilgan tulporlarini.


    Tulporlar,


    yollari tirik alanga,


    sovuq yaraqlagan ko‘zlari g‘amgin.


    Bu cheksiz zamindan buyuk oftobga


    qaytmoqchi bo‘lganday chopadi mangu.


    Necha ming yillarkim


    Oftob izidan


    tinimsiz talpinib chopadi otlar.


    Oftob o‘sha-o‘sha,


    zamin ham o‘sha,


    tinimsiz almashar faqat sayyodlar...


    


    


    GUMANOIDLAR


    


    Ularni bilaman, ular pok bo‘lar,


    yuragi go‘dakday beg‘ubor bo‘lar,


    sezmasdan yashaymiz,


    yonginamizda


    bu oliy kishilar xoru zor bo‘lar.


    


    Bir lahza o‘trilib,


    teranroq qarang,


    qaysi bir ko‘zlarda og‘ir yosh qoldi,


    so‘ligan gullarday ochiq yuraklar,


    kaftlarga tiralib necha bosh qoldi?


    Qayerga borasiz


    kunlarni yanchib,


    yillarni to‘zg‘itib qayga borasiz?


    Yuksakka qarab bu ketishingizda


    hali qancha-qancha


    qalbni yorasiz.


    


    Bir qizning yulduzday


    ko‘zlarin ko‘rdim,


    samo gullariday qo‘llarin ko‘rdim,


    agar yillab uchsam nur tezligida,


    sira yetib bo‘lmas o‘ylarin ko‘rdim.


    Qancha jasad ko‘rdim,


    go‘yo bir kuni


    yorug‘ orzularning bahridan kechib —


    shoshilib ketganday oliy kishilar


    azobdan burishgan libosin yechib.


    Nega yulduzlarga qarar odamlar,


    qanday sadolarni uqar g‘oyibdan.


    Olamni g‘aflatdan ogohlantirgan


    valilar singari


    bedor shoirlar.


    Ular yashaganday yonginamizda,

    o‘zlari ko‘rimsiz, dillari kabir,

    astoydil suyaydi yiqilganingda,

    o‘limgacha borar sodiq do‘st kabi.

    Nogoh taqib ketar xayollaringga

    bir kuni ketar chog‘ safari qarib -

    bir parcha osmonday pok xotirasin

    o‘zga dunyolarning

    xabargirlari.


    


    


    VAQT


    


    O‘ldirib qo‘ydingiz


    vaqtni bugun,


    go‘yoki o‘zingiz sezmagan holda,


    tilingiz titramay soddadillarga


    kulib uzatdingiz yolg‘onni bolday.


    So‘ng qarab qo‘ydingiz atrofingizga,


    hech kim sezmadimi,


    payqamadimi?


    


    Birov qiyshiq kulib qo‘yvormadimi


    savil-paviliyu poyqadamini.


    Juda nozik usul,


    to‘g‘rimasmi-a,


    qotillik qilganing hech kim sezmasa,


    sazoyi qilmasa eshak mindirib,


    xaloyiq oldida tiling kesmasa.


    O‘tgan asrlarda sho‘rlik vaqtni


    so‘yib qo‘yishardi qo‘zichoqlarday,


    qoziqqa o‘tqazib


    yo osib dorga,


    tiriklay ko‘mishar edi chohlarga.


    Noziklashib ketgan usullar bugun,


    qotil ham qurbon yuq bir qaraganda.


    Biroq ayon bo‘lar sof aqllarni


    bo‘g‘uvchi badbo‘y hid taralganida.


    Vaqt kelar —


    behuda gapga tobi yo‘q,


    umid-la qaraydi odamiyatga:


    «Basharning eng buyuk tashvishlarini


    shiorday ko‘tarib yursin niyatlar».


    Birov o‘ldiradi bekorchilikdan,


    biri — jaholatdan,


    biri — to‘qlikdan,


    qopdagi mushukni suvga otganday


    birovlar o‘ldirib yurak sho‘xlikdan.


    Goho o‘ldirishar ko‘pchilik bo‘lib,


    shunda vaqt bo‘yalib qora qoniga,

    gumbirlab qulaydi har kuni moziy —

    adadsiz vaqtlar qabristoniga.


    


    O‘h-hu,


    qancha vaqt chiriydi unda,


    xo‘rlangan,


    zo‘rlangan yoki kesilgan,


    bedarak yo‘qolgan,


    bir zo‘ravonning


    temir chovutlari aro ezilgan.


    O‘h-hu,


    qancha vaqt,


    ishga solinsa


    qancha ellar mangu yashardi ozod


    yo qursa bo‘lardi oddiy qo‘llarda


    bundan ham go‘zalroq bitta koinot.


    


    


    OCHIQ QOLGAN KO‘ZLAR


    


    Askarlar yiqildi —


    ko‘zlari ochiq,


    yo‘q edi ko‘zlarin yopadigan qo‘l,


    na tuproq,


    na fursat qo‘li yopolmas,


    yopolmas hattoki bosib o‘tgan yo‘l.


    Sho‘rlik Osiyodan Ovrupo bo‘ylab


    Olmon yerlariga tutashgan yo‘llar,


    so‘ngsiz tepaliklar,


    qora o‘rmonlar


    abadiy ochilgan ko‘zlarga to‘lgan.


    Maysaday gurkirab o‘sar nigohlar,


    mashaqqat-la yorib yerning qatini,


    shamolda tebranib,


    uzatar go‘yo


    avlodlarning har bir harakatini.


    Giyohlar kirmasmi tushlaringizga,


    bezovta qilmasmi ko‘zlar ovozi?!


    Mudhish bir suvratdir achchiq Ovrupo —


    tirik nigohlarning buyuk mozori.


    Tovonlarim qaqshar


    bosganday go‘yo


    milyon askarlarning ochiq ko‘zlarin,


    jasadim ko‘radi agarda yotsam,


    she’r yozgan chog‘imda


    ko‘rar qo‘llarim.


    Adashar o‘lganlar ko‘rmaydi deya


    insonlik nomini sotib yurganlar,


    ishratni suyganlar,


    uchqur vaqtdan


    qo‘rqoq ko‘zlarini yumib turganlar.


    Yulduzsiz osmonday bu chuqur ko‘zlar,


    so‘ngan yulduzlarday son-sanog‘i yo‘q.


    Topilmas,


    topilmas abadulabad


    bu ochiq ko‘zlarni yopadigan qo‘l.


    


    


    GULLAYOTGAN TOSH


    


    Manovi qora tosh —


    Vaqt kaftlarida


    trillion marotaba kichraytirgan tun


    jonsizday yotarkan, o‘tkir ko‘zimga


    tobora shubhali ko‘rinar har kun —


    go‘yoki jonliday,


    go‘yo bir kuni


    to‘satdan gurkirab gullaydiganday,


    go‘yoki hozircha o‘tmas ko‘zlardan


    sirlarin yashirib uxlayotganday.


    Go‘yoki kuzatib o‘tkinchilarni


    mangu harakatning yukin tashirkan,


    zo‘r berib o‘ylaydi «qay asr qulay,


    sirin ochsa bo‘lar qaysi asrga?..»


    


    Tosh ham gullarmi deb,


    minglab kaltabin


    gurzisin do‘layib yig‘ilgan paytda,


    mardona iljayib, ko‘rasiz, dedim,


    bir kuni gullaydi bu tosh, albatta.


    Balki tosh hoziroq


    gullayotgandir,


    ming rangli jiloda yashnab, o‘zgarib,


    balki bu gullarni ko‘rmayotgandir


    hatto shoirning ham o‘tkir ko‘zlari...


    


    


    OQ DEVOR TAGIDAGI SUHBAT


    


    Gapirib bo‘lmaydi moziy haqida,


    moziy yuki og‘ir, —


    tashlab ketarli,


    hali buzg‘unchi deb,


    qo‘poruvchi deb


    yoqangdan olguvchi gumroh yetarli.


    Yaxshisi, moziyni toshbo‘ron qilib,


    farzand o‘stirganlar qavmiga ergash.


    Eslama, qachondir Yassaviy kabi


    daholar qay sabab kirganin yerga.


    Moziy qora maskan —


    zarracha nur yo‘q.


    hayratga soluvchi biror shuur yo‘q,


    jaholat, hamoqat —


    bari moziyda,


    dilni yoritguvchi zarra surur yo‘q.


    


    Mo‘‘jiza yuz berdi,


    ko‘z o‘ngimizda


    birdan oppoq devor ketdi qizarib,


    hech kim ko‘rmasin deb oqlab tashladik,


    amallab yashirdik qizil izlarin.


    Ertaga ham oqlab qo‘yamiz, agar


    qizillik ko‘rinsa oqlik o‘rnida.


    Agar indingacha...


    ungacha vaqt bor,


    balki qizarmaydi,


    balki ko‘nikar.


    


    


    SO‘Z QUDRATI


    


    Ariq bo‘yidagi


    sarg‘ish chimzorda


    pashshaga talanib yotgan mayxo‘rga


    o‘zingni valiga sig‘inadigan


    avom bir qul kabi


    qarashga o‘rgat.


    Ichir Sirdaryoday ulug‘ mehringni


    hovuchlab-hovuchlab ochiq qalbingdan.


    Ko‘ksingga qo‘l qo‘yib,


    ta’zim qilaver,


    buyuksiz deyaver har bir gapingda.


    Sinamoqchi bo‘lsang so‘z qudratini,


    o‘zingni majbur qil,


    o‘zingga buyur,


    ichib Sirdaryoday ulug‘ mehringni,


    esipast, albatta, bo‘ladi buyuk.


    So‘ngra g‘olibona tikilishidan


    sen titray boshlaysan tomchi simobday,


    go‘yo sen yotganday kuppa-kunduzi


    pashshaga talanib


    sarg‘ish chimzorda...


    


    


    * * *


    


    Har kun katta yo‘ling


    so‘qmoqqa do‘nib,


    tosh shahardan seni chiqarib tashlar.


    Har oqshom qadimgi oyoqlaringga


    qo‘rqinchli bir kenglik


    ochilar dashtday.


    Goh kulging keladi,


    goh... yig‘i kelmas,


    ko‘zlaring qurigan o‘zanlar kabi.


    mushtlaring og‘riydi cho‘ntaklaringda,


    sen hamon kichiksan,


    bu olam kabir.


    Ko‘rding ishq, do‘stlikning savdolarini,


    Go‘yoki ishonchni yulib olganlar,


    tilingning o‘rniga bir bo‘lak temir,


    dilingga shubhayu gumon solganlar.


    Nega bunday bo‘ldi?


    Bir haykal kabi tuyg‘usiz tikilib go‘zal tonglarga,


    faqat Jumavoyi bo‘lgani uchun


    havaslaring kelar robinzonlarga.


    Axir qiziqmasmi,


    ish rejasimas,


    xayolan g‘alati qasrlar qursang,


    odamlar qaynagan katta shaharda


    odamlarni sog‘inib yursang.


    


    


    * * *


    


    Tabiat —


    qo‘li gul hunarmand,


    Tabiat —


    ming hunar sohibi —


    muz eritib, tog‘ toshlariga


    tongga kadar lola qoqibdi.


    


    Bir kechada

    bor daraxtlarga

    kiydiribdi yashil liboslar,

    uyg‘otibdi yosh jilg‘alarni,

    qushchalarning ovozin sozlab.


    


    To‘rt raqqosa —


    Po‘yrozu Dabur,


    Samum, Sabo — bodin o‘ynatib,


    jismi asal, ishqdan qorilgan


    buvaklarni o‘pib so‘ylatdi.


    


    Tabiat —


    ko‘li gul hunarmand,

    gavharlarda ishlar berilib,

    oylab orom bilmasa hamki,

    minbarlarga chiqmas kerilib.


    


    Ko‘zim tushdi,


    korxonasida


    bir zargarday azoblanardi,


    bolarilar yasardi, borliq


    uyg‘unligin rasolar edi.


    


    Bir daqika


    kuzatdim kulib,


    men kim — yetti iqlim sultoni,


    ishchan qarol — go‘l Tabiatday


    hayron kilib qo‘yay dunyoni.


    


    Zumda yiqdim qo‘poruvchiday

    xarsanglarni ildizi bilan,

    o‘rmonlarni kesdim erinmay,

    daryolar ham chiqdi izidan.


    


    Ishga tushdim ustaxonada,

    ayon bo‘ldi mehnat sirlari.

    Ammo ming yil ishlasam hamki

    yasolmadim bir tirik ari...


    

  


  
    - SAN’AT -


    


    OVOZIM


    


    Nahot, she’rlar aytdim


    bo‘shliqqa qarab,

    nahotki, sovrildi olov so‘zlarim,

    nahotki haq bo‘lsa, el-u yurt asli,

    quruq so‘zlar degan gumroh do‘stlarim?!


    Nahot, bekor o‘tdi


    gulday umrimning

    ming yilga tatirlik oltin choqlari,

    nahot biror ruhni uyg‘otolmadi

    shoir yuragimning qaldiroqlari?!


    Nahotki, birorta dilga yetolmay,

    behuda sarflanib qancha kuch-chidam,

    kelib ketaverar yorug‘ dunyoga,

    kelib ketaverar menday kuychilar?!


    Menga minbar emas,


    unvonlar emas,

    latta chechaklaru


    ehsonlar emas,

    olov bir sahroni,


    yurtim xayoli

    nurga gurkiragan sahro bering, bas.


    Erku muhabbatning muxtor elchisi —

    yotmasman tuproqqa do‘nib, tinchlanib,

    jasadim tirikdir yorug‘ dunyoda,

    oyning sinig‘iday chaqnar sinchlarim.


    Agar yetti qavat yerning qa’rida

    yotsam-da larzaga solib havoni,

    elimning yuragin


    topar baribir

    jismimni kuydirib uchgan ovozim.


    


    


    * * *


    


    Endi jim turasiz,


    sira iloj yo‘q —


    dunyo o‘zgarmadi siz aytgan so‘zdan,


    siz qurgan qasrlar vayrona bo‘ldi,


    alaflarga to‘ldi siz oqqan o‘zan.


    Endi jim turasiz,


    og‘ir, bilaman,


    ammo har kimsaga taqdir nasibdir,


    bilmoqchi bo‘lsangiz agar, shoirlik


    jasorat so‘zining tarjimasidir.


    Endi jim turasiz,


    Eshiting elni,


    el aslo demaydi, zog‘lar kuylasin,


    endi kengliklarda haq so‘ramasdan,


    erni bezab yotgan bog‘lar kuylasin.


    Kuylasin,


    keldi-da kuylamoq gali,


    kuylasin mangulik qo‘shiqlarini,


    buzsin-da siz kabi aqli qisqalar


    xatarsirab turgan to‘siqlarini.


    Ana... quloq soling...


    eshityapsizmi,


    kuylar shoir shamol, kuylar shoir qor,


    shoir qorong‘ilik, shoir tog‘larda


    shoir daryolarning shovillashi bor.


    


    


    O‘GIT


    


    Qo‘rqoqning ko‘ziga tik qara doim,


    biror so‘z demasdan


    uzoqroq qara,


    titroq yetib borsin nigohlaringdan


    yuzlab ajdodining jon-joni qadar.


    Yetsin,


    ajdodlari tirilsin qayta,


    tirilsin, so‘ng yana qaytadan o‘lsin,


    sening nigohingda ajdodlaringning


    keskir nigohlari jamuljam bo‘lsin.


    Qo‘rqoq lozim bo‘lsa qadaming bo‘lar,


    eng yaqin do‘sting yo odaming bo‘lar,


    qo‘rqoqqa tik qara —


    odamiyatga


    bu sening eng zarur yordaming bo‘lar.


    Qo‘rqoq oylab, yillab,


    hatto bir umr


    ko‘z-ko‘zlab ming turlik suvratlarini,


    eng nozik — eng ojiz joyingni ko‘zlar,


    ojiz joying esa kuraklaringdir.


    Shu yorug‘ dunyoga bo‘lib orzumand,


    qoningdan baqirar qanchalab dohiy.


    Qo‘rqoqqa ko‘rsatma kuraklaringni,


    ko‘ziga tik qara,


    tik qara doim.


    


    


    QASIDA


    


    Daraxtlar


    zaminning ochiq jonlari,


    zaminga bulutday soyasin tashlar,


    daraxtlar osmonning boshlanishida


    qo‘rquvdan keyingi umrini yashar.


    Daraxtlar


    qo‘rqmagan metin shamoldan,


    kimdir kesib ketar demay ko‘kargan,


    ulug‘vor boshlarin ona-zamindan


    kuchi yetganicha yuksak ko‘targan.


    Daraxtlar —


    xatarga ochiq ochunda


    quyosh qarshisida rasmga tushar.


    Uzoq-uzoqlardan xilvat shoxlarin


    sog‘inib keladi toliqqan qushlar.


    Ko‘p ko‘rdim,


    kimsalar bo‘g‘izlarida


    mumdek qotib ketgan saslarni ko‘rdim,


    ming yillab ulug‘vor boshlarin yerdan


    ko‘tarolmay yotgan kaslarni ko‘rdim.


    Qancha sinoat bor,


    qancha tilsim bor


    nurlar saltanatin har girvatida,


    ma’nisi jamiki tirik zot borkim,


    xiyonat qilmasin tabiatiga.


    Daraxtlar —


    men itday sezdim o‘zimni,


    go‘yo tirik jonmas, kesilgan dastman,


    boshimni ko‘tarib sizga qarayman,


    naqadar balandsiz,


    naqadar pastman.


    


    


    TILGA KIRGAN BALIQLAR...


    


    Baliq tutaymikin endi umrbod,


    o‘ylasam, shoirga juda soz ish-da,


    har holda tuzukroq


    kattabinlarning


    g‘ashiga teguvchi she’rlar yozishdan.


    O‘yladim: «she’r bilan dunyo o‘zgarmas,


    o‘zgarmas har toshni bosgan sarvarlik,


    har bir hayqiriqda ta’mai nafs bor,


    ba’zan jo‘n niqobdir odamparvarlik».


    Har holda baliqday jimjit yashasam,


    kimdir xursand bo‘lar,


    kimdir — xotirjam.


    Hattoki qattiqroq eslab qolganlar


    ismimni o‘chirib tashlar xotirdan.


    ...Mana, qarmoq tashlar ko‘hna suvlarga


    kecha to‘s-to‘palon she’r aytgan shoir,


    biroq sal qo‘zg‘olgan ko‘l tublaridan


    g‘alat saslar kelar:


    «xoin, o, xoin».


    Bir cho‘kib ketganday orqadosh tog‘lar,


    daraxtlar ketganday mendan nariga,


    yuragim bir kuydi: «xoin, o, xoin»,


    tinmay sado kelar ko‘lning qa’ridan.


    O‘tlar o‘smay qo‘ydi,


    uniqdi quyosh,


    suv chaqa boshladi oyoqlarimni,


    «xoin, o, xoin» deb bir gala baliq


    baqirar,


    tortqilab qarmoqlarimni.


    Yoqamni ushladim shunda ilk bora:


    yo tavba,


    baliqlar... baliqlar hatto...


    «Qarmoqni tashlagin, o, shoir, o-o...»


    Suvdan bosh chiqarib qarashar qator:


    «Qaytargil tog‘larning salobatini,


    o‘stir maysalarni,


    qaytsin, daraxtlar,


    quyosh qiynalmasin, ezgulansin suv,


    qaytib ket, qaytib ket,


    o‘zingga qaytgin...»


    ... Qarmoqni tashladim,


    birdan gumbirlab,


    erdan o‘sib chiqdi tirik tog‘larim,


    tag‘in tilim qonar keskir so‘zlardan,


    bag‘rimni ezadi eski dog‘larim.


    Qaytaman,


    er tinglar odimlarimni,


    quvonchim ichimga sig‘mas hali ham,


    bir yangi so‘z aytgum odamiyatga:


    «gapira boshlabdi hatto baliqlar»...


    


    


    OTGA QIYOSIY QASIDA


    


    Shaklga qamalib qolgan alanga,


    jismida chayqalib pishgan qoni bor,


    quvvatu g‘ussaning qorishmasidir,


    bahaybat nafasli,


    horg‘in jonivor.


    Suvliqdan yirtilgan og‘zi tegaru


    maysalar qovjirab qolar adirda...


    Ucholmas yukining og‘irligidan —


    ulkan qanotlari bo‘lgan qadimda.


    Men seni esladim


    katta go‘dak ham


    to‘rt bola tashvishin kiftiga ortib,


    hamisha parvozni qo‘msab yashagan,


    ko‘zlari g‘ussali,


    chiroyli otim.


    O‘zim ham anovi qorabayirday,


    qonim-da sovigan, o‘ychan, beqanot,


    yag‘ir kiftlarini pashshalar talar,


    kimlarning yukini tortmagan bu ot.


    Sag‘risi yalt etar


    xira oydinda...


    oqargan dalalar, kuygan adirlar,


    ular ham qachondir parvozlar qilgan,


    ulkan qanotlari bo‘lgan qadimda.


    O‘xshatib...


    o‘ylasang oylar yetmaydi,


    ot kabi o‘tlasang joylar yetmaydi,


    o‘lguday tashnasan,


    chanqoq bosdiga


    chat-chil sinib oqqan soylar yetmaydi.


    


    Oh-h, ko‘ngil,


    bir nafas otga aylansak,


    eng ko‘rkam baytalga mahkam boylansak,


    bir shoir kelsayu


    uning she’rida


    eng baxtli, eng erkin zotga aylansak.


    Ho‘y, ot desa,


    ho‘y, baxtiyor ot,


    siz — shoir, men otga aylansak desa,


    oh-h, ko‘ngil,


    hah, ko‘ngil,


    yana nimalarni tusaysan besar.


    


    Buyuk tun to‘ladi hansiroqlarga,


    ularga qo‘shilar shoir sasi-da,


    aylanar, aylanar,


    mangu aylanar


    nafaslar to‘rt fasl doirasida.


    


    


    QAYTAR DUNYO


    


    Essiz, shundoq umr,


    uqib yetmabsiz,


    azaldan nodonga dunyo torligin,


    loaqal keksani hurmat qil degan


    oddiy bir maqolning borligin.


    Kecha itlik qilib,


    donoligidan


    sizdayin nodonga pastdan qaragan


    nuroniy odamni abgor qildingiz,


    qildingiz nodonga xos bir harakat.


    Endi xavfsiraysiz orqaga qarab,


    ne bo‘ldi, boshdan yo humo uchdimi?


    Yursa, yuribti-da izlaringizdan


    sanoqsiz bolalar


    tugib mushtini.


    


    


    SAN’AT


    


    Sodiq qoldim tabiatimga,


    yashamadim yuz xil turlanib —


    ko‘rgan edim bir paytlari


    himoyasiz atirgullarni.


    Garchi gullar ko‘rkini to‘kib,


    qovjiratib, to‘zg‘itsa-da, kuz


    atirgullar ichiga o‘tkir


    pichoqlarni joylayman hanuz.


    

  


  
    - VISOLSIZ ISHQ -


    


    POKIZA GIYOHLAR


    


    Bir oykim


    archazor tog‘lar bag‘rida


    bir o‘ktam archaday yashnadim qasddan.


    Bir siniq buloqday kunga qaradim,


    faylasuflik qildim


    bamisli xarsang.


    Maysalar selida ko‘rdim o‘zimni,


    ruhimning hurligi haqda o‘yladim.


    Dilimning dilidan chiqqan so‘zimni


    tilimga qo‘ndirib,


    ravon suyladim.


    Zulmsiz boladay beg‘ubor kunlar.


    na g‘iybat, na hasad, na bor xiyonat.


    Buzmasdan tabiat rasoligini,


    mangulik yurgizar odil siyosat.


    Qarasam — yo‘l bo‘ldi.


    odimlarimdan


    yig‘lab chinqirmadi birorta maysa,


    dodlab bo‘kirmadi qoya ortimdan.


    ulug‘vor tog‘larga bermadi xabar...


    Boshim-da ming bora falakka tegdi,


    nurdan to‘qilganday butun borligim.


    Bir yildir sog‘inib.


    yashayman endi


    donishmand tog‘larning ulug‘vorligin.


    Bir yildir xayolim bo‘shliqlarida


    oniy yildirimday charaqlar rohlar,


    shovillar mangulik qo‘shiqlariday


    yumaloq xat yozmas


    go‘zal giyohlar.


    


    


    DENGIZ BILAN UCHRASHUV


    


    Nafasini tuydim,


    jismimga


    yuragimdan taralar titroq.


    Sangin g‘aflat aro qisilgan


    bu dengizda yashar qaldiroq.


    Go‘yo buzib yerning haddini,


    etgandayman boshqa olamga,


    go‘yo bunda tashlab qalbini


    o‘tib ketgan jo‘mard odamlar.


    Sangin qirg‘oq


    gangib turadi


    zarbalardan toshi yorilib.


    Muncha qattiq urding,


    yuragim,


    taniganday oshiyoningni.


    


    ...Yarqirag‘an erkning sohili,

    qudrati-la etarkan sarxush,

    yovuz osmon sari otilib,

    qafasida urinar bir qush...


    


    


    JODU


    


    Chalg‘ib qoldim

    bir zumga — nogoh

    ko‘zlarimga ranglar urildi,

    hovlilardan ko‘pirgan oppoq,

    pushti gulli bog‘lar ko‘rindi.

    Kun tovlanib

    aylanar ekan,


    ranglari-la bog‘lab ko‘zimni,

    g‘o‘zalarning qulog‘in tergan

    qizlar aro ko‘rdim o‘zimni.

    Qiyiq qizlar

    qahqahalarin


    lablari-la zo‘r-bazo‘r ushlar.

    Ko‘targancha sal dahanlarin,

    hozir titrab uchguchi qushday.

    Yalt-yult etar noyob suvratlar,

    yashil... yashil...

    voy, jonim yashil.

    Amonatman bir yutim suvday,

    bahor, yashil ko‘zlaring yashir!


    Bir seskandim,


    aytgan so‘zimdan,


    toshday og‘ir gullari-la bot,


    sezdirmasdan aslo o‘zimga,


    xotiramni bezardi hayot.


    


    


    BO‘SAG‘A


    


    So‘nggi tomchimgacha


    o‘zimni bedor


    sahroday cho‘llagan dunyoga berdim.


    Qancha og‘ir bo‘lsa,


    shuncha telbavor


    kuladigan bo‘ldim yaqindan beri.


    Endi olov baland — muzlarni yoqsam,


    nigohimdan yumshar yovuz toshlar-da.


    Bahor haqda o‘ylab,


    qay tomon boqsam,


    ayni qish chog‘ida bahor boshlanar.


    Endi qo‘nim topmay bog‘chalarida


    mo‘min musichalar,


    ko‘rkam kaptarlar —


    ochiq derazamning tokchalarida


    majlis qiladigan bo‘ldi haftalab.


    O‘y surib dunyoning kamoli haqda,


    ming bir fido bo‘lib, o‘zim o‘zgardim.


    Go‘yoki ruhimning botin qa’ridan


    umrlik quvvatim


    birdan qo‘zg‘aldi.


    Endi ma’shug‘ining bir nigohidan


    oygacha yugurgan tentak oshiqman.


    Endi bir yurakman,


    xomush johillar


    ko‘zlari o‘ngida butkul ochilgan.


    Panoh so‘radimmi borimni yechib,


    o‘zni urdimmi yo biron eshikka?


    Qaltis lahzalarda orimdan kechib,


    kirdimmi sichqonlar kirgan teshikka?!.


    Qaltis lahzalarda sinalar paytim,


    to‘g‘ri so‘zi uchun o‘lgan qaysarday,


    dunyoning ko‘ziga qaradim qattiq,


    jismimga sanchildi


    minglab nayzalar.


    Bolam, jonim bolam,


    bu go‘zal hurlik,


    unutma, bu hurlik,


    unutma, bu hurlik to‘ralgan kunni —


    yonyotgan sahroga yuzimni burdim,


    bahaybat chechaklar potirlab undi...


    


    


    QIZALOQNING ERMAKLARI


    


    Dunyo tez o‘zgarar,


    odam o‘zgarar...


    Kechagina har xil ermak topardi.


    Uzoq jim turishdan garov o‘ynaymiz,


    deb gulday kafti-la og‘zin yopardi.


    Axir, bilmasdi-da


    dodlaydigan payt


    sukutning moziydan qolgan qasrida


    dunyoning aksiga tikilib loqayd,


    yashash mumkinligin hatto asrlab.


    Jimlikni xushlardim,


    barsiy faryodni yashira bilardim bir tabassumda.


    Chidolmay bu qadar jimlikka doim


    qizaloq yutqazib qo‘yardi zumda.


    Dunyo tez o‘zgarar,


    Odam o‘zgarar...


    Buzar qasirg‘alar sukut qasrini.


    Endi jim turishdan o‘ynar o‘zgalar,


    hayratga solgancha suron asrini.


    Ko‘zida daholik nuri barq urgan


    qizaloq ermagi bo‘ldimi sabab,


    jimlik langarida


    chayqalib turgan


    kunlar suvratidan qaqshaydi asab.


    O‘, bu kunlar,


    har bir lahza qa’riga


    o‘lim yo hayotni joylagan kunlar,


    nur, zulmat, ranglarning girvatlarini


    sog‘inib toshlarga aylangan unlar.


    Men endi dunyoning aksiga emas,


    ko‘ziga qararman devona bo‘lib,


    otashin bo‘ronday aylanar nafas,


    har lahza hayotdir,


    har lahza — o‘lim.


    Bezovta ruhdayman o‘zga yoqlardan...


    G‘aflat to‘rlarida qolganda borliq,


    bir nolam yangraydi sukutgohlarda:


    hoy, odam, bormisan,


    ovozing bormi?!


    


    


    SHABI XAYOL


    


    Jismingda jon bo‘lsa,


    undan hazar qil,


    haqorat — xotirga sanchilgan nayza.


    Sezaman — poyonsiz qorong‘ilikda


    chinqirib o‘sadi xo‘rlangan maysa.


    Sezaman — bevaqt kesilgan daraxt


    battar ko‘karishni o‘ylab shaylanar.


    Sezaman — ne yildir zahardan karaxt


    zamin o‘z o‘yida


    dashtga aylanar.


    Xavflidir xotirot o‘ramalari,


    ne-ne haqoratni yutsa qa’rig‘a,


    jim yutib yursayu


    minglab yildan so‘ng


    yuzaga chiqarsa ancha naridan.


    Hazar qil


    haqorat zarralarini


    mukofot sanagan xotirasizdan.


    U qaysi tomonga yursa, baribir,


    dod yoki haqorat qolar izidan.


    Mana, xotirasiz,


    xayol kuchini


    butun borligi-la toptagan dajjol,


    u guldek ayolning o‘t og‘ushiga


    haqorat urug‘in ekar bemalol.


    Dunyo nima o‘zi,


    dunyo — yuksaklik,


    yuksak manziliga qaytadi xayol


    va lekin bu ayol xokisor nega,


    nega haqoratga chidar bu ayol?!


    ...Yulduzlar baqrayar...


    Yog‘du bodida


    sollanib chayqalar qamar — belanchak


    O‘h, qanday haqorat,


    o‘h, shabi zolim,


    ovozsiz chinqirib kelar kelajak.


    


    


    BIR UMR TOG‘ ETAGIDA YASHAB, TOQQA CHIQMAGAN ODAMNI UCHRATGANIMDA


    


    Qorlari qilichday yarqirab yotgan


    tog‘larga boqarsiz,


    suvday oqarsiz.


    Yoshin yashab bo‘lib uyg‘ongan odam,


    kuyib bo‘lgan dilni qandoq yoqarsiz.


    Xo‘rsiniq,


    naqadar baland xo‘rsiniq,


    oraliq oyida sizday cho‘llayin.


    Yuragi — vayrona,


    ko‘zlari — siniq,


    armon-la qaytyotgan odam bo‘layin.


    Giryalar to‘lqini bosib kelganda,


    bo‘g‘zimda qushlarday kuylasin titroq.


    Yomg‘irlar bo‘zlasa yelkalarimda,


    mushukday suykalsa


    qopag‘on itlar.


    Ilk bora — so‘ng bora ko‘rib dunyoni,


    qo‘llar mushtga do‘nib,


    ingramoq baxtdir.


    Jimlik sahrosida bir zum quvonib,


    bo‘shliqqa suyanib, yig‘lamoq baxtdir.


    Soy soymas,


    bulbullar oqqan o‘zandir,


    zulmat saltanatin o‘pirgan quyosh.


    kunning og‘ozida qandoq go‘zaldir


    fazoga quyoshday ko‘tarilgan bosh.


    Endi niyat qiling,


    niyat sof bo‘lsa,


    tuproq-da odamga do‘najak bir kun,


    toshdan-da odamlar unajak bir kun,


    qayta tirilajak agarda o‘lsa.


    ... Kunlarga cho‘karkan


    misli hofiza,


    borliqqa kechikkan rozini aytib,


    ishondim, bu odam nurday pokiza,


    ishondim, bu odam keladi qaytib...


    


    


    BAHORNING ILK KUNIDA AYOLINI KO‘RGAN SHOIR KECHINMASI


    


    Bu ayol...


    Ko‘zimga qushday ko‘rindi,


    musicha, kaptarday — surganda xayol.


    Qaydanam sozladim tasavvurimni,


    qushga o‘xshayverar hadeb bu ayol!


    Go‘yo xob elitgan...


    Suvrati so‘lg‘in,


    sezdirmay jilmayar go‘yo humoylik.


    So‘lish yo giryami — g‘alati to‘lqin,


    ko‘zlari hazinlik yoxud xumorlik.


    Bahorga o‘xshatsam...


    bahor yarashmas —


    bu ayol bahordan ming bora go‘zal.


    Poyiga tashlashga — qalbni tarashlab,


    yoniq so‘zlar kerak,


    samimiy so‘zlar.


    Bahorning bir zumrad bo‘sag‘asida


    kaftlari qushlarday...


    Ovozsiz so‘ylar.


    Dunyo, bu ayolga o‘xshatadigan


    bormi biror timsol qushingdan bo‘lak.


    Hadikli nigohni sirli qirida


    osmonni chog‘larkan qushday beg‘ubor,


    sezaman,


    ayolning nozik kiftida


    qanday og‘ir so‘zlar,


    g‘amgin so‘zlar bor.


    Ko‘rinmas so‘zlarni ayol kiftidan


    birma-bir olaman sehrgar kabi.


    Qo‘llari titraydi ayolning birdan,


    ko‘zlari titraydi,


    titraydi labi...


    Go‘yoki parvozdan oldingi holat;


    nozik kaftlarida eng so‘nggi malol —


    go‘yoki so‘nggi so‘z,


    og‘ir so‘z qolgan,


    so‘nggi so‘zni olsang,


    uchguday ayol...


    


    


    RO‘MOLCHA


    


    Yomg‘irning uzilgan


    torlari kabi


    tuyg‘ular quyilar teran o‘zanga...


    Kezaman bamisli bedor bir nabi —


    boshimda dunyolar nurli to‘zonday.


    Bu kunlar suvrati qolur yodimda,


    titroqni bilmagan fikrim zarbador.


    Zulmatning ko‘mirday kuygan bodida


    lablarimdan uchgan


    har so‘z — sarbador.


    Eshitdim minglagan sadolar aro


    chaqnagan hur qizning humoy sasini.


    Shoh edim, olay deb bo‘ldim fuqaro


    nogoh tushib ketgan ro‘molchasini.


    Bir yorug‘ tabassum,


    baxshida nazar,


    salgina egilgan xushbaxt niholjon.


    Oh, endi yonimda o‘tgan lahzada


    har gal qo‘llaridan tushar ro‘molcha.


    Har gal kengliklarda suzar bejirim,


    o‘zanlarni buzgan jinni daryoman.


    Bitta ro‘molchani


    ming bor egilib,


    olib boradigan bitta sayyohman.


    Kimlar anglab yetdi oshiqligimni,


    olamning ko‘zidan nechun nihonman.


    Butun borlig‘imni bor koinotdan


    bittalab-bittalab


    tergan insonman.


    Bitta fidoyiman,


    gul yaprog‘idan


    o‘ziga uy qurgan bitta faqirman.


    Goh qushday tunayman olma shoxida,


    goh ovozim kelur teran nahrdan.


    ...Alangaga kirdim,


    shundoq yonimda


    birdan paydo bo‘ldi kuygan niholjon,


    salgina egildi,


    olov domida


    oyog‘im ostiga tushdi ro‘molcha...


    


    


    QIZIL OLMAGA QASIDA


    


    Yiqildim kuzakniig qoralig‘ida,


    tun-da bir chayqaldi,


    asta tinchlandi.


    Borlig‘u yo‘qlikning oralig‘ida


    ko‘zimga ko‘rindi olam sinchlari.


    Yotardim toshdayin jimlik tubinda,


    xayolim — bemahal so‘lgan g‘unchadir.


    Voy, ko‘nglim, desammi


    jimlik suvinda,


    ayt, ko‘nglim,


    kimlarga kuyding bunchalik?


    Vaqt ham tun bo‘yi yulduz qoni-la


    ularkan ko‘nglimning siniqlarini,


    tirildi bir dilbar saboh yonida


    tolg‘in qush galasi —


    xo‘rsiniqlarim.


    Shunda dimog‘imga bo‘ying urildi,


    tag‘in yurilmagan yo‘l bo‘ldi olam —


    ulkan bir sayyora kabi ko‘rinding,


    menday bir faqirga, olmajon, olma!


    Manim, kichik ko‘nglim,


    ay, shoir ko‘nglim,


    nokaslar ra’yiga tushmagan, ko‘nglim,


    dunyoning million xil noz suvratidan


    bir qizil olmani xushlagan, ko‘nglim!


    Olmajon,


    tushdingmi osmon bog‘idan,


    qaysi bir dunyodan elchi bo‘p kelding.


    Ko‘nglim so‘lar chog‘i tun qiynog‘idan,


    nahotki, fazoda olovday yelding.


    Manim kichik ko‘nglim,


    ay, shoir ko‘nglim,


    tag‘in kunduzlarning ishqidan bedor.


    Olmani olamga otaman to‘lib,


    bormisan,


    bormisan bu dunyoda, yor...


    


    


    VISOLSIZ ISHQ


    


    Olovrang


    barglarning saltanatida


    yaproqday qovjirab yonganda bag‘rim,


    fazo jimligiday kuz tal’atidan


    mehrga aylandi hattoki qahrim.


    Dilimda nola yo‘q,


    chashmimda — jola,


    sokin ishq otashi yoqar jismimni.


    Xaylim shu qadar ketdi havolab,


    hattoki unutib qo‘ydim ismimni.


    Ismim nimaydi deb, kundan so‘radim.


    porlab suylab ketdi endi isming yo‘q.


    Shamol gulxanlari ko‘kka o‘rladi:


    biz kabi ruhing bor,


    ammo jisming yo‘q.


    Ruhimni dunyoga qo‘shib o‘stirdim,


    endi tabiatning dono toshiman.


    Qalandar shamol ham suygan do‘stimdir,


    har bir chumolining qarindoshiman.


    Zaminga sanchilgan bir terak kabi


    o‘yimda titraydi moziy — xotira.


    Agarda qo‘zg‘alsam,


    og‘ochlar safi


    ildizin qo‘porib kelar ortimdan.


    Olovrang


    barglarning jim davrasida


    naqadar yuksalib ketdim o‘limdan,


    bag‘rim kuyib ketdi jozib sasidan


    baxtiyor bo‘lganda samo yo‘lida.


    Oniy jamolidan ko‘zim kamashdi,


    lahzada qorayib qoldi qorliklar.


    Yildirim singari o‘tkir qarashdan


    zaminga quladim baxtiyorlikdan.


    


    ...Ey qiz,


    quyosh yanglig‘ botarman endi,


    quyoshday yog‘dular to‘karsan, ey qiz.


    Ey qiz,


    tuproq bo‘lib yotarman endi,


    osmonda osmonday o‘tarsan, ey qiz.


    


    


    KUNLARDAN BIR KUNI


    


    Go‘yo bir falokat bo‘ldi dunyoda —


    qalbning inja tori titradi yomon —


    ming og‘och narida


    ko‘m-ko‘k chimzorda


    chirqirab yotardi bitta polapon.


    Shamol buzdimikin sho‘rlik inini


    yo biron shumtakaning otgan toshimi?


    Ehtimol, ulug‘vor osmon ishqida


    qanotlari qotmay,


    uchgan shoshilib.


    Bilmadim,


    titraydi inja torlarim,


    mitti ko‘zlari-la jovdirab har yon,


    qari tol tagida,


    ko‘m-ko‘k chimzorda


    chirqirab yotardi bitta polapon.


    Sho‘rlik nolasidan ko‘nglim ezildi,


    mushuk yo kalxatday kelmasdan o‘lim,


    ming og‘och nariga


    nur tezligida


    cho‘zildi titragan odamiy qo‘lim.


    Qushginam,


    shu qo‘lim in bo‘lsin senga,


    hali dovullarni yengib ucharsan.


    Johil kimsalarning umrini bezab,


    balki qafasga-da


    bir kun tusharsan.


    Shundayam zorlanma,


    sevin ziyoda,


    shoir yuragiga o‘xshagan, qushim,


    kalxatlar, qafaslar to‘la dunyoda


    kuchli qanotlaring borligi uchun.


    Ojizlar duch kelsa,


    tilagin sabot,


    bir shoir so‘zlarin dadil so‘ylagin:


    «Kuchli qanotlaring bo‘lsa umrbod


    qafasni ko‘tarib uchsang bo‘ladi».


    


    


    ATLANTIKA DOVULI


    


    Biskay ko‘rfazining qirg‘oqlarida


    bir tog‘ kullasida


    nogahon tanglig‘ —


    turardik dovuldan bir-birlariga


    jon-jahd-la intilgan og‘ochlar yanglig‘.


    


    Buyuk Atlanta ham


    million qaldiroq


    ovozini bo‘g‘arkan nursiz qa’rida,


    bezovta simobiy rangda yaltirab,


    osmonga qorishib kelar naridan.


    Tayrlar giryaning parchalariday


    bir najot izlarkan


    girlab g‘oyibdan,


    vaqtning bu notinch lahzalarida


    dahshat to‘xtaganday odam poyida.


    Go‘yoki londonlar,


    parijlar yo‘qdir,


    odamzot turganday bir yoqqa qarab.


    Qaltis lahzalarda bir holni ko‘rdim


    insonlar bir taraf,


    dahshat bir taraf.


    Yolg‘ondir,


    bir guruh safsatabozning


    odamni odamdan bo‘lgani yolg‘on.


    Bugun birlik so‘zin dilimga yozdim,


    birliksiz zamonmas endi bu zamon.


    Insonlar to‘ygandir


    yolg‘on — ovunchdan,


    cheksiz bir g‘azabdan titrar lablari.


    Tarixga aylanur buyuk sog‘inchdan


    Sahroi Kabirday kuygan qalblari.


    Birlik bor —


    qit’alar qirg‘oqlarida —


    zaminu zamonni bosganda tanglig‘ —


    insonlar turajak bir-birlariga,


    jon jahd-la intilgan og‘ochlar yanglig‘


    


    


    BAXTLI DAQIQA


    


    Mashhur musavvirning


    shoh asarini


    ta’mirlov paytida ochildi bir sir —


    fosh bo‘ldi yuz yillab nim qorong‘ida


    asrdan-asrga o‘tguvchi tilsim.


    Qirolning gerdaygan qiyofasidan


    yillarning izlarin artayotgan choq


    yalt etib ko‘rindi yorilib ketgan


    bo‘yoqning tagidan boshqa bir bo‘yoq.


    Shunda ta’mirchining titroq dastidan


    xiralashgan qatlam yitarkan, to‘zib,


    chorcho‘pdan qirolmas,


    boqardi o‘ychan,


    ulug‘vor siymoli musavvir o‘zi.


    Qani u dabdaba,


    kibru shon, qani


    Durru zabarjadlar qadalgan libos?!


    Qani u saltanat ravoqlaridan


    olamga taralgan qaldiroq ovoz?!


    Bari zumda to‘zdi,


    go‘yo musavvir


    mustabid qismatin oldindan bilgan.


    bir ezgu ish qilmay, abadiylikka


    intilgan qirolni masxara qilgan.


    Go‘zal haqiqatning bir daqiqasi


    buyuk musavvirga bo‘ldi madadkor —


    demak, bu dunyoga zarurroq ekan


    mustabid qirolmas,


    zukko san’atkor.


    Bu buyuk quvlikdan uqdim bir ma’ni,


    bir dono lahzani ochdi sinoat:


    qirollar,


    davronlar hamisha ojiz,


    kimda kuchli bo‘lsa agar diyonat.

    Ammo aytib qo‘yay

    bu suvrat bitta,


    ming yilda bir bo‘lar bunday musavvir

    Suvratlar tagidan surat axtarib,

    bekor kuch sarflamang deyman-da, axir,

    chindanam berilib ta’mirchilikka,

    ne-ne muzeylarga keltirib g‘orat,

    boshqa suvrat izlab suvrat tagidan,

    qancha shoh asarni buzmoq na hojat?


    


    


    UCHAYOTGAN ODAM


    


    Tobora tushlarim qiziq tus olar,


    tobora qisqarar qush tushlariday.


    Ko‘pincha uchaman,


    uzoq uchaman


    shundoq teraklarning uch-uchlarida.


    Sezaman,


    tig‘dayin shoxlar jismimni


    o‘zimning qonimga bo‘yar, alhazar.


    Yuragim qamalgan qushday potirlar,


    quvar qon hidini olgan kalxatlar.


    Shundoq bir shum holat iskanjasida


    erning tortish kuchin yengmoqchi bo‘lib,


    silkiyman qontalash qanotlarimni,


    ming bor tirilaman,


    ming bora o‘lib.


    


    Yuksakda bir olam — moviy ranglarda,


    ozod ruhlar uchun boshpana bergan.


    Uchib ketolmasdim,


    go‘yo jismimni


    ko‘rinmas rishtalar bog‘lagan yerga.


    


    Shundoq bir shum holat iskanjasida


    yurak o‘ynog‘idan sovuq ter bosib,


    uyg‘onar ekanman,


    oylab o‘ylayman


    g‘aroyib tushlarning ta’bir, ma’nosin.


    Nega men uchaman,


    qayga uchaman,


    nega takrorlanar g‘aroyib tushlar?


    Demak, qachonlardir qanotim bo‘lgan,


    demak ajdodlarim to‘ralgan qushdan.


    Haftalab o‘ylayman,


    oylab o‘ylayman,


    ne uchun qushlarga tortar qonlarim?


    Qachondir bahaybat qush edim, desam,


    nega siz kulasiz, og‘ajonlarim!


    


    Qush edim,


    o‘t bilan o‘ynashgan bir qush,


    balki o‘t kuydirgan qanotlarimni.


    Shu xolos, yillarcha urindim bekor


    o‘qiyman deb, kuygan yodim xatini.


    


    Men qushman,


    qachondir yerga qulagan,


    keyincha zaminga moslashgan jismim.


    G‘aroyib tushlarim esa, shubhasiz,


    yodimning kuymasdan qolgan bir qismi...


    Goh esa o‘ngimda


    kuymasdan qolgan


    xotiram parchasi sabab bo‘larmi,


    gavjum shaharlarning ko‘chalarida


    qanotday yozilib ketar qo‘llarim.


    Qayga uchis kerak,


    bilmayman, ammo


    bilarsiz bemalol uxlayotganlar —


    silkinib-silkinib kulayotganlar?!


    Bilsangiz,


    shu tobda jismu jonimni


    zaharga aylanib, yoqar qonlarim.


    Qushday bo‘zlab uchdim boshlaringizda,


    qushligin unutgan, og‘ajonlarim!


    


    Zora eslasangiz,


    zora tilagim,


    balki nasib bo‘lar sizlar-la uchmak.


    Hozircha kechirdim, saqlamadim kek,


    chunki men odammas,


    chunki men qushman.


    


    


    * * *


    


    Uzoqdan qarasang —


    moviy sayyora


    rang-barang tovlanma nurdan yaralgan.


    Yaqindan qarasang —


    boshidan-oyoq


    tikonli simlarga chirmab o‘ralgan.


    Sayyora koinot og‘ushlarida


    elarkan chirigan o‘ylarni tortib,


    yangrar qafasbandi qushlarnikiday


    dunyolardan nihon bashar faryodi.


    Bu osmon tagida,


    sehrga qodir


    mo‘‘jizalar yurti — osmon tagida


    bashar yuragida bir sog‘inch bordir,


    bordir sog‘inchdan-da


    achchiq haqiqat.


    Ey, shoir,


    basharning dardini olib,


    umrbod xor bo‘lib yashagan shoir,


    faqat sen bilasan — dard girdobida


    yashamoq go‘zaldir,


    yashamoq og‘ir.


    Suv kabi oqarsan — daryolar yonar,


    shamolga do‘narsan — dunyolar yonar.


    Sangin ko‘zlaringni qadarsan sokin,


    gurillab-gurillab yalovlar yonar.


    Quyosh nur sochadi,


    nimaga, kimga?


    Yer uzra aylanar bir pok niyatdan.


    Sog‘inib qaraysan tikonli simga


    o‘ralib yashagan insoniyatga.


    ...Ataylab yopmaysan derazalarni,


    eshiklar ilmog‘in solmaysan atay.


    Tinglab qalbingdagi teran saslarni


    yotasan narsalar aro narsaday.


    Mana, derazalar yopilgan tongda,


    solingan eshikning temir ilmog‘i.


    Bolishing tagida


    qaysi bobongdan


    qolgan vahimaning naqshin pichog‘i...


    


    


    * * *


    

    Agar ucholsaydim


    nur tezligida...


    Nasib bo‘larmikin shu buyuk imkon?


    Sirli titroqlar bor botin sezgimda,


    samoviy mujdalar titrog‘isimon.


    Bir yillik,


    o‘n yillik masofalardan


    ko‘z ochib yumguncha o‘tmak imkoni


    buyuk kelajakning qaysi asrida?


    Og‘rir qay asrni sog‘inib jonim!


    Ko‘zlarim osmonda,


    ma’shug‘in kutib,


    olamdan o‘tayettan bitta odamman.


    Goho shivirlayman yerni unutib:


    «boshqa olamlar bor,


    boshqa olamlar».


    Tilimga chiqmagan iltijolar bor,


    dunyolar titragay agar ko‘rsatsam.


    Shu go‘zal lahzada


    yoqamda nogoh


    jaholat dastini ko‘rdim to‘satdan.


    Qaradim,


    shilimshiq o‘lik dast edi,


    botqoq girvatidan kelgan sas edi,


    xayolning qonini so‘rgan kushanda,


    kallasiz,


    ming qo‘lli makkor kas edi.


    Men axir xayolman,


    nur arqog‘idan


    yuksakka o‘rlagan inson xayoli.


    Yulduzlar jarangi quloqlarimda,


    bag‘rimni kuydirar nurlar shamoli.


    Sezaman,


    dunyolar to‘zoni aro


    buyuk bir hijrondan kuygan odamlar


    moviy bo‘shliqlardan berarlar sado:


    «boshqa olamlar bor


    boshqa olamlar».


    Ey, osmon,


    ey, kadim sirlar maskani,


    orzular iniga do‘ndi ko‘zlarim.


    Lahzaday o‘tarman,


    qolur zaminda


    so‘nggi tilaklarim — so‘nggi so‘zlarim.


    Ey, osmon,


    ey, buyuk oshiqlar yo‘li,


    bag‘ringda hamisha quyoshing bo‘lsin.


    Sening oshiqlaring o‘zingday ulug‘,


    hamisha o‘zingga munosib bo‘lsin.


    


    


    BUDDAGA BIR NAZAR


    


    To‘g‘ri yashamasang, der edi Budda,


    ma’nining mag‘ziga yetgan odamday:


    demak, sening ruhing hali uyquda,


    demak, uzilgansan ulug‘ odamdan.


    Demak, sen qaytarsan


    ming yillar o‘tib,


    bu rub’i maskunga bir jonivor bo‘lib.


    raftorga yarasha bulbul yo to‘ti,


    ojiz bir chuvalchang yoki sor bo‘lib.


    ...Balchiqqa belangan to‘ng‘izni ko‘rdim,


    bir eshshakni ko‘rdim —


    ikki kas mingan.


    Beg‘am kavsh qaytargan ho‘kizni ko‘rdim,


    mehribon it ko‘rdim —


    kuzlari singan.


    G‘ofillarni ko‘rdim —


    nafsoniyatni


    zarq nafsning domiga tashlab xo‘rlagan.


    Jobirlarni ko‘rdim —


    har soniyada


    sayeraga bog‘lab nurni zo‘rlagan.


    Qushday potirlagan


    bir jonim qoldi,


    mingtaydi — barini fido qildim men.


    Fosiq mashvaratga borho dod soldim,


    ming yilcha oldinroq ko‘ra bildim men.


    Bag‘rim bir mahzandir,


    qush afg‘onlarin


    zulmatda o‘ynagan bitta girdob bor.


    Tiyrak ko‘zlari-la azob onlarim


    xotirjam sanagan qattol bir xob bor.


    Butun adolatdan damon so‘z qotib,


    yovar qalblarda kim uyg‘otsa nola,


    bilingkim,


    qaytibdi ming yillar oldin


    qilichlar damiga panj urgan bola.


    Bu xotirjam yuzlar,


    g‘ulom andomlar,


    bu sodda tafakkur, bu talx nisonlar.


    Bu mastlik aralash junun ayemdan


    yuksalib qaragan tamkin insonlar.


    Lojaram qaytarman,


    qo‘zg‘alur xokim,


    jonim omon o‘tsa ibtilolardan,


    bir jobir qolarkan ravzada tokim


    so‘ylarman jovidon ibtidolardan.


    Ko‘zlari chilparchin


    itday qaytarman,


    etarman intiq-zor bo‘lib royiga,


    ming yil o‘tsa hamki xayoloti shan


    insonday qaytolgan inson poyida.


    


    


    * * *


    


    Nechun baxt so‘zini


    aytmaysan maftun,


    nechun ters qaraysan martabalarga.


    Kun bermas qafasdan qochgan bir maymun —


    dushmanni topdim deb mahkamalarga.


    Dosh davri qo‘zg‘alur —


    novaklarini


    bulg‘ab eng qadimiy intiqomlarga.


    Ongning mog‘or bosgan g‘ovaklaridan


    sasigan bod oqar izdihomlarga.


    Baxt — cheksiz yuksaklik,


    baxt cheksiz yo‘ldir,


    yolg‘onga ko‘nmagan tiling bir toshdir.


    Illo, yetganmiding yo‘lning so‘ngiga,


    illo, tekkanmidi yuksakka bonging.


    Qorning to‘q, egning but — ammo maxluqsan.


    Diling och, onging och — insonsan kabir.


    Jaholat kunjida adashgan ruhsan,


    ko‘rlarni uyg‘otgan


    darbadar nabi.


    Kim osmon yuziga qoplagan sipar,


    kim xolis quyoshdan qidirgan g‘oya.


    Xayolot tap-taqir bodiya sifat,


    sug‘ro charxi dunga bormi nihoya.


    Bormi bir nihoya


    bu zaharolud,


    bu sangin nigohlar istilosiga,


    bu morzor xayolot,


    bu mahin zolim,


    bu shaba dillarning istig‘nosiga.


    Bir tundir —


    insonlar jarohatini


    oylar yog‘dusi-la bezagan bir tun.


    Zulmatda bu oddiy so‘zdan tortinib,


    ming yildir o‘y surar sangin Aflotun.


    U ham dushmanmikin,


    sirli halqada —


    kuzlaring tubinda basharning dog‘i.


    Bitta so‘z dilingni kuydirar talxday,


    aytmasang yorug‘dir,


    aytsang — ul yog‘iy.


    Yerdan Mirrixgacha qazgancha lahm,


    xayoling qudratin aylading nisor —


    sendan ming martaba komil bo‘lsa ham


    baxt so‘zin aytmagan


    mavjudotlar bor.


    Ketarsan,


    lahzama-lahza ketarsan,


    qolmish tubanlarda loda savdolar.


    Sezarsan — ortingdan kelar to‘satdan


    o‘zanlarin buzib dalli daryolar.


    


    Tubanda


    sen uchun martabalar yo‘q,


    faqat bor dunyodan ranjigan mal’un —


    toshlar otay desa — mahkamalar yo‘q,


    o‘ltirar pashshasin qo‘rib bir maymun.


    


    


    * * *


    


    Haliyam kech emas,


    hali bor fursat,


    quyosh beminnat nur ulashar hali.


    Hali sahrolarda jon berar suvlar,


    bag‘ri keng mezbonday kechirar zamin.


    Demak, aslo kechmas,


    demak, vaqt bor


    telba daryolarni borib ko‘rishga,


    kaltabin kimsalar dastidan bemor


    dalalar boshida pashsha qo‘rishga.


    O‘ylaylik,


    xotira qolsinmi bizdan


    xo‘rlangan xayolning burdalariday.


    Kesilgan chinorlar — hayotimizdan —


    buyuk davrlarning murdalariday.


    Uzoqroq tikilgin o‘zingga, odam!


    Nechun o‘z-o‘zingni xo‘rlaysan bekor,


    axir, qadimlardan ne dunyolarni


    hayratlarga solgan bitta yuzing bor.


    Haliyam kech emas,


    hali bor fursat.


    ildamroq yurmoqqa tag‘in ilgari.


    O‘ylaylik,


    chordona qurgan bo‘yicha


    bizdan o‘zib ketgan Budda singari.


    Nega men qo‘rqaman moziy sasidan,


    nechun yurgan chog‘i ezilar ko‘nglim?


    Vaqtning shafqatsiz alangasida


    nahotki o‘zimni unutib qo‘ydim.


    Haliyam kech emas,


    hali bor fursat,


    axir, vujuddamas, qalbdadir quvvat.


    Lahzada o‘zingni o‘zingga ko‘rsat.


    ehtimol, bo‘lmaydi ertaga bu vaqt.


    


    


    SHOIRLAR XIYOBONIDA


    


    Har mahin laylida


    jonlanar haykal,


    jon kirar Navoiy hazratlariga.


    Tonggacha dunyoni aylanib qaytar,


    bezib haykallarning hasratlaridan.


    Ayniqsa,


    bahorni xo‘b ko‘rar hazrat,


    jannatday shaharning harir shablari,


    bulduruq shu’lalar yoshartgan ravza


    ancha ravshan qilar nozik ta’blarin.


    Istaklar


    shabiston qavatlarida


    ishqu noz mayidan bo‘lganda luchchak,


    xo‘bro‘ylar zulumot valatlariga


    bargak lablarida tutganda muchchi,


    hazrat dunyo kezar,


    ko‘hsoru yovar


    mazgildan o‘tarkan bamisli sharpa,


    go‘yoki tagida chaqmoq takovar,


    bir kech Hirot jonib,


    bir kecha — Mashhad.


    Doim tonglab qaytar,


    chiqaru taxtga


    tinglar haykallarning hasratlarini.


    Yuragi ezilar bo‘lgancha karaxt —


    oyog‘i yo‘q edi pastdagilarning...


    Ammo osmon yiroq,


    zamin qattiq-da


    tag‘in andomiga qaytar tolg‘inlik.


    Tag‘in xayol surar turgancha tikka,


    hazratni qiynaydi hamon yolg‘izlik.


    


    


    AGAR...


    


    Tuhmatdan yiqilsa


    birorta do‘stim,


    men-chi xilvatlarda berkinib yotsam.


    Bu ham yetmaganday ancha vaqt o‘tib,


    poklikdan so‘ylasam,


    xotira sotsam.


    Yo‘q, bo‘lmas,


    yashardim boshimni egib,


    kezardim umrbod yurtma-yurt oshib.


    Odamzot ko‘ziga qarolmasam tik,


    ko‘ksimga osilgan bo‘lardi boshim.


    Yo‘q, yo‘q, yo‘q...


    Albatta birga bo‘lardim


    tamug‘ malaylari ishga tushgan choq.


    Do‘stim-la yonma-yon turib o‘lardim,


    ehtimol, o‘lardim undan oldinroq.


    


    


    * * *


    


    Titroq sezdingmi hech


    bir shum lahzada —


    xatar-la yuzma-yuz turgan chog‘ingda.


    Tubsiz jar labida oniy larzadan


    titrab kelganmidi joning og‘zingga.


    Nopoklar poklarga qilganda tuhmat,


    titramay aytdingmi keskir so‘zingni.


    Bolangning yodiga ne qilding tuhfa,


    asrab qololdingmi o‘zing o‘zingni?!


    Qaltis lahzalar bor —


    dosh bermak mushkul,


    biroq chidaganlar tirik xotirda,


    goho elitarlar — nafasi mushkin,


    goho ko‘rinarlar ko‘zingga tig‘day.


    Osmondan kelganda tuban odamlar —


    biri chinorkesar,


    biri kesar til.


    Butun qilmishlarin qarasang jamlab,


    namoyon bo‘ladi suvrati qotil.


    Qaltis lahzalar yo‘q,


    qaltis umr bor,


    mo‘r-malax nom aro yolg‘iz noming bor.


    Lahzada titroqqa aylanib tursang,


    demakki, ichingda bitta xoin bor.


    O‘ldir,


    ichingdagi xoinni o‘ldir,


    volida ko‘ziga boqishdan avval,


    ma’shuqa qo‘ynida yotishdan avval,


    zulmat ummoniga botishdan avval.


    Yo‘ldir bu,


    nafsning botqog‘i emas,


    qilichning damiday chaqnagan yo‘ldir.


    Bu yo‘lga yuzingni burishdan avval,


    o‘ldir, ichingdagi xoinni o‘ldir.


    


    


    MASLAHAT


    


    O‘lmas Koshchey kabi bu jaholatning


    mingta kallasi bor,


    vujudi — bitta.


    Qarang, erinmasdan bu kasofatning


    kallalarin chopar o‘jar yigitlar.


    Ertaklar qo‘zg‘olar,


    ko‘hna uzlatdan


    vazmin sado berar asotirlarim.


    Sangin dahmalardan faylasuflar ham


    boshini ko‘tarar xavotirlanib.


    Eh, o‘jar yigitlar,


    vujud quvvatin


    bu jirkanch maxluqqa sarflab netarsiz


    Nechun ko‘zlaringiz ko‘rar suvratni,


    siyratning mag‘ziga qachon yetarsiz?


    Aylanmang jaholat tevaragida.


    jaholatning joni boshka joydadir.


    Koshcheyning joniday dengiz tagida,


    balki Zuhaldadir,


    balki oydadir.


    Ko‘ngilning ko‘zi-la ko‘ring olamni,


    jaholat makridan qolmang aldanib.


    Kitobga muk tushib yotgan boladay,


    kallani ishlating,


    faqat kallani.


    


    


    LODA HAZRATI OLIYLARIGA


    


    Yovuz devlarimni uxlatdim zo‘rg‘a.

    Necha yuz ming yillar o‘tdi oradan,

    nihoyat dilimning suvratin ko‘rdim,

    nihoyat ortimda kdtdi qora rang.

    Nihoyat tosh kabi

    uxlar devlarim,


    koinot sirlari xushdir yurakka.

    Devlarim butunlay uyg‘onmasin deb,

    lahza poyasindan yurdim yurakka.

    Ne asr zulmatning tubida yotgan

    ko‘zlarim qamashdi o‘tkir ziyodan.

    Nechun qitiqlaysan endi dong qotgan

    yovuz devlarimning poyini, Loda...


    


    


    * * *


    


    Bolalar tobora o‘sar serzarda,


    dimoqlarni yorgan havolarga mos.


    Kattaroq ochilsin barcha deraza,


    shamollatish kerak


    dunyoni bir oz.


    Bir dunyo chayqalar


    charxga sig‘masdan,


    yog‘du tirqishlardan mo‘ralaydi zor.


    Barcha derazasi qattiq mixlangan


    ma’vodan yuksakroq ma’volar ham bor.


    Toza havo bo‘lsa,


    yog‘du bo‘lsa mo‘l,


    bolalar sog‘ o‘sar, derlar eskilar.


    Nechun qorong‘ida tebranar do‘q-do‘q


    oy kabi bolalar yotgan beshiklar.


    Ochib tashlang axir,


    nechun nur mayin


    to‘sgan tuynuklarda iflos lattalar.


    Norozi bosh chayqar,


    yoshlarni koyib,


    shamollab qolishdan qo‘rqqan kattalar


    ...Minglab qorachiqlar


    yaltirar yovuz,


    dadil oldga chiqar serzardalari —


    qorong‘ida toshlar yaraqlar sovuq —


    chil-chil sinar


    dunyo derazalari.


    


    


    * * *


    


    Tunov kun


    bir keksa sallotni ko‘rdim,


    kuyunib so‘yladi dardini boshdan,


    mana, biz ko‘rganmiz yovlarning zo‘rin,


    nimani ko‘ribdi hozirgi yoshlar.


    Og‘ringan bo‘lsam-da


    xo‘shlashdim xursand,


    o‘yladim qaniydi ochiq bo‘lsa jang.


    Mo‘r-malax bo‘lsa-da qarshingda tursa,


    bir gal yovlar otsa,


    bir gal sen otsang.


    Lek ko‘zga ko‘rinmas bugungi yovlar,


    kiyganday sehrli do‘ppi yo qalpoq.


    Himoya qilolmas betoniy dovlar,


    qadaming qarichlab o‘lcharlar har choq.


    Na gumbir-gumbiru


    na qarsa-qursa,


    faqat shivir-shivir sinaydi doshing.


    Ko‘rinmas kuch borday guyo har fursat


    tirik nishon bo‘lur zarblarga boshing.


    Faqat visir-visir...


    uydan ko‘chaga


    chiqishing bilanoq ostona hatlab,


    turli idoraga mavhum «tochka»dan


    yog‘ila boshlaydi yumaloq xatlar.


    Kimgadir qo‘lingni cho‘zganing uchun,


    kimdandir yulingda o‘zganing uchun,


    tag‘in bir oz g‘amgin ko‘zlaring uchun


    yog‘ila boshlaydi yumaloq xatlar.


    Yov degan mard bo‘lsa...


    Ammo nomard ko‘p,


    seni ruhan yakson qilmoq maqsadi.


    Qay bir burchaklarda sevinarlar xo‘b,


    jo‘mard do‘stlaringni zor-zor qaqshatib.


    Bu jangda og‘irroq —


    o‘lchab har qadam,


    panadan zarb bermoq nomard harbidir.


    Shundan aylanasan sirli halqada


    qafasda quturgan yo‘lbars kabi jim.


    


    


    AYTAR SO‘ZIM


    


    Urush xudolari sochganda o‘lim,


    o‘qlar yer bag‘irlab uchganda daydib,


    xoinlar so‘yladi yerga bosh qo‘yib,


    «boshingni ko‘tarma,


    ko‘tarma hargiz».


    Xatar o‘tdi-ketdi,


    yovlar yengildi,


    mardlar-da tin oldi dardlari arib.


    Biroq, xoinlarning qaddi egildi,


    boshin ko‘tarolmay qoldilar hargiz.


    Vaqt o‘tib, xayellar bo‘lganda vayron,


    qalblarni buzganda soxta noiblar,


    tag‘in haq so‘zini aytolmay hayron —


    bosh ko‘tarmay yetdi


    faqat xoinlar.


    Tuhmat toshi tegdi qaysi bir mardga,


    aytayin dunyoning qay bir toshini.


    Bilmadim,


    uchragan ular qay dardga,


    nechun ko‘tarolmas hamon boshini?


    Bir murtad mustabid,


    bir jobir qattol


    qatag‘on qilganda ne pok saslarni,


    nechun aytmadilar «bu ishing xato»,


    nechun cho‘zmadilar kuchli dastlarin.


    Bugun yer tagidai qadab ko‘zlarin,


    ko‘ksin haqiqat deb yirtgan odamga,


    «boshingni ko‘tarma» degan so‘zlarni


    in’om qiladilar nechun olamga?


    Goh to‘rga chiqarlar,


    boshlari quyi,


    uh, parvarish ko‘rgan yuzlar qizargan.


    Boshimni ko‘tarib,


    so‘ylarman kuyib,


    nechun, nechun ular hamon izzatda?!


    


    


    KATTA KUN


    


    Bu qanday kun o‘zi,


    qanday kun o‘zi,


    hattoki mushuklar, itlar ishshaydi.


    Soxta qahramonlar ketdilar to‘zib,


    yolg‘on daholarning og‘zi qiyshaydi.


    Elning boshiman deb yurgan kaslarda


    bosh o‘zi yo‘qligi xo‘b bo‘ldi ayon.


    Pokiza ko‘ringan ne-ne dastlardan


    parron bir yog‘duda yolqinlandi qon.


    Bu qanday kun o‘zi,


    qanday kun o‘zi,


    joy-joyiga qo‘yar hamma narsani,


    qay bir munofiqning o‘ynatib ko‘zin,


    bir necha yuziga tortar tarsaki.


    Chekka-chekkalarda qilgancha g‘iybat,


    ishratni omol deb bilgan o‘ysizlar


    qo‘ymijoz bu elning tili yo‘q derdi,


    og‘zingni och elim,


    ko‘rib qo‘ysinlar.


    Filodim bu kunning sasin eshitib,


    soxtalar zirillar — panoh topilmas.


    Narhi ko‘tarilar sichqon teshigin,


    hayratdan og‘izlar endi yopilmas.


    Ey, dilim,


    dunyodan ozurda bo‘lma,


    kelajak kunlarga ishonmoq xo‘bdir.


    Bitta katta kunni ko‘rding hozircha,


    bu elning kattakon kunlari ko‘pdir.


    


    


    ELLIKKA KIRGAN ODAM


    


    Bir nechta yuzi bor...


    Xatar chog‘ida


    yuzin almashtirar xuddi terlikday,


    ziyon-zahmat ko‘rmay — bahor bog‘iday —


    bir kun kirib keldi ellikka.


    Mana, u o‘ltirar...


    Ko‘zlari gullab,


    yuzlari qip-qizil yangi olmaday,


    Hisob-kitob qilar, do‘ndirar pulga,


    u yetmagan biror narsa qolmadi.


    Hammasi joyida


    qaltis paytlari


    yuzin almashtirib ulgurar zo‘rg‘a,


    faqat bitta yuz-la xavfu xatarni


    bosib kelayotgan yoshlardan qo‘rqar.


    Uningcha ro‘y berar adolatsizlik,


    yoshlar o‘ta xavfli,


    tag‘in betamiz.


    Qizg‘anib gapirar, «nahotki, endi


    dunyoni shularga tashlab ketamiz».


    O‘h-h, qandoq azob bu,


    sho‘rlikka qarab,


    o‘zimni sezaman boshqa yerlikday.


    Qanday ustomonlik,


    qandoq jasorat —


    shu holda bemalol kirmoq ellikka.


    

  


  
    - RIVOYATLAR -


    


    ODDIY VAZIFA


    (Zamonaviy ertak)


    


    Kuydirilgan


    uchli xodada


    yovuz devning ko‘zlarin o‘ymoq.


    Itga — so‘ngak,


    it oldidagi


    xashakni ot oldiga qo‘ymoq.


    Bor-yo‘g‘i shu,


    chindanam jo‘n-a,


    ammo o‘lmak kabi mushkuldir.


    Sheriklarim bu holga ko‘ngan —


    qulligini bilmagan quldir.


    Sheriklarim,


    o‘h, sheriklarim,


    bari so‘zlar o‘zimga qarshi,


    ne qilasan g‘alvani tarib,


    bizga o‘zi shundog‘am yaxshi.


    Ketaymikin deyman gohida


    tosh asriga bag‘rim vayrona.


    Qo‘zg‘alsalar zora ohimdan


    odamzotdan qolgan hayvonlar.


    Qolganmikin biror kentavr


    yoki biron sho‘rlik gorilla.


    Ot sho‘rlikka bo‘ldi-ku jabr,


    it bechora tinsiz arillar.


    Uyg‘onar dev,


    ne go‘zal qushlar


    dimog‘ida ingrab qaynaydi.


    Sheriklarim birma-bir ushlab,


    ochqagan dev rosa chaynaydi.


    Bir amallab qochaman o‘zim,


    yashrinaman allaqaydadir.


    Ancha vaqt darbadar to‘zib,


    qaytib keldim dunyo aylanib.


    Qoratog‘day uxlab yotar dev,


    it va ot ham o‘sha holida,


    qichqiraman, sheriklarim deb,


    sado kelmas —


    boshlar solingan.


    Uxlayotgan devning yonida


    boshqa guruh yashar semirib.


    Chirik xashak — itning oldida,


    tulpor esa — so‘ngak kemirib.


    Ayni payti, deyman ularga,


    bari so‘zlar o‘zimga qarshi, —


    toshingni ter,


    bu dev uxlagan,


    bizga o‘zi shundog‘am yaxshi.


    Eh, galvarslar,


    eh, galvarslar-ey,


    to‘nkalarday og‘ir va garang


    Qaratog‘day uxlab yotar dev.


    Ot depsinar,


    it esa — hang, hang...


    


    Holdan toydim,


    hushimdan ozdim,


    jon olar chog‘ g‘olib tushkunlik,


    so‘ng so‘zimni qonim-la yozdim,


    toshtaxtaga yozdim ushbuni:


    «Ishonaman,


    bir kun dev o‘lar,


    jarga qular so‘qir holida,


    ot xashagi oxurda bo‘lar,


    so‘ngak bo‘lar itning oldida.


    Og‘ir bo‘lur endigi razm,


    bu jaholat,


    bu devni qo‘ygin.


    Eng avvalo, qattol, berahm


    galvarslarning ko‘zini o‘ygin».


    


    


    IKKI DO‘ST


    


    Bir kuni ikki baxtsiz

    bezib moli hulyodan,

    shaylanibdi baxt izlab

    baxtiqaro dunyodan.

    So‘ylashibdi ushlab non:

    «mudom birga bo‘larmiz,

    baxtli bo‘lsak — yonma-yon,

    o‘lsak, birga o‘larmiz».

    Xullas, xuddi ertakday —

    zumda bitar kamu ko‘st.

    Yuk bo‘lib bir eshshakka,

    yo‘lga chiqar ikki do‘st.


    


    U zamonlar yo‘llar ham

    o‘nqir-cho‘nqir, tosh ekan.

    Ikkala do‘st kambag‘al,

    soddadil ham yosh ekan.

    O‘ylashibdi baxt haqda,

    bahor-da yoz bo‘libdi.

    Kuyib yotgan bir dashtda

    sho‘rlik eshshak o‘lipti.

    So‘ylashibdi ushlab non:

    «mudom birga bo‘larmiz,

    baxtli bo‘lsak — yonma-yon,

    o‘lsak, birga o‘larmiz».

    Do‘stlar yayov yo‘l bosib,

    ne-ne dovon, qir oshar.

    Yozning yorqin libosin,

    kuydiribdi quyosh ham.

    Bo‘shab qopti xurjunlar,

    ko‘zlari ham go‘layib,

    bod uchirgan yulg‘unday

    sudralishar sulayib.

    Shundayam icharlar ont:

    «mudom birga bo‘larmiz,

    baxtli bo‘lsak — yonma-yon,

    o‘lsak, birga o‘larmiz».


    


    Kun botay degan choqda

    bir manzilga yetdilar.

    Bars izlarin so‘qmoqda

    ko‘rib titrab ketdilar.

    Yangigina edi izlar,

    kelgancha so‘l tomondan

    tor so‘qmoqdan, shubhasiz,

    ketgan edi dovonga.

    Balandlik bor so‘l yoqda,

    o‘ngda esa — tubsiz jar,

    xatarli, qaltis rohda

    titrar ikki birodar.


    


    Birovi der ko‘p o‘ylab,

    ochmiz, sira mador yo‘q,

    bizni yo‘lbars yeb qo‘ysa,

    qo‘y, deguvchi sado yo‘q.

    Yaxshisi, es borida,

    jonni asrab qolaylik,

    anov tog‘ning g‘orida

    shu kecha dam olaylik.


    


    Boshqasi der, ko‘p o‘ylab:

    ochmiz, sira, mador yo‘q,

    bizni yo‘lbars yeb qo‘ysa,

    qo‘y, deguvchi sado yo‘q.

    Biroq g‘orda nima bor,

    qordan bo‘lak nima bor,

    ochlik, qo‘rquv, o‘limdan,

    ordan bo‘lak nima bor?


    


    Birovi der, qo‘ysang-chi,

    shundoq o‘lmoq sharafmi.

    Qaragin, deb ko‘rsatar

    bars kelgan so‘l tarafni.

    Ko‘nglim sezar, shu yoqda

    bir makon bor qandaydir.

    och yo‘lbars ham o‘shoqdan

    o‘lja olib qaytgandir.


    


    Boshqasi der, birodar,

    bu gaplarni qo‘yaylik,

    barsga duch kelsak agar,

    qarqiratib so‘yaylik.

    Ko‘nglim sezar, dovonda


    biron kulba, qishloq bor,

    dimog‘imga bo‘y kelar —

    olov, bo‘za, pishloq bor.

    Bahslashadi ikkovlon,

    gezargancha lablari.

    Turmaydilar yonma-yon,

    qovushmaydi gaplari.

    Xullas, biri dovonga —

    ketdi yo‘lbars izidan.

    Yo‘lbars kelgan tomonga

    biri ketdi g‘izillab...


    


    Vaqt o‘tar,

    kun yorishar

    olamni shod etgani.

    Turar dovon boshida

    bars izidan ketgani.

    O‘ng tarafda qishloq bor,

    xuddi o‘zi aytganday.

    Yo‘lbars esa so‘l yoqdan

    orqasiga qaytgandi...

    Shamol urar dimoqqa

    non va olov hidlarin.

    Hura boshlar yiroqdan

    qishloqning dov itlari.

    O‘ngga yurar,

    eslar ammo:


    «mudom birga bo‘larmiz,

    baxtli bo‘lsak — yonma-yon,

    o‘lsak, birga o‘larmiz».

    Mard emasmi,

    po‘stinsiz,


    tursa hamki izillab,

    o‘ylab sho‘rlik do‘stini,

    qaytadi bars izidan.

    Bir gap qolgan azaldan,

    bir donishmand aytganmish:

    bars ov qilar mahalda

    bitta yo‘ldan aylanmish...


    


    ...Mana, kenglik ochilib,

    nogoh hushin yo‘qotar.

    Ko‘z o‘ngida sochilib,

    so‘lga yurgan do‘st yotar...

    Ey, voh,


    qanday yovuz dars,

    turar do‘stdan ayrilib.

    O‘ljasiga yovuz bars

    qaramasdi qayrilib...

    Qizg‘ish qorda bemador

    yotarkan bars cho‘zilib,

    tik qaraydi bemalol

    tirik odam ko‘ziga.

    Bir-birining sabrini

    birzum sinov etarlar.

    So‘ng jimgina qayrilib,

    o‘z yo‘liga ketarlar.


    


    Shundoq qilib jo‘mardga

    jo‘mardlar teng bo‘ladi.

    Xulosa shu, yo‘lbarsga

    qo‘rqoqlar yem bo‘ladi.


    


    


    BIR MING BIR YUZ BIR SHOIR


    


    Yurtdan omad yuz burmish,


    shoh saroyi — sukutgoh.


    Kecha-kunduz o‘y surmish


    adolatli, dono shoh.


    Yurt to‘libdi gadoyga,


    el ahvoli og‘irdir.


    Shunday choqda saroyga


    qasidalar yog‘ilmish.


    Bari to‘la hamd-sano,


    bari yolg‘on, g‘amzada.


    Tinglayverib tasanno,


    shoh bo‘libdi darg‘azab.


    Vaziriga, bermay sir,


    bir kun kulib dono shoh,


    buyuribdi, qani bil,


    yurtda necha shoir bor.


    


    Jarchilar ishlapti soz,


    biror lahza olmay dam.


    Yurtning barcha xushovoz


    shoirlari bo‘pti jam.


    Vazir, — ulug‘ shohim, — der,


    ta’zim qilib muloyim, —


    yurtingizda bor ekan


    bir ming bir yuz bir shoir.


    Vazirdan kulibdi shoh


    ham tag‘in jahli kepti.


    Shoirlarni hoziroq


    zindonga tashla, depti.


    


    Bir yil o‘tib oradan,


    shoh so‘rapti vazirdan,


    bilgin, baxtiqoralar


    she’r yozarmi hali ham.


    Vazir zindon aylanib,


    shohga bir so‘z aytibdi,


    mingta shoir, naylayin,


    she’r yozishdan qaytibdi.


    Qolganlari sham tutib,


    kezib xuddi bemorday,


    bor olamni unutib,


    yozmish hatto devorga.


    Shoh kulibdi miyiqda:


    ming shoirni ozod qil,


    qolganlarin siylagin,


    ne istasa, bajo qil.


    Ko‘chir saroy bog‘iga,


    mayli, sinov bahona,


    biror yil bu shoirlar


    yashab ko‘rsin shohona.


    


    Yil o‘tibdi,


    dono shoh


    debdi bir kun vazirga:


    bahra olsak bugunoq


    shoirlarning nazmidan.


    Barcha shoir jam bo‘pti,


    davra hangu mang bo‘pti,


    yuzta po‘rim shoirning


    og‘ir boshi xam bo‘pti.


    Turar faqat bir shoir,


    turar shohga tik qarab,


    bir taraf bo‘pti dunyo,


    shoir esa — bir taraf.


    She’r aytganda qilviri,


    imonsizlar titrabdi.


    El dardini bilmagan


    vijdonsizlar titrabdi.


    


    Qolmapti el armoni,


    sho‘rishlardan aytibdi.


    Zumda haqsiz dunyoni


    bir aylanib qaytibdi.


    Titrabdi dov ovozdan


    saltanatning sadlari,


    guldirabdi ravoqlar,


    ko‘payibdi darzlari...


    Dudoqlardan uchar oh,


    jimlik cho‘kar qasrga.


    G‘olibona so‘ylar shoh


    o‘sal bo‘lgan vazirga:


    bir paytlar shoshilib,


    menga xato so‘ylarding,


    yig‘sam barcha shoirni,


    ishonar, deb o‘ylading.


    Ammo vazir


    ko‘p bekor


    shoirlarning hisobi.


    Yurtda bitta shoir bor


    mana, senga isboti:


    mingta shoir shunchaki


    she’r yozardi ermakka,


    injiq qalbning kundalik


    nafsiga dam bermakka.


    Mana, zindon bahona


    sinab ko‘rdik kuchini,


    bir yildayoq zindonda


    ma’lum bo‘ldi puchligi.


    


    Yuzta shoir taqdirdan


    alamzada she’r yozgan,


    iste’dodni tahqirlab,


    izzat-obro‘ deb yozgan.


    Berdim unvon, e’tibor,


    tillo qildim toshlarin,


    mana, bari bo‘ldi xor,


    quyi soldi boshlarin.


    


    Biroq bitta shoir bor,


    turlanmagay har joyda,


    aslo o‘zin qilmas xor,


    zindonda ham saroyda.


    Azaliy ishq, nafratdan


    aytmoq unga joizdir.


    Saltanatni g‘aflatdan


    ogoh qilgan shoirdir.


    Demak, vazir, unutma,


    bir umrga eslab qol,


    bundan buyon bu yurtda


    bir shoiru bir shoh bor.


    


    Shundoq qilib xayolga


    berilar shoh nihoyat.


    Xuddi mana shu joyda


    tamom bo‘lar rivoyat.


    Xo‘sh, shoir-chi, qayerda,


    shoh yo mehr qo‘ydimi?


    Biron makr tayyorlab,


    qarqiratib so‘ydimi?


    


    Keling, endi oh urib,


    yarashar bir jilmaysak.


    Ne qilaylik, oxirin


    hanuzgacha bilmasak...


    


    


    SAVDOGAR VA TO‘TIQUSH


    


    Qushlarni suyardi savdogar azal,

    shundan topar edi ko‘ngil xushini.

    Hamma qushlaridan ko‘rardi afzal

    odamday gapirgan to‘tiqushini.

    Yana bir ermagi tijorat edi,

    tevalar ko‘zg‘olib qoldi bir nahor.

    Savdogar qafasband to‘tiga dedi:

    «Hind sori borurman,

    ne tilaging bor?»

    «Ey saxovatli zot,

    ko‘nglim xo‘b chog‘dir,

    birinchi tilagim — sog‘-salomat qayt,

    ikkinchi tilagim — palon bog‘dagi

    to‘tilar qavmiga mendan salom ayt».


    


    Yil o‘tdi.


    Safardan qaytar mahalda


    karvon to‘ti aytgan makondan o‘tdi.


    Bir kavsar edi-da,


    tovlanib la’lday


    shoxlarda tizilmish minglagan to‘ti.


    Xushfe’llik hamisha kerakli xislat.


    avval salom aytdi,


    andin so‘ng kalom:


    «Turon bog‘larindan bir to‘ti sizga


    kamina orqali yo‘lladi salom».


    Havo to‘lqinlandi cheksiz ohlardan,


    nogoh g‘uj og‘ochlar to‘lg‘ondi og‘ir —


    to‘tilar to‘kildi zumrad shoxlardan,


    rangin shu’lalarday


    to‘kildi bir-bir.


    


    Bu holdan ko‘zg‘alib qoldi tevalar.


    savdogar qayg‘urib-qayg‘urib qaytar.


    Bu yomon xabarni


    sho‘rlik bevatan —


    yo‘l qarab o‘ltirgan to‘tiga aytar.


    Ey voh,


    bu qandayin ko‘rgilik bo‘ldi,


    savdogar hayratda —


    o‘ngimi yo tush —


    bu yomon xabardan to‘tiqush o‘ldi,


    o‘ldi saroyini bezab turgan qush.


    Savdogar bo‘zladi,


    bo‘zladi yomon,


    ko‘nglini bezagan qushni yo‘qotdi.


    Qafasning eshigin ochgani zamon


    o‘lgan qush o‘zini osmonga otdi.


    «Ey saxovatli zot,


    kechirgil meni,


    qushlarning tilini faqat qush bilgay.


    Ularning bir sirin ochayin endi —


    biri bandi bo‘lsa, bari yiqilgay...»


    


    ...Shu-shu uzlat qilib,


    haqqa yetganday,


    haliyam ko‘ngliga sig‘may hatto zar,


    ushbu voqeani o‘tgan-ketganga


    gapirib yurarmish xushfe’l savdogar.


    


    


    G‘OYIB BO‘LGAN BOSHSIZ


    


    Kursiga yopishib qolgan boshliqqa


    boshsiz kirib keldi —


    kiyganday piyma —


    burnini qoqarkan ulkan yoshliqqa,


    boshliq po‘ng‘illadi:


    Parfiya nima?


    Boshsiz talmovsirar,


    qarar anqayib


    go‘yo yetti qavat yerning tagidan.


    Miyasin qoqarkan boshliq baqrayib,


    tag‘in po‘ng‘illadi:


    Parfiya nima?


    Parfiya... Parfiya...


    boshsiz shivirlar;


    biror matah bo‘lsa kerak-da noyob.


    Kursidan nimadir asta g‘imirlab,


    buyurar, kechgacha parfiyani top.


    Boshsiz qullik qilib,


    uzmay turib ko‘z,


    chiqarkan boshliqning mahkamasidan,


    tanish bir juvonning ismiday bu so‘z


    tinmay aylanadi xom kallasida:


    Alyo, bu bazami,


    ...vich ...vich so‘rovdi,


    birorta parfiya topilarmikin?!


    Alyo, bu bozorqo‘m,


    o‘rtaq Nurovmi,


    silarda parfiya sotilarmikin?!


    Parfiya... parfiya...


    pildirar boshsiz,


    tanish-bilishlardan so‘rar suykalib.


    Kiftin qisganlarga der, hali yoshsiz,


    parfiya neligin bilmaysiz hali.


    Qo‘shnisin uchratar,


    kulgili holda


    ko‘chadan borarkan terlab, zing‘illab.


    Ne izlab yuribsiz, degan savolga,


    ha, shu parfiyani, dedi ming‘irlab.


    E, qo‘ying hazilni, —


    qo‘shnisi kular, —


    bu qurg‘urni topish o‘zi qiyin-da.


    Boshsizga jon kirar,


    tinmay uh-uhlab,


    qanchaga bo‘lsayam...


    qo‘llang, der chindan.


    Qo‘shnisi qichqirar


    kulib naridan:


    Parfiya qadimgi davlatning nomi.


    Go‘yo yetti qavat yerning qa’ridan.


    nes bo‘lib chaqchayar odamning xomi.


    ...Shu-shu g‘oyib bo‘ldi


    shahardan boshsiz,


    birov, o‘tdi, desa,


    birov der, ko‘chdi.


    Xullas, bu dunyodan kallasiz, yoshsiz


    kimsaning ovozi butunlay o‘chdi.


    Xo‘sh, qayga ketdiykin


    boshsiz yelkali?


    Davomin o‘zicha to‘qisin har kim.


    Chindan Parfiyani olib kelgani


    qadimgi zamonga


    ketgandir balkim.


    


    


    HANGOMA


    


    Yoz kuni,


    katta yo‘l.


    Go‘zal alanglar


    go‘yoki nimadir yetmayotganday.


    Quyosh imillaydi,


    go‘zalni ko‘rib,


    go‘yoki atayin ketmayotganday.


    Go‘zal orolanar,


    lablarin bo‘yar,


    qiyiq ko‘zlariga suradi surma.


    Chakkada bir dasta sadarayhoni,


    tirnog‘i bo‘yalgan qo‘lida jurnal.


    Munchalar ko‘rkamdir supermoshinlar:


    oq, qizil, ko‘k, sariq, jigarrang, moviy...


    Qilichday yigitlar bir zumga to‘xtar,


    go‘zalga tikilib juda ijobiy...


    Oq mashina to‘xtar: “Oyimqiz, ketdik”.


    oyimqiz bo‘yalgan lablarin burar.


    Yashili to‘xtaydi: “Oppoq qiz, e hayy”.


    Oppoq qiz qaramas —


    go‘yo o‘y surar.


    Yarqirab to‘xtaydi qizili, mana:


    “Gaplashib ketaylik, e mayli, attang”.


    Tovlanib to‘xtaydi moviy ranglisi:


    “Muncha chiroylisan, joningdan akang”.


    Bariga noz-firoq,


    karashma qilar,


    go‘yo mana, hozir yo‘laydiganday.


    Barini kuydirib, mazaxlab qolar,


    go‘yo bir shahzoda keladiganday.


    Quyosh ketib qoldi zerikkanidan,


    bunday lanj tomosha yoqmadi chog‘i.


    O‘tar kulrang, nosrang, qora moshinlar,


    ko‘rinay demasdi ammo zo‘rrog‘i.


    Endi nur o‘ynamas sho‘x ko‘zlarida,


    birpasda olam ham qoldi torayib.


    Oy chiqqan mahali


    silkinib, tutab,


    bir balo ko‘rindi ko‘zga qorayib.


    Go‘zal qo‘l ko‘tarar o‘zidan o‘zi,


    oldingi o‘ringa o‘tirar shoshib.


    Haydovchi keksaydi,


    tag‘in ko‘saydi,


    kal ham garang edi, sharpaydi ojiz.


    Na iloj,


    ketish ham kerak edi-da,


    lablari so‘ligan: yuzida — surma,


    o‘yida oq, sariq, ko‘k, qizil, moviy,


    xinoli qo‘lida ezilgan jurnal...


    


    


    OVCHILAR


    


    Qirchillagan yigitlar

    qo‘msab ovning gashtini,

    mast otlarni o‘ynatib,

    kezar dala-dashtlarni.


    


    Kun nayzaga kelganda

    rosa terga botdilar,

    goho quyon, goh chittak,

    goho chumchuq otdilar.


    


    Ammo bunday ermakdan

    ko‘ngillari to‘lmadi.

    Qaytishdi kun botarda -

    «bo‘lmadi ov, bo‘lmadi».


    


    Ovchilardan kulganday

    bo‘lardi tog‘ toshlari.

    Qaytar edi sho‘rliklar

    quyi egib boshlarin.


    


    Mana, nogoh ovchilar

    hayratdan lol qaraydi:

    jannatday bir makonda

    tuman qushlar sayraydi.


    


    Gala-gala tustovuqlar,

    kiyik uynar sayhonda,

    sado berar kakliklar,

    g‘ozlar uchar osmonda.


    


    Ovchilar voh deyishar,

    «voh» deyishar o‘rtanib,

    miltiqlari bor edi-yu,

    sob bo‘lgandi o‘qlari...


    


    


    YO‘LBARS


    


    Mangu qochar,

    qochar tog‘lardan,

    o‘rmonlardan, changal, to‘qaydan.

    Dunyoda ko‘p yashagani yo‘q,

    ammo buncha dushmani qaydan?

    Sho‘rlik yo‘lbars

    qayga qochmasin

    faqat ovchi yo‘lini to‘sdi.

    U hech qachon qochmasdi, ammo

    o‘ziga ham yoqardi po‘stin.


    

  


  
    - QOP-QORA CHECHAKLAR -


    


    QO‘SHIMCHA QO‘RIQ


    


    Qurshovda

    yurtimning qabristonlari,

    qabrlar og‘zida to‘xtagan paxta,

    go‘yo sho‘rliklarning arzon jonlarin

    qutqarib qolganday milyonlab lahad.

    Sho‘rliklar

    bir umr yomg‘ir, qor kechib,

    faqat qabrlardan halovat topdi.

    Uyaldim tunov kun ko‘ylagim yechib,

    paxta ekilmagan badanim qopti.

    Men ham go‘l odamman,


    birgad ukalar,

    poshsholar uxlasin deyman xotirjam,

    mengayam ozgina bering shu darddan,

    endi paxta eking badanimga ham.

    Faqat badanimga ishlatmang kimyo,

    kimyo kirib bo‘lgan xonu monimga,

    butifos, kataran,

    qisqasi, sonming

    zaharli dorilar oqar qonimda.

    Qo‘rqmasdan ekvoring,

    tezroq borasiz

    yuqori belgilab bergan mo‘ljalga,

    paxta ochilganda hech bir dorisiz

    barglarin to‘kvorar

    esli go‘zalar.


    


    


    TUHMAT


    


    Kecha o‘g‘ri bo‘ldi,

    bugun vahshiydir,

    endi butun dunyo bilar bu haqda.

    Qanday mo‘min edi,

    qanday yaxshiydi

    anqayib jimgina terganda paxta.

    Qayta qurish o‘zi chiqdi qaydanam? —

    yuksak qal’alardan boqqan o‘g‘rilar

    ulkan mamlakatning butun aybini

    sodda o‘zbeklarga qo‘ydi to‘g‘rilab.

    Shunda buyuk dengiz chayqalib ketdi,

    maydonlarni bosdi bir yuvosh zulmat.

    Shoirlar uyg‘ota olmagan elni

    uyg‘otib yubordi malomat, tuhmat.

    Kecha o‘g‘ri bo‘ldi,


    bugun vahshiydir,

    bo‘htonga ko‘milib turar asabiy.

    O‘zin maydonlarga sig‘dira olmas,

    bolalar qoniga o‘tar g‘azabi.

    Yaxshilik tug‘adi, yomonlik ham goh,

    bo‘lmasa ozgina qo‘ysalar maqtab,

    bugun ham sahardan qaro shomgacha

    jimgina iljayib terardi paxta.


    


    


    UYQU


    


    Xaloyiq ishondi,

    ko‘zyoshdan iydi,

    aybdor boltamas,

    aybdor kunda.

    Qasosin olmoqdan o‘zini tiydi

    jallodlar niqobi yirtilgan kunda.

    Qon qo‘lida suzar bedod saltanat,

    barcha tafsilotin, qani, kim yodlar?

    Bu sodda xaloyiq muncha aldanar,

    pixillab kuladi endi jallodlar.

    O‘tar oshkoralik hash-pash deguncha,

    kelajak ko‘rsatar kim kular, yig‘lar,

    milyon ayg‘oqchilar dalil terguncha

    qayralib tursa, bas,

    isfahon tig‘lar.



    Qaydadir

    bulbullar toliqib sayrar,

    havoda uchganday milyon maloyik.

    Bir chetda jallodlar tig‘larin qayrar,

    uyquni uradi sho‘rlik xaloyiq.


    


    


    BATTOL ORZUSI


    


    Xalaqit beradi


    hamisha bu vaqt,

    bemalol ishlashga qo‘ymas bizlarni.

    Qancha cho‘lponlarni otuvdik paq-paq,

    zo‘rg‘a yashirgandik qonli izlarni...

    Ammo vaqt ochvordi...

    biz gumdon qilgan

    hozircha... o‘ttiq-qirq milyonta murda

    sodda — go‘l xalqlarga ji-i-nday teshilgan

    kalla chanoqlarin ko‘rsatib turar.

    Xo‘sh, muncha vahima...


    axir siyosat

    vaqti-vaqti bitan qon talab qilar,

    axir hurfikrlik degan riyozat

    har qanday davlatni yiqita bilar.

    Insonparvarlikdan qaytganimiz yo‘q,

    haliyam toshlarni kesar boltamiz.

    Agar kerak bo‘lsa,

    o‘qlarimiz ko‘p,

    hammani bir boshdan paq-paq otamiz.

    Cho‘lpon-po‘lpon deysiz,

    ishimiz katta,

    tarixga sig‘masdan turar o‘jarlar,

    jaholat bosgan to‘rt asrni hatlab

    Boburni oluvdik endi mo‘ljalga.

    Ammo sal kechikdik...

    chala qoldi ish,

    vaqt ham mudrab qolar — hali ko‘ramiz,

    Navoiy mulla bor, tag‘in Yassaviy,

    narida Qoshg‘ariy,


    bor-ku To‘maris...


    


    


    ORZUGA AYB YO‘Q


    


    Kecha davlat tuzdim,


    uncha kattamas,


    turar metindan-da qattiq tamalda —


    muxtasar qonunlar faqat xatdamas,


    butun afzalligi,


    erki amalda.


    Go‘yo kim ataylab suvga bosgan bir


    koptokday balqidi rangin savlati,


    ko‘rdi yuksalganin bir fitna olg‘ir


    o‘zi bo‘g‘ib qo‘ygan o‘zbek davlatin.


    Ammo g‘arazgo‘ylar taxmin qilganday


    gurkirab o‘smadi yurtda vahshiylik,


    to‘qnashib qolganda kuldi itlar ham,


    shikor-qatag‘onga chiqmas dahriylik.


    Axir, o‘zbeklar ham uchalik go‘lmas,


    baliq boshdan degan gaplar to‘xtadi,


    rahbarlar ko‘ksini changallab o‘lmas,


    pinhona xusumat,


    zarblar to‘xtadi.


    Shoirlar nolimas,


    sochlar oqargan...


    Notiqlar esdalik aytar avlodga:


    bir payt, azizlarim,


    Masko‘p orqali


    borib kelar edik qo‘shni afg‘onga.


    Bundagi elatlar izzat-hurmatda,


    ko‘zlari chaqchaymas yakkatillikdan,


    ko‘ngilga yaqinroq bo‘ldi g‘urbatlar,


    hech kimsa o‘lmaydi mustaqillikdan.


    


    Yetar shuncha ta’rif,


    nozik zamonda


    agar aytib qo‘ysam ta’rif adog‘in,


    yonib ketishingiz mumkin armondan,


    armon — bu og‘ir dard,


    judayam og‘ir.


    


    


    FITNACHI XUSUSIDA


    


    Bu yurtda

    hamisha fitnadan

    ulug‘lar yiqilur yuztuban,

    peshobin oqizib bitmagan

    fitnachi o‘tajak ustidan.


    


    Azaldan adolat yoritgan

    eng oliy haqiqat yo‘lini,

    elatlar qonlari qorishar

    fitnalar zulmidan bo‘linib.


    


    Xayolning gulini so‘ldirgan,

    nuratgan qanchalab davronni,

    har doim panadan o‘ldirgan

    mug‘ambir shaytonlar shaytoni.


    


    Samoviy torlari kesilgan,

    xudoga tenglaydi o‘zlarin,

    zaiflar ketidan ezitgan

    ustaldan ololmas ko‘zlarin.


    


    Razillar nafasin haydagan

    ruhlarim, hurlarim, qaydasiz?

    Dillarning tubidan talangan

    arg‘uvon durlarim, qaydasiz?


    


    Qahraton suvini simirgan

    soddadil jo‘ralar, qaydasiz?

    Mardlikning poyiga sig‘ingan

    daryodil jo‘mardlar, qaydasiz?


    


    Qaydasiz?

    Yer bilan bir bo‘lib,

    yotibsiz fitnalar qurboni,

    fojia so‘nggida sir bo‘lib,

    fitnachi tebratar dunyoni.


    


    Umrimiz uzilgan yog‘duday

    oftobga ergashib ketadi,

    fitnachi pishirgan og‘ular

    tiriklik boshiga yetadi.


    


    Yozilur bir kuni tarixda

    daholar siyliqlar olgani,

    ko‘milgan zamonlar qatida

    fitnalar ochilmay qolgani.


    


    


    QO‘QON SHAMOLI HAQIDA O‘TMISHDAN BIR RIVOYAT


    


    Eski o‘zanlardan keldi guldirab


    ulkan to‘zonlarning jinni hammoli.


    O‘ylab yurgan edik seni o‘ldi deb,


    haliyam bormisan,


    Qo‘qon shamoli.


    Endi vaqt aylanar boshqa halqada,


    boshqa bir halqada suzar halovat.


    O‘ylovdik seniyam bir tang lahzada


    tirbaron qildi deb,


    yuvuqsiz yotlar.


    Ular ham odammi,


    ular temirdan,


    zulmat bosqonlari ezmish gullarni.


    Dillarda nish urmish erkin kemirgan


    oh, o‘sha kunlari,


    o‘sha kunlari...


    Toshmaydon silkinib ketdi lahzada,


    to‘satdan gullagan nigohlar so‘ldi.


    Qarsillab urilgan oniy zarbadan


    o‘smirlar qonining rangini ko‘rdi.


    Atrofga dodlarni sochgan azondan


    larzaga tushganda ming-minglab daha


    bu qattol osmon ham kulrang ravoqdan


    boshlarga sochvordi mash’um qahqaha.


    Yurtmi bu,


    g‘animdan qolgan malomat


    yo ig‘vo qutisi, bilmay o‘tarman.


    Bedodlik dashtida qilib karomat,


    o‘smirlar nigohi kabi so‘larman.


    Bu qaysi saltanat


    yaloqlaridan


    mag‘zava yalagan fitna itlari?!


    Qurtlab, bijg‘ib yotar yaroqlarida


    qurbonlik istagan ajal hirslari.


    Endi erkim uchun rosa yetildim,


    ey, shamol, eng erkin qo‘lingni bergin!


    Tuhmat chayonlari chaqqan betimga


    qonli ro‘mollarning uchlari tegdi.


    Endi yetim gullar nafaslarimas,


    ajal to‘kib ketgan qon hidi yelar.


    Endi ikkimizning qa’rimizdan ham


    oq ro‘mol yopingan


    bir yig‘i kelar.


    


    


    QULOG‘IMDA QOLGAN YIG‘I


    


    Bir yomon,

    bir uzun,

    bir o‘tkir yig‘i,

    hali er ko‘rmagan qizlar yig‘isi.

    Ko‘milib ketarkan tog‘ o‘kirig‘i

    to‘satdan sannasa

    ming qiz yig‘ilib.

    Momolar yig‘lagan yerda yig‘laysiz,

    onalar yig‘lagan...

    buyam bir sharaf.

    Yorma o‘q singari tinim bilmagan

    bu baxtga bolalar bo‘lar musharraf.

    Qo‘shkalla kalxat bor hamon boshingda,

    zanjirlar shodasi chirir bo‘yningda.

    Yayrab kulganmiding,

    asriy doshingdan

    yaralgan ilonlar o‘ynar qo‘yningda?!



    Bir yomon,

    Bir uzun,

    bir o‘tkir yig‘i

    vodiy shamolida kelar izillab.

    Bu yoz kechalari yillarning tig‘i

    aylanib-aylanib yurar ichimda.



    Kimga sig‘indingiz?

    Kimni ko‘rdingiz?

    Necha qatli omlar o‘chdimi yoddan?

    Ochilmay uzilgan gulday so‘ldingiz,

    erlarni yashirgan yerni quchoqlab...

    Hali bor,

    ancha bor,

    hali ko‘ngillar

    xo‘rlikni qusguvchi kunlargacha bor.

    Harom valatlarni urchitgan yillar

    javrini yo‘q qilur

    bitta ulkan dod.



    Bir yomon,

    bir uzun,

    bir ulkan yig‘i,

    qaysi bir javrning achchiq tortig‘i.

    Oh, muncha aylanar,

    muncha to‘lg‘anar

    ichimda yillarning zanglagan tig‘i.


    


    


    SHOHRUX MIRZO SUHBATI


    


    Yolg‘onlar chekindi,

    yuksaldi nafrat,

    kecha shod ko‘zlarni sindirdi jola.

    Dunyoga keldimu ketarman qarg‘ab,

    siyosat eng katta qimordir, bolam!

    Jobir mustabidlar irodasi-la

    ne sirlar ingraydi mash’um kenglikda.

    Qotillar so‘z aytdi birodarlikdan,

    ishongan yo‘qsullar

    qoldi tenglikda.

    Atrofga qarama,

    ko‘zga yosh to‘lar,

    tuzilmay turiboq buzilgan olam.

    Nechun Turonzamin chechakday so‘lar,

    bu zamin bormidi bizlarda, bolam?!

    Erk qani,

    er qani,

    asil yer qani,

    zaharga qorilgan achchiq tillar bor,

    tuban bir halqada tinmay aylangan

    o‘zlikdan bexabar qanjiq dillar bor.

    Javr shuncha bo‘lur, sabr ham shuncha,

    tomondan yuksalar yovuz bir nola.
 Temir pardalarni vaqt surguncha

    but odam qolmapti bu uyda, bolam!

    Vayrona... vayrona...

    Faqat vayrona...

    boshlari qo‘rg‘oshin to‘la lashkarlar...

    ajal sirtmoqlarin sudrab sayrona

    kezmish qator-qator qaro jasadlar.

    Bu tuban halqada bormi bir ma’ni,

    qachon bu halqadan chiqar bu odam?

    Goh senga suyanib o‘lay deyman-u,

    judayam begunoh,

    yolg‘izsan, bolam!


    


    


    KENGLIK SOG‘INCHI


    


    Armonim ulg‘aydi...

    kecha so‘ylardim —

    qaniydi bo‘lsa deb birorta mard do‘st.

    Bugun qon yig‘larman —

    dengiz bo‘lsaydi,

    bo‘lsaydi ulug‘vor ummonlarga yo‘l.

    Armonim ulug‘dir...

    ko‘zyoshim ulkan,

    o‘lsam, jasadimga yurtim to‘lajak.

    So‘nggi zuryodimni zaharlar qullar,

    so‘nggi chechaklarim aynib so‘lajak.

    Ey, beklar,

    zahar ich — o‘zbeging qolib,

    o‘zgaga bo‘ysunding,

    o‘lganing shuldir.

    Shundanmi, boshida teridan qolip,

    saksovul singari mayishgan budun.

    Bir sahro...

    samoga tikilar banda...

    eryuzli xotunlar...

    xotun yuzli er.

    O‘zlikni o‘stiray,

    bormi mahzanda

    xoinlar siydigi sachramagan yer.

    Hoy, odam, kim eding,

    topgan-tutganing

    bir bo‘lak yombimas,

    qo‘rqinchli bezak?!

    Shoirlar sig‘ingan o‘shal yurt qani?

    Erkim deb tutarsan bir parcha tezak.

    Dengizga quyshlmas birorta daryo,

    qumlar qamalida bijg‘igan diyor.

    Bu yo‘lning so‘ngida bir ulkan faryod,

    bir o‘lim, bahaybat bitta o‘lim bor.

    Yig‘lasang yig‘lagin

    bitta dengizday,

    jondan to‘ygan bo‘lsang,

    ummon kabi o‘l,

    chunki bir dengiz yo‘q taqir kenglikda,

    chunki yo‘q ulug‘vor ummonlarga yo‘l.


    


    


    GUL YIG‘ISI


    


    Qachon gul hidlovdim,

    qachon suvlarda

    yog‘dular raqsini tomosha qildim?

    Nasimlar mavjida yelgan hurlardan

    ko‘zlarim uzolmay qachon yiqitdim?

    Bilmadim,

    xayoliy dunyomidir bul,

    judolig‘ bag‘rimni tugatdi tamom,

    yana bu tubanlig‘ dashtida maqtul

    jismimni unutib izlayman payg‘om.

    Bu yerda vahshiylar yo‘l qarar edi

    tag‘in bir vallamat qonini istab,

    tunlarning yirtilgan ko‘lkalarida

    valilar so‘ngagin g‘ajirdi itlar.

    Ochiq mozorlarning qirg‘oqlarida

    tillari ikkiga ayrilgan qullar,

    vaqtning sarg‘aygan chirmoblarida

    yuragi yorilib o‘lgan bulbullar.

    Suvlar ham irigan,

    irib yotar Sharq

    tunlarni yoritgan mayxonalarda,

    yovuz qon girvatin qa’riga qarab,

    zavjalar yig‘lardi vayronalarda.

    Osmon yiroq edi,

    er esa qattiq,

    tobora olislab borar quyosh ham,

    bunda g‘ofillarning qismati achchiq,

    bunda qattollarning boshlari toshdan.

    Voy, kunim,

    mahsharga to‘qingan kunim,

    so‘nggi ko‘zlarimdan eriganda yosh,

    Bilolni chaqirdim, ey, buyuk qulim,

    manov xoqonlarning quloqlarin och.

    Ammoki Bilol yo‘q,

    milyon Jahl bor,

    milyon qo‘llarida qonsiragan tosh,

    zulm zulmatining og‘ushida xor

    bitta gul,

    yolg‘izgul yig‘lardi, xolos.

    Yovuz bir darbadar bor edi tag‘in,

    bor edi qo‘ynida intiqom tig‘i,

    bor edi yog‘dular singan betayin

    dunyodan yuksalgan

    bir go‘zal yig‘i.

    Dunyoga keldimmi yoki qaytdimmi,

    kimsasiz dashtlarning qa’rida nechun

    ilk bora angladim yolg‘iz dardingni

    kechalar tubida yig‘lagan, ey gul.


    


    


    G‘AMGIN SHE’R


    


    Umr ham o‘tganday...


    go‘yo bir kunda


    nastarin guliday ochilib so‘ldik.


    go‘yo bir nafaslik ravshan quyunda


    qalbi so‘qirlarga asfsona bo‘ldik,


    qushlarni muzlatgan qora buyuqda


    soyamiz qo‘shilib devona bo‘ldik.


    


    Marmari qo‘rg‘onlar oyoqlarida


    umrini yondirgan darvozabonlar...


    quturgan jaholat tayoqlaridan


    sillasi qurigan daryozabonlar...


    dunyoning qayroqtosh taboqlarida


    kimlarga yig‘ladi pari sabolar.


    


    Otlarning chirigan kallasi kabi


    mohiyat raftori ko‘ringan chog‘lar,


    oylarning uvalib tushgan pallasi,


    yuraklar gulini kuydirgan dog‘lar,


    kimlarga atalgan edi faylasuf


    qoyalar boshida qoraygan dorlar.


    


    Ig‘vo chechaklari...


    fitna bog‘lari...


    saltanat poyidan oqqan bazmlar,


    tuhmatni shopirgan kunlar novlari,


    raqqos libosini kiygan nazmlar,


    vaqtning milyonta kar go‘rkovlari


    ezilib kimlarga lahad qazdilar.


    


    Umr ham o‘tganday...


    nahot bir kunda


    nastarin guliday ochilib so‘ldik?


    Bir nafis gul ko‘rdik yovuz jununda,


    orzulab ismni armona qo‘ydik,


    ismi jismiga mos armona bo‘ldi,


    bu gulga tikilib vayrona bo‘ldik.


    


    Zulm moshinlari...


    shayton sorlari...


    shahvat girdobida suzgan sadolar,


    ko‘zlari toshlarday qattiq yorlari


    javharin nisholda qilgan gadolar...


    valilar o‘qchigan buyuk tonglarni


    qay go‘rga yashirib qo‘ydi razolat?


    


    Dunyoni tebratgan ziyobonlar ham


    kafanga burkanib falakka o‘rlar,


    o‘tlardan chinqirib biyobonlarda


    vahshiylar og‘ziday ochilgan go‘rlar...


    haqorat soylari qo‘shilgan joyda


    tokay qonimizni ichar qonxo‘rlar?


    


    Sahro egalari —


    g‘am tepalari...


    zulmatda yig‘lagan chechaklar dardi,


    moziyga yo‘l solgan kun tevalari,


    yurakning tuyg‘udan yorishgan qa’ri,


    vaqtning shafqatsiz nevaralari


    qaylarga oborar bizlarni ayrib?


    


    Umr ham o‘tganday...


    oftob so‘lganday...


    qayg‘uli xarsanglar xayolni ezar,


    jannatni sog‘inib yotgan cho‘llarda


    qashqirlar galasi qonsirab kezar.


    Ey, gulim,


    ko‘zlarga yoshlar to‘lganda


    soyamiz qo‘shilgan damlarni eslang!


    


    


    TARIQAT


    


    Dunyoga sig‘madim,

    sig‘madi dunyo

    g‘urbatdan toraygan tabiatimga,

    qop-qora chechakday sochilmish hulyo

    jo‘mardlar ko‘milgan tariqatimga.

    Mayliga,

    chechaklar qop-qora bo‘lsin,

    yiqitsa shu yo‘lda yiqitsin taqdir,

    qurtlagan istaklar shu’lasi so‘lsin,

    xudoyim siylagan hurligim yaxshi.

    Bichilgan qullarning,

    qulzodalarning

    malak siymolarin o‘ynatgan dunyo,

    yaralgan lahzadan hur odamlarni

    iblislar tilida so‘ylatgan dunyo.

    Chiroyli ermaklar mahzanidir ul,

    mag‘izi qayg‘udan,

    po‘stlog‘i zardan,

    sarg‘arar ochilmay turib qizil gul,

    tuprog‘i jimgina qusgan zahardan.

    Chayqalar jaholat og‘ochlarida

    necha ming Mashrabu

    Mansuri Halloj...

    hamon yuksaladi yo‘l boshlarida

    odamzot qoniga to‘ymagan jallod.

    Tokay bu iblislik,

    tokay bu yolg‘on,

    tokay tig‘ ko‘tarar qora guruhlar,

    tokay bijg‘ib yotar g‘arib alamon

    ichiga tiriklay ko‘milgan ruhlar.

    Zulfiqor ruh kerak,


    kerak chin yog‘du,

    chin ishq yog‘dulari bag‘rimga to‘lsin,

    jismimni toblasin faqat chin og‘riq,

    chechaklar qop-qora bo‘lsa-da bo‘lsin.

    Bag‘rikeng xudoyim

    kechirib qo‘yar,

    yiqilsam yetmay ul haqiqatimga,

    ko‘milsam, ko‘milay o‘limi go‘zal —

    jo‘mardlar ko‘mitgan tariqatimga.


    


    


    ESKI SHE’R


    


    Buyuk Turon kengliklarida

    ko‘milib yotibdi hadsiz xazina,

    ko‘milib yetibdi yillar qa’rida

    xazinaga tutash sanoqsiz zina...

    Adashdim,

    ruhimda parokandalik

    ko‘p sirli asrlar shabistonida,

    kezganday bo‘laman aziz bitiklar,

    donishmand ellarning qabristonida.

    Xalqlar injularni o‘tmishlaridan

    zarralab-zarralab tergan paytida

    biz nogoh shamolda ochilib qolgan

    qancha javohirni ko‘mdik qaytadan.

    Bu qullik belgisi yoki ko‘rlikmi

    yo bandi bo‘ldikmi hirs, ta’malarga,

    o‘zgaga tutdikmi javhar o‘zlikni,

    qo‘rqdikmi odamxo‘r mahkamalardan?!

    Vatanim deyman-u, bag‘rim qon bo‘lar,

    bu qanday vatanki,

    xoki birikmas,

    buyuk Turon kengliklarida

    urug‘lar bir-birin yedi tiriklay.

    Bu qanday vatanki,

    shohizindalar

    bir g‘arib elining orini sotsa,

    shoirlar saltanat zinalarida

    mansabu martaba tilanib yotsa.

    Ey, siz, adashganlar...

    Elning qonida

    nahotki samoviy chechaklar so‘lgan!

    Iloj qolmadimi jang maydonida

    Ollohu akbar deb o‘lishdan bo‘lak?

    Ey, elim,

    qachondir bir gala bedil

    ko‘ksingdan dilingni sug‘urgan mahal

    nega shol yuzingni burding teskari,

    nega tirik qolding ichmasdan zahar?!

    Buyuk Turon kengliklarida

    ko‘milib yetibdi hadsiz xazina,

    kumilib yotibdi yillar qa’rida

    yuksak bir olamga

    tutashgan zina.

    Hali ko‘p yo‘lovchi bu manzilgohdan

    aylanib-aylanib o‘tar sag‘irday.

    Hali uzoq yotar,

    uzoq va uzoq

    buyuk xazinalar yillar qa’rida.


    


    


    KAYFIYAT MANZARASI


    


    Dalv oyi.

    Atrofda bir hovuch qor yo‘q.

    Devona og‘ochlar kezmish tumanda.

    Ko‘ngilning holini so‘rashga yor yo‘q,

    Jo‘mard yo‘q so‘ylayin desam Turondan

    Nahrlar so‘yilgan,

    qonning rangi yo‘q,

    ichimda bo‘riday uvlar bir shamol,

    qilichday charaqlar oy nurida yo‘l,

    kenglikda uxlaydi ulkan bir qarol.

    Olovdan so‘ylaymi,

    so‘ylaymi maydan,

    darbadar nabiday o‘qiymi oyat.

    Bu soxta bulbullar namuncha sayrar,

    namuncha po‘yrozdan oqar haqorat.

    Qarol jim uxlaydi bu qish pallasi,

    bor-yo‘g‘in kalamush galasi tashir,

    shamolda tebrangan ulkan kallasin

    talashib-tortqilab qashqirlar g‘ajir.

    Valatlar

    aynigan dillarin ko‘rib,

    yopiq darchalarni mushtlaydi titrab.

    Ey ko‘ngil,

    poyingda bir tuproq bo‘ldim,

    Ketmagil,

    shu yerda baralla yig‘la.

    Dalv oyi.

    Suronlar to‘fonlaridan

    qashqirlar tirqirab qochgan bir onda

    o‘ldim ro‘yjada xob o‘pqonlaridan

    jonimni qiynagan yovuz bir qondan.

    Qarg‘alar bosdi so‘ng...

    chilparchin yorug‘,

    qorishdi talvasa — nur bilan ro‘yo,

    Turon kengliklari sorig‘dan sorig‘,

    ulkan bir o‘laksa yotganday go‘yo...


    


    


    TURKIYLAR


    


    Qilichin tashladi beklar nihoyat,

    bosildi tulporlar,

    tig‘lar suroni,

    urhoga o‘rgangan tillarda oyat,

    turkiylar tanidi komil xudoni.

    Qilichlar zangladi...

    falokat hushyor,

    turkiylar quvvatin berdi yerlarga.

    Hiylagar do‘stlarday yaqinlashdi yov

    komillik qidirgan jasur erlarga.

    Ilvasin yigitlar,

    bobir yigitlar,

    sajdaga bosh qo‘ydi yovga ters qarab,

    g‘ullarni kemirib yig‘ladi itlar,

    buyuk boshni kesdi qilich yaraqlab.

    Turkda bosh qolmadi... qolmadi dovlar.

    xotin-xalaj qoldi motam ko‘tarib,

    «bizga tik qarama» buyurdi yovlar,

    yovlarga ters qarab yashadi bari.

    Talandi samoviy tulpor uyuri,

    talandi zarlari,

    zebu zabari,

    ters qarab o‘ling deb yovlar buyurdi,

    yovlarga ters qarab jon berdi bari.

    Lahadga kirdilar o‘zlarin qarg‘ab,

    qolmadi arabiy,

    turkiy xatlari,

    tug‘ingiz dedi yov teskari qarab,

    yovlarga ters qarab tug‘ildi bari.

    Tug‘ildi,

    tug‘ildi,

    tug‘ildi qullar,

    qirqida qirilgan — imdodga muhtoj,

    yovlarga ters qarab itlarday hurar,

    bir-biriga dushman,

    bir-biridan koj.

    Jo‘mardlar qirilgan Turonzaminda

    do‘zaxiy tajriba pallasin ko‘rdim:

    eshshak suvrati bor qay bir qavmda,

    qay birida to‘ng‘iz kallasin ko‘rdim.

    Bu holdan buvaklar bo‘g‘ilib o‘lar,

    qul Bilol ezilib yig‘lar falakda...

    O‘zlarin yondirar borliqdan to‘ygan

    Badaxshon la’liday asl malaklar.

    Mo‘minlar besh bora Allohni eslar

    sajdaga bosh qo‘yib jallod toshiga.

    O‘grilib sal ortga qarayin desa,

    boshiga urarlar,

    faqat boshiga.

    Bormi er yigitlar, bormi er qizlar,

    bormi gul bag‘ringda jo‘mard nolalar,

    bormi bul tufroqda o‘zligin izlab,

    osmonu falakka yetgan bolalar.



    Bor bo‘lsa,

    alarga yetkarib qo‘ying,

    bir boshga bir o‘lim demagan ermas,

    shahidlar o‘lmaydi,

    bir qarab to‘ying:

    Yovga ters qaragan musulmon emas!

    Yovga ters qaragan musulmon emas!

    Yovga ters qaragan musulmon emas!

    Yovga ters qaragan musulmon emas!

    Yovga ters qaragan musulmon emas!


    


    


    SHARHI HOL


    


    Shuhrati sochildi bodiyalarga...

    zarbadan beshtaga bo‘lindi anduh.

    Yillarga yem bo‘lgan obidalarda

    tinimsiz aylanar chirqiragan ruh.

    Buzildi azob-la qurilgan dillar,

    ilinjdan o‘zga bir tuyg‘u sig‘madi.

    Nasabin bilmagan sho‘rlik yetimlar

    g‘aflatda uxladi,

    kimlar yig‘ladi

    Fitnalar domida pishgan zulmdan

    ayvsiz bosildi qo‘zg‘olgan yodlar,

    o‘zlikni toptagan makkor ilmdan

    kulguga aylanib ketdi faryodlar.

    Kim qoldi?

    Iblisning makriga uchib,

    qirpichoq bo‘lguvchi alamon qoldi,

    yuz yillik adovat zahrini qusib;

    qoniga g‘arq bo‘lgan g‘alayon qoldi.

    Kim qolur?

    Hattoki so‘nggi lahzada

    ko‘zlari to‘ymagan jobirlar qolur,

    o‘lim-la o‘ynashgan nazm avjida

    yuragi yorilgan shoirlar qolur.

    Turkiston —

    tarixi harbistonlarda,

    to‘kilib bitdimi buyuk qomatlar?

    Ruhi dod solmasdi qabristonlarda

    qaddini ko‘tarsa agar nomardlar.

    Buyuk ruh chirqirar...

    Mudhish saroyda

    zinodan to‘ralgan necha dahriy zot

    urchitar malaklar tug‘ilgan joyda

    o‘zagi aynigan yangi maxluqot...

    Demak, bor,

    bahaybat zulm bor hali,

    hali bor odamni quvgan ovchilar,

    shundan donishlari ovsaru dalli,

    o‘g‘riga aylangan dono tojirlar,

    shundan chumchuqyurak poshsholari gung,

    faqirlar ko‘nikkan balo, qahatga,

    shundan vodiylarda o‘sib yotar mung,

    hattoki bulbullar o‘xshar kalxatga.

    Turkiston —

    to‘zonday to‘zgan jigarlar,

    jigarlar yo‘linda temir tikanlar,

    gadolik ilmini o‘rgatar endi

    ajdod-avlodi-la bosib shilganlar.

    Burg‘ular chirigan...

    zanglagan tig‘lar...

    itlar tomoq ichar oltin tojidan,

    moziyga tikilib mug‘anniy yig‘lar,

    she’r yozib o‘ltirar lashkarboshilar.


    


    


    YONAYOTGANLAR


    


    Vallamat g‘oziylar

    qabrida turdi,

    ertakda adashgan tanti botirlar.

    Chinakkam erlari qolmagan yurtda

    o‘zlarin yondirar bugun xotinlar.

    Qayga boradilar

    vahshiy alanga

    bag‘rida dodlarin ko‘tarib azot?

    Taskin topardilar kecha daladan,

    bugun izlaydilar olovdan najot.

    Go‘yoki mag‘ribga g‘arq bo‘lib quyosh,

    sadolar inlarga qaytar fursatda

    quyoshdan uzilib qolgan bir quloch

    alanga chinqirib qochar zulmatdan.

    Faryodlar gurkirab

    o‘sgan bu zamin

    munchalar duch keldi xudo qahriga,

    yuz yillab ko‘z yummay yotgan g‘animi

    alanga ekkanday zulmat qa’riga.

    Badaxshon la’limas,

    gavharu durmas,

    oddiy bir insoniy qadrini izlab,

    chinakkam beklari qirilgan yurtda

    gulxanday yonadi necha gul qizlar.

    Bu isyon — lahzalik,

    dahshat solaroq

    bir zumda o‘tar-da do‘zaxiy og‘riq,

    biroq bu gullardan baxti qoraroq —

    bir umr yonguvchi gullar-da bordir.

    Bu gullar —

    so‘zlagan onidan boshlab,

    ko‘rmayin yulduzli osmon ravog‘in,

    qanotday qo‘llarda yerni taroshlab,

    o‘t bilan suvlardan yasar javohir.



    Farishta qo‘llari qorayib kuygan,

    kir durra chirmagan olma yuzlarin,

    har biri Sherali hofizni suygan,

    ko‘zlari g‘ussali,

    kichik jussali,

    ko‘ksida armonning tumorday dog‘i,

    deydilar gulilar yurti — Hirotda,

    Zuhrosiz ravzada turmagan Tohir,

    Layli va majnunlar faqat kitobda.

    Voh, nechuk tug‘ilish...

    bormi alarday

    olovni tojlarda ko‘targan gullar!

    Jahondan uzilib qolgan dalada

    munchalar miltirab yonar bu qullar!

    Mashriqdan mag‘ribga sudralgan g‘amlar...

    manglayga yozuqni bitarkan dajjol,

    bu mudhish maskanda milyon sanamlar

    bir umr izlarmi olovdan najot!

    Yo xudo,

    dengizlar buncha uzoqda!

    Bunchalar olisdir qaysar daryolar!

    Jahondan uzilib ketgan tuproqda

    miltirab yonganday g‘arib ma’volar...


    


    


    BUZILGAN DEVORLAR


    


    Qadimda

    mevalar yetilgan paytda

    savob deb yashagan komil ajdodim

    musofir chanqog‘in bossin deb atay

    buzib qo‘yar ekan bog‘lar devorin.

    Eron dashtlaridan Xitoyga qadar

    devori buzilib yotgan bog‘ edi,

    bu boqqa musofir kirgan daf’ada

    astoydil sevingan elim bor edi.

    Bor edi

    bu elning xudo bezagan,

    kamolga tutashgan oltin chog‘lari,

    qarg‘ishlar qarg‘aday qo‘ngan yerlardan

    qaltirab axtardim o‘shal bog‘larni.

    Axir, yer yutdimi...

    komil insonlar

    qoldimi sarg‘aygan afsonalarda?

    Metin devorlarda — chaqirtikonlar,

    qulflar shodasi — darvozalarda.

    Bir qo‘limni berdim, yesin chayonlar,

    boshqasin uzatdim kalamushlarga,

    yuragim gullarin otdim ayamay

    ko‘zlari qotirma padarkushlarga.

    Bitta gul yuziga yuzimni bosib,

    og‘ringan chog‘imni tog‘lar ko‘rmasin.

    Endi bu holimni moziydan toshib,

    devori buzilgan bog‘lar ko‘rmasin.

    Girvatday aylanar zulm dunyosi...

    qa’ridan anqirdi qora ter hidi,

    go‘yoki bu qadim yo‘llar xudosiz,

    go‘yoki butun bir elim berk edi.

    Berk edi,

    berk edi,

    cheksiz devorlar

    ichida ingrardi cheksiz bir sho‘rlik,

    tinimsiz mushtladim darvozalarni,

    oshiq qo‘llarimni qonatib bo‘ldim.

    Oshiq ko‘zlarim ham....

    yovuz chaqnagan,

    kimnidir so‘kaman, bandai g‘ofil,

    axir o‘z yerimda daydib, chanqagan

    sho‘rlik musofirman,

    ulug‘ musofir.


    


    


    XOMASHYO XUSUSIDA


    


    Ortiqcha siylagan xudo bu yerni,

    odamdan azizroq paxta, pillasi,

    asal-qand mevasi, qorako‘l teri,

    sahrolar qa’rida yotgan tillasi.

    Unutmang,

    borlig‘in qilgancha minnat

    soflik obkeldik deb vaysagan kaslar

    ko‘zlarin o‘ynatgan faqat zeb-ziynat,

    arzon xomashyoni o‘ylagan dastlab.

    Bu yerning birorta darvozasi yo‘q...

    Ammoki yo‘li ko‘p,

    xaridori ko‘p,

    elining dili och, ammo ko‘zi to‘q,

    eng muhim xislati — xomashyosi ko‘p.


    


    Qaydaki susaysa e’tiqod, imon,

    buzuqlik avjiga chiqsa qay joyda,

    ul elning boshiga qo‘nmasmish humo,

    bo‘lmasmish ul elning

    farqi gadoydan.


    

    Haqiqat mendadir,

    qudrat o‘zgada,

    farog‘at o‘zgada,

    haqorat menda...

    soylarday tirilur ming bir ko‘chalar

    Toshlarday cho‘nqayib yig‘lasam selday.

    Ulug‘ dard chayqalgan jismim bor xolos,

    maydonlarga borsam shior ko‘tarib,

    har yondan gurillab bosadi vosvos

    manqurtlar rezinka to‘qmoq o‘qtalib.

    Jonim juda arzon...

    Judayam arzon,

    arzondir bul yurtda to‘kilgan qonlar,

    sochilib yotibdi bamisli xazon

    tuproqning bag‘rida yangi qurbonlar.

    Bu boshlar bosh emas,

    bu ko‘zlar ko‘zmas,

    qullarning boshidir,

    qullarning ko‘zi.

    Dunyo zolimniki...

    Men endi so‘zmas,

    faryod-la so‘ylarman o‘zimga o‘zim:

    xo‘sh, kimman, nimaman,

    ulkan bir qurtday

    o‘rmalab o‘tarman zamon toshidan,

    butun borlig‘i-la xomashyo yurtda

    men ham odamzotning xomashyosiman.


    


    


    BIR SUVRAT TAASSUROTI


    


    Haliyam o‘ynaydi ig‘vo tayog‘i,

    tugamas malomat qisirg‘alari,

    boshing balchiqdayu ko‘kda ayog‘ing,

    munchayam ko‘p ekan ganjinalaring.

    Bariga ganjina,

    ganjina sabab,

    hamisha shunday deb o‘tgan ulug‘lar,

    manglayi sho‘rlarning dodini asrab,

    bo‘g‘ilib g‘o‘ldirar soqov quduqlar.

    Ijozat berdilar,

    qidir dedilar,

    kun sayin ganjina talab qildilar,

    tillo oldilar-u, zahar berdilar,

    zig‘irday aybingni shoxga ildilar.

    Muzlikni maskan qil,

    dedim necha bor,

    yig‘lading shunda deb bobolar qabri,

    qo‘lingni ko‘tarib deding xudo-yo,

    nihoyat qo‘ziding xudolar qahrin.

    Qaragin,

    xeshlaring orasida jang,

    elating to‘s-to‘su it-mushuk bo‘ldi,

    bolang farosatsiz,

    xotining garang,

    qizlaring mehnatdan ezilib o‘ldi.

    Chindanam xudoning qahri kelibdi,

    emishing to‘ppayu ichmishing zahar,

    uzoq payt ishlamay miyang eribti,

    itlaring yo‘talar,

    eshaklaring kal.

    Erta-kech o‘ylaysan ganjina haqda,

    metinni eritib yuborar sabring,

    ko‘zingda yuksalar o‘zingday qaysar

    to‘qsonming bobongni nuragan qabri.

    Voy, odam,

    voy, itning kalta oyg‘i,

    ko‘zingda qaynaydi ajinalaring,

    xudodan so‘rayman es-hushim og‘ib,

    tezroq tugasaydi ganjinalaring...


    


    


    * * *


    


    Yomg‘irdan keyingi atirgul kabi

    ko‘zlarni yashnatgan bokira diyor,

    durru javohirga to‘laydi bag‘ri,

    erlari soddadil,


    yovlari makkor.


    


    Hali zahar-zaqqum totini bitmay,

    mashriqdan mag‘ribga ko‘chgan saboda,

    haris nigohlarni nazarga ilmay,

    hilolday porlardi ko‘m-ko‘k qaboda.


    


    Nahot bu o‘sha yer,

    shumi har lahza

    ming bitta tuyg‘uni o‘ynatgan go‘sha,

    bor tig‘in milliard nish bilan chaqar

    bahaybat zangori chayonday g‘o‘za.

    Hamon erlar sodda,

    yovlar makkordir,

    hamon dillar o‘ti ko‘kka o‘rlaydi,

    azaldan bu yerning xo‘jasi bormi,

    vallamat erlari qaysi go‘rdaydi.

    Tuprog‘i elangan,


    tog‘i tuyilgan,

    zarlari terilgan zarrama-zarra,

    farqi yo‘q cho‘yandan, to‘qim urilgan

    tinimsiz minilgan qo‘tir bir xardan.

    La’lmas, sho‘rish ko‘rdim sho‘r manglayida

    gulandom, gulnazar, gulruxsorlarning,

    zolimning zulmini tugal angladim,

    angladim qayg‘usin ko‘hna torlarning.

    Buyuk tuproq o‘ldi,

    o‘ldi jimgina,

    endi bu makonda bitmas tozagul,

    endi zaqqum-zahar bag‘ridan ingrab,

    faqat yuksalajak milyon-milyon qul.

    Voy, inson qoniga qorilgan zamin,

    tuproqqa aylangan jigarim, bag‘rim.

    Cho‘nqayib o‘tirdim, yolg‘iz bo‘riman,

    ishqimni g‘ajigan bo‘ridir qahrim.

    Ichimdan anqiydi tuproqning hidi,

    tuproq soya solmish rangi ro‘yimga.

    Tuproqrang ko‘zlarim,

    tuproqrang tilim,

    tuproq hazinligi singmish o‘yimga.

    Tuproqqa o‘xshaysiz deguvchi ko‘pdir,

    sevinchdan sig‘maymiz zard terimizga,

    tuproqqa o‘xshaymiz...

    xo‘sh, nima bo‘pti,

    o‘xshasak o‘xshabmiz o‘z yerimizga.


    


    


    BOZORDAGI AFG‘ONBOLA SUVRATI


    


    G‘azabdan yuzlari qorayib ketgan,

    qaddi egilmagan...

    egilgan bozor...

    Go‘yoki bir sirning tagiga yetgan,

    bitta u jafokash,

    boshqalar aybdor.

    Kulfat olovida qayralgan ko‘zi,

    o‘qrayar musulmon tog‘lar yo‘qsuli.

    Dunyo bir tomonda, bir yonda o‘zi,

    odamning qulimas,

    Ollohning quli.

    Yashnagan nigohlar nurin so‘ndirar

    ko‘zida o‘n yildir jamlangan g‘azab,

    tutganday katta bir ig‘vo o‘ldirgan

    bir yarim milyonta afg‘onga aza.

    Endi bor kulfatga so‘raganday qon,

    minglab nigoh aro sovuq yaraqlab,

    bu nigoh ko‘zingga tushgani zahot,

    butun bor tig‘ingni ketar chavaqlab.

    Ey, afg‘on,

    malomat ko‘pdir boshimda,

    yurtingni bosganlar,

    otganlar boshqa.

    Bir xalqning dilini yoqut toshiday

    maydalab-maydalab sotganlar boshqa.

    Odamzot qaynagan bozorda afg‘on,

    xo‘mrayib turibsan misli tirik dor,

    xuddi boshlagudek birorta g‘avg‘o,

    ichingda Gulbiddin Hikmatyoring bor...



    Balki bundaymasdir,

    balki bu bola

    afg‘on dashtlarining tirik suvrati,

    tanish savdolarni xotirga solgan

    bozorga tikilib o‘ylar suradi.

    Oniy suvrat bo‘lar...

    hatto men o‘zim

    ko‘pincha yursam-da xoksoru g‘arib,

    gohida salomga uzatgan qo‘lim

    porlar-ku Alining qilichi kabi.


    


    


    JEZ OTLIQ


    


    Hamon ulug‘ kelbat,

    hamon boshi tik,

    hamon tog‘ni bo‘lar qilichin zarbi,

    quturgan bu hangi ayg‘ir-da tetik

    dunyoga tashlanar ko‘zi och harbiy.

    Ikki yuz yildirki

    ulashib sho‘rish,

    mag‘lublar boshida qahqaha otar,

    hattoki mangu erk timsoli bo‘lmish

    osmon ham ko‘nikib qoldi bu zotga.

    Ozmi bu dengizlar,

    ozmi bu yerlar,

    ozmi tojlarini uzatgan yurtlar,

    o‘z qonin simirib chirigan erlar,

    baylangan hurlaru talangan durlar.

    Tuyoqlar yanchmagan nimalar qoldi,

    aytarmi qaytadan tiritgan yodlar,

    Turonday sarg‘aymish ot peshobidan

    samoviy xitoblar,

    aziz kitoblar.



    Bas, telva suvori,

    haddingdan oshma,

    quturgan ayg‘irning jilovini tort,

    ikki yuz yildirki ellar boshida

    tuyog‘ini qayrar bu dahshatli ot.

    Adolat izladim so‘ngan yillardan,

    agar shunday bo‘lsa ziyoparvarlik,

    qaydan unib chiqdi milyon dillarda

    hasadu xusumat,

    xiyonat, g‘arlik.

    Jez otliq o‘zini uradi har yon —

    mash’um saltanatning sohibqironi,

    chayqalar bo‘g‘ilgan bir bahri faryod,

    bo‘riday ergashar el intiqomi. ...

    Sahroda ko‘rinar tag‘in To‘maris,

    tag‘in bir qo‘zg‘atar sabr toshini,

    bu safar meshgamas,


    qon dengiziga

    otar bu zobitning og‘ir boshini...


    


    


    YOMG‘IR


    


    Bir yomg‘ir istarlar...

    cheksiz zulmatday

    cheksiz yog‘adigan yomg‘ir istarlar.

    Yalab sob qilmadi buyuk g‘urbatda

    ochilgan qonlarni tozi itlar-da.

    Bir yomg‘ir istarlar...

    yuvsa g‘assol suv

    taqirday yorilib yotgan moziyni,

    buzilgan bahrday qo‘zg‘olmasa ruh,

    ko‘tarib milyonlab qonsiz g‘oziyni.

    Bir yomg‘ir istarlar...

    kelmas ul qaysar,

    jimdir ko‘p sinoat guvohi — osmon,

    quyoshdan otilgan milyard nayzalar

    hali tegmasidan porillaydi qon.

    Yonar qon...

    yonar qon...

    yonar faqat qon...

    Botqoqday tovlanib yovuz chayqalar,

    qo‘rqinchli suvratin qilur namoyon

    jallod qarorgohi bo‘lmish saltanat.

    Temir darvozalar...

    temir pardalar...

    cho‘yan kundalarni berkitgan sadlar,

    xayol durbini ham yetmas qa’rlarda

    qonli tillolarni o‘ynar murtadlar.

    Bo‘g‘ilgan o‘rmonlar,

    singan daryolar

    saslari shiddat-la qilganda me’roj,

    tag‘in-da qizarar ungan faryoddan

    so‘zamol hukmdorning boshida ol toj..

    Bir yomg‘ir istarlar...

    g‘assol istarlar...

    yuvib olmoq uchun qonli qo‘llarni,

    qal’alar g‘ishtlari tag‘in bistarlar,

    marmar zinalarda bitgan yo‘llarni.

    Iltijo qildi ko‘p sanoqsiz qassob,

    qolmasin moziyning bu qizil dog‘i.

    Topdi ko‘p sinoat guvohi — osmon

    qaysi bir kunjidan ozgina yomg‘ir.

    Osmon teshilganday...


    zamin chayqaldi,

    bir necha kun yog‘di yoqqanday qo‘rga.

    Dunyoning yomg‘ir bitta haykalning

    chang bosgan yuzini yuvgandi zo‘rg‘a...


    


    


    XIRGOYI


    


    Hammamiz quyoshda kuygan jizzamiz,

    qachon tiz cho‘kuvdik,


    hamon izzamiz,

    sirqirab og‘riydi shishgan tizzamiz,

    o‘rindan ozgina tursak maylimu?


    


    O‘tganlar bari bek,


    qolgan javdirar,

    gardinda ko‘rinmas g‘ullar shaldirar,

    mehnatdan yorilgan qo‘llar qaltirar,

    o‘z bekim yerida yursak maylimu?


    


    Nasimlar gullamish ozod tog‘larda,

    ozodlik mujdasi so‘lu sog‘larda,

    bobolar qiynalib tikkan bog‘larda

    ag‘anab bir xayol sursak maylimu?


    


    Necha ming alloma, jo‘mardlar o‘lgan,

    tasrakkur sasigan,

    ruhlari so‘lgan,

    urug‘lar aynigan tap-taqir cho‘lda

    o‘z bekim davlatin qursak maylimu?


    


    Yuz ellik yildirki mana shu holat,

    hanuz davom etar makkor tijorat,

    bilmadim, qayerdan ushbu jaholat,

    nega siz bo‘lmaysiz sira xijolat?

    Nega men so‘rayman sizdan ijozat?!


    


    


    OROL DENGIZINI SAQLASH BORASIDA OLIY RAHBAR MASLAHATI


    


    Tadbirkor bo‘laylik,

    o‘zni tergaylik,


    kalovi topilsa yonarmish qor ham,

    ertadan har tomchi suvni tejaylik,

    o‘lyotgan dengizga beraylik yordam.

    Qaniydi har kimsa kirishsa qattiq

    axir toma-toma ko‘l bo‘lur derlar,

    axir ko‘karishi,

    gullashi shartmi

    paxta ekilmagan bekorchi yerlar.

    Olaylik, uzog‘yil qor ko‘p yog‘gandi,

    qor tagida koldi Farg‘ona taraf,

    o‘n ming buldozerda o‘sha qorlarni

    sursak bo‘lmasmidi Orolga karab.

    Sirayam kamaytib bo‘lmas paxtani,

    yangi imkonlarni ko‘raylik o‘ylab,

    cho‘milmay yilda bir marta badanni

    artsak bo‘lmaydimi sochiqni ho‘llab.

    Xalqimiz mehnatga xo‘p chidaydigan,

    istasa, ko‘p ishlar bo‘lib ketar hal,

    qaniydi bir oylab suv ichmaydigan

    tuyaning xislatin o‘zlashtirsa xalq.

    Qaniydi,


    hammamiz ishlatmasak suv,

    paxtamiz yigirma milyon bo‘lardi,

    qisqasi, ommaning ongi o‘sgan kun

    Orol ham, albatta, suvga to‘lardi.


    


    Otangizga balli,


    takliflar sozdir,


    boshingiz tilladan bo‘lsin-e, rahbar,


    qo‘yday xalq fahmida sayozlik bordir,


    shu oddiy narsani bilmapti, ahmaq.


    Rahbarlar amriga labbay deganmiz,


    qani, yeng shimarib tushaylik ishga,


    birorta fuqaro, tirik ekanmiz,


    jur’at qilolmaydi suv-puv ichishga.


    Bo‘ldi, nos chekarlar,


    rahbar so‘zlaydi,


    og‘zingni chayginu Orolga tupur,


    sen ham, ey namozxon,


    ol-da ko‘zani


    tahorat olgani Orolga yugur.


    


    


    QAYSAR BULBUL


    


    Zog‘lar orasida bulbulni ko‘rdim,


    besh-o‘n qo‘tir zag‘cha boshin cho‘qigan,


    yuragi yorilib o‘lsin deb sho‘rlik,


    bulbul haqida ko‘p ig‘vo to‘qilgan.


    


    Emishki,


    xonishi doim arazli,


    yo‘qotish kerakmish soxta bulbulni,


    sahar chog‘larida vaysab g‘arazli,


    atay uxlatarmish necha qizgulni.


    Bu ham yetmaganday komil zamonda


    saltanat qasriga peshob to‘karmish,


    tag‘in ul millatchi emish ashaddiy,


    qayda sayrasa el isyon ko‘tarmish.


    


    Ig‘volar yog‘ilur,


    besh-o‘n qo‘tir zog‘


    yangi arslonshohga tinmay xat tashir.


    Shotirlar ishidan yurar kayfi chog‘


    qora ko‘zoynakni taqqan kattasi.


    


    Arslonshoh almashar,


    vazir almashar,


    borliqni qaytadan qurmoqda avom.


    Zog‘lar qag‘illashib biram yayrashar,


    tag‘in ig‘voxatlar yozilar ravon.


    


    Emishki,


    bu bulbul aybin yashirar,


    har nahor o‘n kaklik go‘shtini yermish,


    palon yil pismadon kavakda birdan


    sakkizta ayiqni zo‘rlagan emish.


    Tag‘in bir aybi bor,


    o‘qirmish namoz,


    islom bayrog‘iga qilarmish sajda,


    har qanday jazoni bersangiz ham oz,


    hammani qon qilib bo‘ldi bu ajdar.


    


    Ig‘volar yozilur,


    besh-o‘n qo‘tir zog‘


    yangi arslonshohga tinmay xat tashir.


    Shotirlar ishidan yurar kayfi chog‘


    qora ko‘zoynakni taqqan kattasi.


    


    Ajab hangomalar bo‘lar qaytadan,


    zog‘larning ko‘zida qaynar ajina.


    Zog‘lar orasida sayrar ataylab,


    bu bulbul o‘ziyam juda g‘ajir-da.


    Hoy, bulbul,


    O‘zingga bir oz rahm qil,


    bo‘lmasmi damingni chiqarmay tursang.


    Axir qayta qurish...


    bo‘lmasmi bir yil


    zog‘lar orasida zog‘ kabi yursang...


    


    


    OMMANING AHVOLI


    


    Qanday davr o‘tdi,

    hamma baxtiyor —

    boshini urardi haykal poyiga,

    bayram kunlarida osardi shior

    hattoki nuragan xalajoyiga.

    Kun ko‘zin ochmasdan ochiq paykalda

    baravar enkayib turardi hamma,

    hamdu sanolarni aytib haykalga,

    bir xilda sevinib qilardi nag‘ma.

    Kim nishon olardi,

    hamma-chi — pishon,

    shaldiroq qarsaklar olardi tag‘in,

    tilidan oqardi faqat sharaf-shon,

    jilpillab sayrardi bir to‘p andalib

    «Osmondagi yulduz»ni aytardi qizlar

    vayrona tunlarda vayronalarday,

    erlar qaytar edi itlarni sizlab,

    otalar chirigan mayxonalardan.

    Davr o‘zgardimi?

    Qo‘zg‘oldi omma,

    haykal obro‘siyam bo‘ldi bir pullik,

    kentlar kundasiga hattoki yorma

    o‘qlardan hayiqmay bosh qo‘yar qullik.

    Bu dunyo makkordir...

    bir-ikki so‘zdan

    qarindosh elatlar it-mushuk bo‘lar,

    gul kabi o‘smirlar yotar yuztuban,

    o‘n yilga yetgulik mozorlar to‘lar.

    Uyi kuygan omma to‘yadi erkdan,

    to‘ydirar g‘oyibdan kelg‘an adovat,

    mol-joni talanib,

    noma’lum yerdan

    qidirib topmaydi sira adolat.

    Oqibat, jimgina haykal poyiga

    qaytaru barini qaytadan boshlar,

    kamayar noma’lum arshdan yog‘ilgan

    tuhmatu ig‘vodan yasalgan toshlar.

    Xullas, ushbu qolar yangi davrdan:

    tag‘in tut tagida buvak big‘-big‘lar,

    hammaning holiga har yoqdan qarab,

    eshaklar kularu

    xo‘tiklar yig‘lar...


    


    


    MAYDON TA’RIFI


    


    Hech qachon ishonma —

    bu maydon makkor,

    necha xil g‘alayon tarixin ko‘rgan,

    adolat qidirib bosh urgan xoksor

    milyonlab insonni jo‘natgan go‘rga.

    Qanday mahobatli!

    tekis sathi ham

    qatl kundasiday qoramtir porlar,

    qurbonlik soatin sanab xotirjam,

    sehrli girdobday domiga chorlar.

    Chorlar,

    jodulangan ko‘yi bir ovsar

    qudratday yig‘ilib kelar g‘alayon,

    maydonlar dunyoga safsata sotar,

    urdi deb boshini toshga alamon...

    Hech qachon ishonma —

    maydonga borma

    ko‘ksingni yorsayam dardu hasrating!

    Bu makkor maydonlar sergak har doim,

    saltanat qasrini shundoq asraydi.

    Atvonlar — ajoyib,

    hammasi — yolg‘on,

    bu yerga insonmas, kelar jonivor,

    maydonlar toshida qorayib qolg‘on

    milyonlab aldangan odam qoni bor.

    Maydonlar qonxo‘ru alamon — andi,

    ildizi maydonda — yashnab turar toj.

    Bu yerda yasangan og‘ochlar bandi,

    gar bandi bo‘lmasa o‘smasdi og‘och...


    


    


    GIRYA


    


    Bu osmon osmonmi,


    temir pardami,


    bu yog‘du sinchlari tizizlgan dormi?


    Munchalar egildi qora gardani...


    juvonmarg bo‘lgurlar,


    jo‘marding bormi?!


    


    Bu zamon kimniki,


    makon kimniki,


    qatron-la yopilgan yo‘llar kimniki?!


    Anorday sochilgan qonlar kimniki,


    bu qonli bilaklar,


    qo‘llar kimniki?!


    Vahshat kechasida dillar to‘kildi,


    yuzming bag‘ri vayron birdan o‘kirdi,


    jasadga yolg‘ondan kafan to‘qildi,


    juvonmarg bo‘lgurlar,


    jo‘marding bormi?!


    


    Moviyrang ravoqli zindon arshidan


    oyatlar marjoni uzilib ketdi,


    tag‘in qon sachragan tunning avjida


    chirqirab yig‘ladi bir to‘da yetim.


    Vaqtning sharpaday gung g‘assollari


    soylarning yo‘llarin burib yubordi,


    tarqadi tamug‘ning shum dajjollari,


    juvonmarg bo‘lgurlar,


    jo‘marding bormi?!


    G‘aflatda kulganlar,


    ko‘ksin kerganlar,


    yorlarin zulmatga qo‘yib berganlar,


    farishta buvaklar kulin terganlar


    nomus dog‘in yuvar mayxonalarda.


    


    Mol-dunyo ishqida chandon o‘lganlar,


    ishratdan yuzlari salqib so‘lganlar,


    zanglagan kishanga mehr qo‘yganlar,


    dimog‘in xushlaydi rayhonalardan.


    Imonim deganlar,


    Millat deganlar,


    yovga ters qaragan illat deganlar,


    o‘zlikka xiyonat qilma deganlar


    zor qaqshab yig‘laydi vayronalarda.


    Yig‘lasin —


    so‘ngaklar qisirlagan payt —


    dahshatdan sarg‘aygan o‘t-o‘lanlarday,


    jon qushi baylangan issiq lablarda


    lahzani muzlatgan go‘yandalarday.


    To‘rt fasl qorishib o‘tdi yorug‘dan,


    bag‘rimni chayonlar chaqdi anduhim,


    jo‘mardlar deganim kechgan og‘riqdan


    darveshga aylandi zulfiqor ruhim.


    Necha bor munojot qildim xudoga,


    nechun sen munchalar yolg‘iz yaratding,


    dilimga baxsh etib toshday iroda,


    ko‘zimni bahaybat dardga qaratding.


    Nechun o‘zgalarning shandir xayoli —


    nastarin ochilgan,


    sayrar qumrilar?!


    Nechun yetimlarning o‘tkir faryodi


    shajarday chayqalur tasavvurimda?!


    


    To‘rt fasl —


    osilgan kulfat arshiga,


    go‘yoki mudhish bir manzilga keldim.


    Kuygan kechalarning qaltis avjida


    chirqirab yig‘laydi bir to‘da yetim.


    


    


    SINOV MAYDONI


    


    Ulug‘vor daranglar

    davron soati,

    soatlar millarin unga to‘g‘rilar.

    Qizil shinaklardan cho‘chib boqadi

    halokat shamolin sezgan o‘g‘rilar.

    Bu shamol yomondir, yillar qa’rida

    ko‘milgan milyonlab murdani ochar,

    sochar jinoyatning milyon sirlarin,

    la’natlar yog‘ilar, qarg‘ishlar bosar.

    «Siyosat qilinmas toza qo‘l bilan,

    kurashda har qanday usullar yaxshi.

    Tag‘in bir chidaydi avval o‘q bilan,

    keyinroq do‘q bilan olingan mashriq».


    


    Shundoq boshlanuvdi kecha falokat,

    siyosiy fitnalar guvohi — xoliq,

    sassiq bir jaladay bosdi malomat,

    tag‘in bir chidadi sho‘rlik xaloyiq.

    «Buhronga duch keldi iqtisodiyot,

    taqchillik kuchaydi,

    qadri yo‘q pulning,

    mablag‘ni to‘plagan ichki savdo bor,

    suvning xlori ko‘p,

    hidi yo‘q gulning.

    Kalbasa yo‘qoldi,

    qoldik g‘aflatda,

    gurillab yonadi qipchoq dashtlari,

    bostirib kelmoqda buyuk davlatga

    marg‘ilon do‘ppilik Temur lashkari».



    ... Sho‘rlik xaloyiqning yarmi qamalar,

    kun sayin ko‘pirar o‘zbeklar ishi,

    nomusdan yarmisi o‘lar qamalda

    boshga qon quyilib,

    jigari shishib.

    Fosh bo‘lib qolganda qora jinoyat,

    qizil shinaklardan boqqan o‘g‘rilar,


    tag‘in bir nayrangni topib nihoyat

    O‘zbeklar boshiga qo‘yar to‘g‘rilab.

    Siyosat —

    o‘zingga kelgan zarbani

    o‘zgaga burvormoq san’ati bo‘lsa,

    qulday xalq boshiga tushgan g‘alvani

    qaysi bir yoviga burvorsin, ko‘rsat!

    Yovlik yovlik chorlar,

    qahat — qahatni,

    hattoki bolalar davlatni so‘kar,

    o‘zbeklar o‘g‘rilar otgan axlatni

    oshirib-toshirib markazga to‘kar.

    Nachora... uyg‘onish...

    g‘aflat g‘aflat-da,

    zo‘r kelsa manglayga kifoya bir o‘q.

    Ming afsus, yashaymiz shundoq davlatda

    jinoyatlar ko‘pu jinoyatchi yo‘q.


    


    


    KUTILMAGAN SIYLIQLAR


    


    Begona o‘lkaga kelganday edim,

    sevingan yetimday ko‘zim yoshlandi.

    Sirayam o‘zgarish bo‘lmaydi derdim,

    yoritdi zulmning metin toshlari.

    Zindonlar ochildi, sochildi sirlar,

    temir pardalardan omoch quyildi,

    toshlarga aylanib qolgan botirlar

    na’rasi quloqqa kelib urildi.

    Yopiray,

    hammaning bor ekan tili,

    kechagi chittaklar bo‘ldi qahramon,

    hammaning ichiga shaytonlik qilib,

    kirganga o‘xshaydi makkor Axramon.

    Muloyim gul tutar zulm jinlari,

    muzlagan ichingdan qaynoq yosh kelar,

    go‘yoki ming boshli ajdar singari

    qon ichib to‘ymagan xoqonlik o‘lar.

    Tarixin so‘ylaydi buzilgan o‘lka,

    dahshatdan tosh qotar ziyoratchilar,

    otilgan,

    chopilgan,

    buzilgan bo‘lsa,

    qayerga gum bo‘ldi jinoyatchilar?!

    Cheksiz hurmat bilan

    so‘ylashdan oldin

    kim go‘shtdor qo‘lini qo‘yar yelkangga,

    go‘yoki otangni o‘ldirgan qotil

    boshqacha niqobda taskin berganday.

    G‘alati bir holat,

    jo‘shar yosh qonlar

    bu yangi dohiylar so‘zlar aytganda,

    go‘yoki molingni talab qochganlar

    boshqacha niqobda tag‘in qaytganday.

    Umidsiz shaytondan hargiz alhazar,

    mardlarga ne uchun bo‘lmay daryodil,

    odamiy qadrim deb yig‘lasam agar,


    ko‘zimning yoshini artar jallodim.

    Qonunlar ko‘paygan vayrona yurtda,

    qonuniy kunlardan yuraging o‘ynar,

    istagan tomonga tayyor boshputlar,

    istasang Olmonga,

    Parijga jo‘na.



    Mendayin faqirga shuncha manzirat

    va tag‘in ismimga qo‘shadilar bek.

    Voh, shuncha siylovdan butkul gangigan

    faqirni o‘ldirib qo‘ymasa bu erk.

    Chindanam, bunday erk og‘irmasmi ko‘p

    odamga ergashib qattiq aldangan,

    o‘limdan o‘zga bir nasibasi yo‘q,

    bir umr qamoqda yotgan odamga...


    


    


    * * *


    


    Dushmanim ko‘paydi,

    hatto, o‘liklar

    bahorni sog‘ingan qutlug‘ oylari,

    xilvatda yig‘ilib yurdi sho‘rliklar

    changalda bo‘htonu ig‘vo loylari.

    Odamday yashasa bo‘lar-ku yayrab,

    ularni qiynardi g‘alati bir dard,

    birorta mardi yo‘q ko‘zingga qarab,

    yuraging tagiga tig‘ uruvchi mard.

    Bor aybim,

    haqiqiy yovni ko‘ra bil,

    adolat toblasin dedim burdlarni,

    Shayboniy lashkari singari bedil,

    o‘zimga tashlandi millat qurtlari.

    Bular obro‘y izlar,

    manfaat izlar,

    ig‘volar to‘qiru kutar barakat,

    yo‘qsa bir shoirni tuhmatlar bilan

    og‘zini yopishga muncha harakat,

    necha bor o‘zimga

    g‘azabingdan kech,

    pastkashlar arzimas dedim o‘ylashga,

    aslida, xudodan haqim bormi hech

    birorta munosib dushman so‘rashga.

    Axir kimman o‘zim, mangulikka sal

    agar qiyoslasak Shavkat Rahmon kim?

    Kim deya borliqdan so‘rayman har gal,

    makon jim,

    zamon jim, parvardigor jim.


    


    


    MUNOJOT


    


    Faqat ishq...

    Faqat ishq...

    Boshqasi sarob,

    boshqasi shamolning oniy suroni.


    


    Qirqta tar gulimni ayladim xarob,

    qirqta qul ko‘zi-la ko‘rdim dunyoni.

    Qirqta qora qul yotar moziyda,

    qirqta cherigini yo‘qotgan bekman.

    Abadiy ayrildim qirqta g‘oziydan,

    boshimni toshlarga ursammi deyman.

    Bu dunyo nimadir?

    Barini ko‘rdim,

    sultonu gadoning qa’rini ko‘rdim,

    G‘azzoliy sig‘magan tuban olamda

    shaytondan to‘ralgan g‘ayirni ko‘rdim.

    Faqat ishq...

    Ishq guli...

    Samoviy gulim...

    bir nafas dilimga posibon bo‘lsin,

    tokim shul nafasda qirq birinchi qulning

    yorug‘ lablarida xo‘rsiniq so‘lsin.

    Tuhmat murdalari qalashib yottan,

    ig‘volar qurtlagan sho‘rlik diyorda

    zamonu makonin butkul yo‘qotgan

    bir ulug‘ faryodning

    bolasi zorman.

    Ay, qilichday tuyg‘u,

    ay, qotil tuyg‘u,

    bas, ortiq qiynama kimsasiz dashtda,

    yuzimga yuzini qo‘ysin o‘shal gul,

    dilimning qa’rini chavaqlab tashla!


    


    


    IQROR


    


    Rubobiy she’r yozsam...


    qaytsam bir nafas...


    hamisha musaffo chashmani ko‘rsam,


    qoraygan cho‘qqilar qoriga qarab,


    bir nafas xayolchan o‘snirga do‘nsam.


    Voh, o‘shal lahzalar...


    o‘tdimi butkul


    gunafsha atirli tansiq tuyg‘ular,


    sahargi bog‘larni uyg‘otgan bulbul,


    oylarning nurlarin elagan suvlar.


    Yashil shajar edim...


    Qandoq sog‘indim...


    ko‘zimni yashnatsa rubobiy ranglar.


    Qaysi bir dunyoga buncha og‘rindim,


    dilimni qaritdi besamar janglar.


    Men jangchi emasdim,


    men shoir edim,


    nihoyat shoirdan ko‘ra zobitman,


    har nafas musulmon millatim dedim.


    nafsiga kuyganlar keldi oqibat.


    Haromni xush ko‘rgan malakfurushlar


    zig‘irday himmatin qilganda minnat,


    yaproqday sarg‘ordim buyuk urushda


    musulmon yo‘q edi,


    yo‘q edi millat.


    Bas, qushlar sayroqi,


    yaproqlari mo‘l


    yashil shajar kabi turay mushakkal,


    ilhomim haqida so‘ylasinlar xo‘b,


    zaharli tilimdan to‘kilsin shakkar.


    Rubobiy sabolar ruhimdan esing,


    qaytadan uyg‘onsin ilohiy tug‘yon.


    Voh, yalang shoxlarim qilichday keskir,


    bir yaproq qolmaptir shivirlayturg‘on.


    


    

  


  
    ENG OXIRGI SHE’RLARIDAN


    


    * * *


    


    Nodirajon, Shoirajon,


    tanam qimir etmaydi,


    olis-olis vohalardan


    tog‘larimni chaqiring,


    osmon to‘la havolar


    faqat menga yetmaydi.


    


    Nodirajon, Shoirajon


    tanam qimir etmaydi,


    ko‘zimda bir tomchi yosh,


    soylar yuvsa ketmaydi.


    


    Nodirajon, Shoirajon,


    tanam qimir etmaydi,


    peshonamning sho‘ridan


    bino bo‘lgan bu daryo...


    osmon to‘la havolar


    faqat menga yetmaydi.


    


    Nodirajon, Shoirajon,


    tanam qimir etmaydi,


    boring, qorli tog‘larga:


    bir shoir yotibdi deng,


    Xudoning hovlisida...


    Osmon to‘la havolar


    faqat menga yetmaydi...


    


    


    * * *


    


    Ayt, ey, xasta bulbulim,


    O‘shga qachon yetamiz?


    Yashil bog‘lar sarg‘ardi,


    Mag‘iz bo‘ldi g‘ujumlar.


    Oh, voy, muncha yo‘l og‘ir,


    Bulbulim...


    Ulkan soat o‘rtasida


    Madorim yo‘q yurmoqqa,


    Qashqirlar davrasida


    Sudralaman turmoqqa.


    Shunda qolib ketsam gar


    netamiz?


    Abadiyat oralab


    O‘shga qachon yetamiz?


    Qorli tog‘lar bag‘rida


    Begim — O‘shim ko‘rindi,


    Sulton — O‘shim ko‘rindi...


    


    1996 yilning sentabr oyi.


    

  


  
    Xotira chechaklaridan


    


    GUL QAHRI


    

    1996 yilning mart oyida Rossiya Davlat Dumasi sobiq Ittifoqni amalda tiklash to‘g‘risida bema’ni qaror qabul kildi. Respublikamiz aholisi o‘tish davri qiyinchiliklariga qaramasdan Duma qaroriga keskin norozilik bildirdi. Asablar tarang tortilib, chatnab turgan o‘sha kunlari biz poytaxtimizdagi «Alpomish» sport saroyi orqasida joylashgan kasalxonaga Shavkat Rahmonni yo‘qlab bordik. Shavkat aka anchadan beri betob edi; u xiyla uzini oldirib qo‘ygan bulsa-da, lekin ruhan bardam edi. Xonada kelinoyimiz Manzura opa Shavkat aka bilan bir nimalar to‘g‘risida gaplashib utirardi. Hol-ahvol so‘raganimizdan so‘ng:


    - Dumaning qarorini eshitdinglarmi? - deb so‘radi Shavkat aka.


    - Eshitdik.


    - Hozir Manzura opangiz bilan shu haqda gaplashib o‘tirgandik... - Shavkat aka shiftga qarab birpas jim qoldi. So‘ng, fikrini jamlab oldi, shekilli, yana gap boshladi: - Agar mustaqillikni qurol bilan himoya kilish zarur bo‘lsa, men ko‘ngilli bo‘lib jangga jo‘nayman... O‘g‘lim ham boradi... Sizlar ham borasizlar... Hamma borishi kerak...


    - Albatta, dedik.


    - Bir yuzu o‘ttiz yildan so‘ng qo‘lga kiritilgan mustaqilligimizni osonlikcha berib qo‘ymaymiz, - dedi Shavkat aka mushtlarini tugib. - Mayda-chuyda gaplarni bir chetga yig‘ishtirib qo‘yish kerak. Asosiysi - mustaqillik... Uni qo‘ldan bermaymiz...


    Ancha paytgacha gaplashib o‘tirdik. Keyin xayr-ho‘shlashdik. Oradan o‘n-o‘n besh kun o‘tib, Shavkat akaga kasalxonadan vaqtincha ruxsat berishdi. Yozuvchilar uyushmasi va yor-do‘stlarining sa’yi-harakatlari bilan adiblarning Do‘rmondagi bog‘idan Shavkat akaga hovli berildi. Yoz va kuz faslini Shavkat aka kasalxona bilan bog‘-hovlida o‘tkazdi. U kishi og‘ir dardga chalingandi... Oila a’zolari ham, jo‘ralariyu og‘a-inilari ham Shavkat Rahmon qanday dardga chalinganini bilardilar. Ammo, o‘ziga bildirmasdilar. Chunki, hamma mo‘‘jiza ro‘y berishiga ishonardi: dard bergan - davosini ham beradi, axir! Ishonch tufayli Shavkat aka taslim bo‘lmadi, so‘nggi damlargacha ruhan tetik bo‘ldi...


    Bu inson naqadar irodali ekanligini, naqadar botiniy qudratga ega ekanligini betoblik davrida guyo yana bir bora isbotlab berdi.


    Shoirning qalbi... Shavkat Rahmonning qalbi... barkamol qalb, komil qalb... O‘zligini anglagan, o‘zlikni tanitgan qalb...


    Qalbda daqiqa sayin, soat sayin o‘sish-ulg‘ayish kechadi. Hali aql va ong beboshligida, hali ular har ko‘ylarga yo‘rg‘alab yurganida qalb o‘zlik sari, o‘zlikni tanish sari dastlabki qadamni qo‘yadi, bu qadam shunchalar mustahkam, jismning tomir-tomirlariga chuqur botib kirguvchi bo‘ladiki, kelgusida kutilayotgan ne-ne zo‘ravonliklar, aldov va firiblar uni ortga qaytarolmaydi. O‘zlikni anglagan qalbga yashamoq naqadar erkin, naqadar og‘ir. Unga qancha-qancha tuyg‘ular kelib-ketadi; biri vafo, biri jafo ko‘rsatib o‘taveradi. Biroq, o‘zlik hissi, anglangan o‘zlikning burchi qalb o‘lmaguncha o‘lmaydi. Bu qalbni na-da aldab, na-da avrab bo‘ladi. Unga faqat xiyonat qilish mumkin. Xiyonat tuni qalbning qazo tuniga to‘g‘ri keladi.


    It bazmi qizigan oysiz shomlardan,


    qizgonib opqochdim daryo dilimni.


    Bu chirkin og‘izlar...


    singan kallalar...


    ig‘vodan, bo‘xtondan osilgan tillar...


    hirslar lashkarlari bosgan pallada


    shohlarni bo‘g‘izlab tashlagan dillar (1989 yil)


    Endi qalb ko‘zi ochiq: u har narsani ko‘radi, bor narsani bilib oladi. O‘ziga va o‘zga qalblarga yetgan neki hurlik, neki adolatsizlik bor - befarq bo‘lolmaydi, mo‘ltirab turolmaydi. U har bir Insonga qalqon bo‘lgisi, qalbning qaq-huquqi uchun jangga kirgisi keladi. U o‘zining nozik ruhini qay yerda kurash, qaysi joyda hurlik himoyasi bor - o‘sha jabhaga safarbar etadi. O‘ziga va maslakdoshlariga Faustdan shior tanlaydi; uni uydan chiqaverishga, eshik tepasiga mixlab qo‘yadi:


    “Har kuni kurashga chiqqan inson yashashga haqli!”


    Uning urinishlari naqadar samimiy, o‘tli bo‘lsa, shunchalar sodda va tajribasizdir. O‘zi jangga kirmoqchi bo‘lgan maydonda halol va mard olishuv hech qachon bo‘lmasligini, bu yerdagi o‘yin qoidalari - qoidasizlikka, g‘irromlik va nomardlikka asoslanganini hali anglamaydi. Unga oliy hakam deb tanishtirilgan Vaqt qachondir fursat kelganda ham bu yerda yangi olishuv bo‘layotgani bois chiqarajak hukmlarga tahrir kiritishga majbur ekanini uylamaydi. Maydondagi qip-qizil tuproqning har zarrasida “Kurakka sanchilgan nomard tig‘idan” yiqilgan bahodirlar ruhi chinqirayotganidan, uni bo‘lajak firiblardan ogoh etayotganidan mutlaqo bexabar. Qalb, juvonmard qismat faqat po‘latday toblanishni, xanjarday o‘tkirlanishni orzu qiladi, xolos.


    Zulfiqor ruh kerak,


    kerak chin yog‘du,


    chin ishq yog‘dulari bag‘rimga to‘lsin,


    jismimni toblasin faqat chin og‘riq,


    chechaklar qop-qora bo‘lsa-da bo‘lsin (1989 y.).


    U maydonda uzoq turadi. Sabr-toqat bilan kurashadi. Yalovini hech kimga bermaydi. Olishuv jarayonida “ne-ne qobirg‘alari sinib, paylari uzilib ketsa-da”, ingragan tovush chiqarmaydi, ogzidagi qonni tuflamaydi, ortga chekinmaydi. Uning izidan maydonga kirgan necha-necha haybarakachilar allaqachon loqayd tomoshabinga, issiq holi joy egasiga aylanadilar. Ularning ayrim toifasi jo‘mard qalb sirlarini yog‘iyga sotadi, qalbga tuzoq qo‘yadi. Eng alam qiladigani, eng kulgilisi shuki, bu nokaslar ham o‘zlarining nojins qalblarini guyo kuylatadilar - ash’or bitadilar. Kaysar qalbni o‘z saflariga, “nopoklikdan bino bo‘lgan yovuz shaytanati”ga chorlaydilar:


    Panoq so‘radimmi borimni yechib,


    O‘zni urdimmi yo biron eshikka?


    Qaltis lahzalarda orimdan kechib,


    Kirdimmi sichqonlar kirgan teshikka...


    Bolam, jonim bolam,


    bu go‘zal hurlik,


    unutma, bu hurlik to‘ralgan kunni! (1991 yil)


    Shu “go‘zal hurlik” bir kunda guyo Shavkat Rahmon degan shoir ham tug‘iladi. Bu ijodkor yurakning ovozi, sozi, hasrat va quvonchning timsoli. O‘zbek she’riyatida bu qadar o‘ktam, bunchalik erkin, jasur ovoz ko‘pdan buyon eshitilmagan, barmoq vazni ham xuddi aruz kabi bir xillashib borayotgan vaziyatda uni daf’atan yangilanib, yashirin imkoniyatlarini ruyobga chiqaradigan shoir anchadan beri kutilayotgan edi. Bu shoir vaziyatning emas, qismatning shoiri. Unga davr emas, u davrga mavzu berardi; u davrni emas, davr uni tinglashini istardi. Oxir-oqibatda u o‘z tengdoshlari bilan birgalikda zamondoshlarining diqqat-e’tiborini jalb etdi - tosh qotgan qalblarda his-tuyg‘u, fikr chechaklarini o‘stirdi.


    Shavkat Rahmon she’riyati - juvonmardlik ruhi bilan sug‘orilgan. U millatning zabun holidan o‘rtanadi.


    “El qirildi turkiy o‘lkada,


    el kolmadi - keldi ajali,


    kim qoniga botdi yulkada,


    kim g‘ajildi namoz mahali” (1987 yil)


    Xuddi shunday she’rlar, aslida, istiqlol tuyg‘usini tarbiyalab, voyaga yetkazgan va sobit e’tiqodga aylantirgan edi. Shoirning umidi, ishonchi, Xudoga aytgani bor edi:


    “Bir yomon, bir uzun, bir ulkan yig‘i,


    qaysi bir javrning achchiq tortig‘i.


    Oh, muncha aylanar, muncha to‘lg‘anar,


    ichimda yillarning zanglagan tig‘i...” (1984 yil)


    1996 yilning kuz oylarida Shavkat aka og‘irlashib qoldi. Endi u o‘rnidan turolmasdi. Manzura opa tunu kun bemorning tepasidan jilmasdi. Agar xonada boshqa odam bo‘lmasa, Shavkat aka xatto choy damlab kelish uchun ham Manzura opani tashqariga chiqarmasdi. Karavotga o‘tkazib olib, unga orzularini so‘ylardi, birgalikda kechirgan shirin damlarini bir-bir eslardi. Zilol suvlar jildirab oqayotgan, musaffo havosi rohat bag‘ishlaydigan tog‘larda o‘tov tikib yashashni orzu qilardi.


    - Tog‘da yashasak qiynalib qolmaysizmi? - deb so‘rardi.


    - Siz qayerga boshlab ketsangiz boraveraman, - derdi Manzura opa.


    Biz yo‘qlab borsak, odatda, Shavkat aka xuddi yosh boladay quvonib yotgan bo‘lardi.


    - Ayangiz ham tog‘larga ko‘chib ketishga rozi bo‘ldi, - derdi Shavkat aka. So‘ng, tumbochka ustida yotgan “O‘zbekistonning shifobaxsh maskanlari” nomli rangli yuriqnomani ko‘rsatardi. - Hozircha Zomindagi sanatoriyaga boramiz. Bir-ikki oydan keyin sal oyoqqa turib olsam, cho‘ponlar yashaydigan toqqa jo‘naymiz...


    Sentyabr oyining oxirlarida Shavkat aka ancha holsizlandi. Holsizlanib yotibdi-yu, ammo ruhan tetik.


    - Bir turkum she’r yozdim... Faqat qog‘ozga tushirishga kuchim yetmayapti... Ba’zilarini ayangizga aytib yozdirib qo‘ydim... Darmonga kirib olsam, boshqalarini ham qog‘ozga tushiraman... Hammasi esimda turibdi... She’rlarimni oppoq tonglarga, devorlarga, shiftlarga yozib qo‘yganman... Qiziq, havoga yozib qo‘yilgan she’r ham o‘chib ketmas ekan...


    So‘nggi kunlardan biri edi. Shavkat aka qoshlarini chimirganicha:


    - Iltimos, aytib qo‘yinglar, hamma jo‘ralarimdan, ukalarimdan mingdan-ming roziman! Kam bo‘lishmasin... Iloyim, bola-chaqalarining orzu-xavaslarini ko‘rishsin! - dedi dona-dona qilib. - Bu gaplarimni ayangiz eshitmasin... Qo‘rqib ketadi... - deb ilova qildi.


    1996 yilning 2 oktabr kuni Shavkat aka uzildi. Aytib turib yozdirgan so‘nggi she’rlaridan birida: “Abadiyat oralab, O‘shga qachon yetamiz?” misrasi bor. U Abadiyatga yuz tutayotganini bilardi... Iloyim, joyingiz jannatda bulsin, Shavkat aka!


    
Rahmon QO‘CHQOR, Nabijon BOQIY

